
ՖԻՆԱՆՍՆԵՐ
առարկայի դասախոսության տեքստեր
ԹԵՄԱ 1. ՖԻՆԱՆՍՆԵՐԻ  ԱՆՀՐԱԺԵՇՏՈՒԹՅՈՒՆԸ ԵՎ ԷՈՒԹՅՈՒՆԸ

ՖԻՆԱՆՍՆԵՐԻ ԱՌԱՋԱՑՄԱՆ ՆԱԽԱԴՐՅԱԼՆԵՐԸ, ԷՈՒԹՅՈՒՆԸ, ԱՌԱՆՁՆԱՀԱՏԿՈՒԹՅՈՒՆՆԵՐԸ
 
«Ֆինանսներ» հասկացությունը և «ֆինանսները» որպես գիտություն անցել են պատմական զարգացման որոշակի փուլերով: Ֆինանսների վերաբերյալ գիտելիքները, ըստ էության, կազմավորվեցին միջին դարերում, սկզբում իտալացի և ապա անգլիացի ու գերմանացի տնտեսագետների (Ժ. Գոբեն, Տ. Գոբս, Ու. Ժերի, Դ. Լոկ) կողմից: «Ֆինանսներ» հասկացության մասին առաջին հիշատակությունները կատարվել են դեռևս վաղ միջնադարում` Իտալիայում: Մեկ այլ տեսակետի համաձայն «ֆինանսներ» հասկացությունը ծագել է Ֆրանսիայում «finances» բառից, որը նշանակում է եկամուտ, վճարում: 
18-րդ դարի երկրորդ կեսին ֆիզիոկրատներն առաջ քաշեցին այն տեսակետը, ըստ որի պետական տնտեսությունը պետք է վարել ընդհանուր տնտեսական օրենքների համաձայն, որը հիմք ծառայեց ձևավորել ֆինանսական գիտությունը որպես ինքնուրույն ուղղություն: Դրա հիման վրա արդեն 19-րդ դարի վերջին ավարտական տեսք ստացավ ֆինանսների դասական տեսությունը, որի  համաձայն ֆինանսները ներկայացվեցին որպես վարչական ու տնտեսական գիտելիքներ պետության և հանրային միությունների վերաբերյալ:
Առանձնացնում են ֆինանսների տեսության զարգացման երեք փուլ /Կ. Լաուն/: 
Առաջին փուլում ֆինանսների զարգացումը կատարվել է ոչ գիտական հիմքերի վրա, և պետությունը դիտվում էր հասարակական կարիքները բավարարելու համար միջոցներ հավաքագրող մասնավոր անձ: Առաջին փուլն ավարտվում է պետական ֆինանսների ձևավորմամբ, որն անվանում են նաև հանրային ֆինանսներ:

Երկրորդ փուլում ձևավորվեց ֆինանսների նեոդասական տեսությունը: Այս տեսության համաձայն` պետության ֆինանսական հզորությունը որոշվում է տնտեսության մասնավոր հատվածի հզորությամբ, որի միջուկը կազմում են խոշոր կորպորացիաները: Նեոդասական տեսությունը կարելի է ներկայացնել որպես ֆինանսական  երեք  տարրերի`  ռեսուրսների,  հարաբերությունների,  շուկայի կազմակերպում ու կառավարում: Սակայն անկախ  «ֆինանսներ»  հասկացության ծագման տեղից ու ժամանակաշրջանից, բոլոր դեպքերում այն կապված է նախ, ապրանքադրամական հարաբերությունների առաջացման ու ծավալման հետ և ապա պետությունների գոյության հետ: Ապրանքադրամական հարաբերությունների և ֆինանսների փոխկապվածությունը արտահայտվում է նրանում, որ առաջինը դրսևորվում է փողի միջոցով, ինչն էլ կազմում է ֆինանսների նյութական բազան: Սակայն փողը չի հանդիսանում ֆինանս:  Փողը հատուկ ապրանք է, որի միջոցով որոշվում և արտահայտվում է բոլոր ապրանքների արժեքը ու տեղի է ունենում դրանց շրջապտույտը: Փողը ֆինանսների ձևավորման նախապայմանն է: 
  20-րդ դարի երկրորդ կեսը կարելի է համարել նաև ֆինանսների զարգացման երրորդ փուլը: 
Երրորդ փուլում ձևավորվեց երկու ինքնուրույն դպրոց` արևմտյան և ռուսական: Արևմտյան զարգացած երկրներում տեղի ունեցավ ֆինանսական համակարգի սերտաճում բանկային համակարգի հետ, որի արդյունքում պետական ֆինանսները ներկայացվեցին որպես դրամական միջոցների կառավարում:  Իսկ ապակենտրոնացված ֆինանսները արևմտյան տեսաբանները դիտում են որպես միջոց նոր գործ սկսելու կամ բիզնեսի զարգացման համար: 
Ռուսական  դպրոցի  ներկայացուցիչներն իրենց հիմնական ուշադրությունը կենտրոնացրին տեսական հարցերի ուսումնասիրությանը: Ռուսական դպրոցի ներկայացուցիչների բնորոշմամբ` ֆինանսներն իրենցից ներկայացնում են համախառն ներքին արդյունքի և ազգային եկամտի ստեղծման, օգտագործման ու բաշխման հետ կապված հարաբերությունների ամբողջություն:
Այսպիսով, ֆինանսներն իրենցից ներկայացնում են նպատակային դրամական ֆոնդերի և դրանց ձևավորման ու օգտագործման գործընթացում առաջացած դրամական հարաբերությունների ամբողջություն: 

Ֆինանսների ձևավորման նախապայմաններից են՝  ապրանքադրամական հարաբերությունների առաջացումը, պետության  գոյությունը,  փողը  որպես ֆինանսների նյութական բազա,   արդեն կազմավորված փողի զանգվածի նպատակային օգտագործումը: 

Ֆինանսների օբյեկտներն են նպատակային դրամական ֆոնդերը, եկամուտները,  սուբյեկտներն են` պետությունը, բնակչությունը, ձեռնարկությունները, կազմակերպությունները:

Ֆինանսները միշտ դրամական հարաբերություններ են, բայց ոչ բոլոր դրամական հարաբերություններն են ֆինանսական հարաբերություններ: Ֆինանսները միշտ միջնորդավորված են դրամական հարաբերությունները կարգավորող իրավական ակտերով:
 Ֆինանսական ռեսուրսները պետության, տնտեսավարող սուբյեկտների և բնակչության տրամադրության տակ գտնվող դրամական միջոցների ֆոնդերն են, որոնք ձևավորվում են համախառն  ներքին  արդյունքի արժեքի բաշխման գործընթացում` դրամական արտահայտությամբ: Ֆինանսական ռեսուրսները լինում են կենտրոնացված և ապակենտրոնացված: Կենտրոնացված են կոչվում այն դրամական ֆոնդերը, որոնք ստեղծվում են պետության և տեղական ինքնակառավարման մարմինների մակարդակով: Ապակենտրոնացված են կոչվում այն դրամական ֆոնդերը, որոնք ձևավորվում են տնտեսավարող սուբյեկտների մակարդակով:
ՖԻՆԱՆՍՆԵՐԻ ԳՈՐԾԱՌՈՒՅԹՆԵՐԸ
Ֆինանսների էությունը դրսևորվում է նրա գործառույթների միջոցով:  Ֆինանսներին բնորոշ է 2 հիմնական գործառույթ` բաշխման և վերահսկողության: 
Բաշխման գործառույթն իրականացվում է 3 փուլով` նախնական բաշխում, բաշխում և վերաբաշխում: 
 Ֆինանսների միջոցով նախ բաշխվում և ապա վերաբաշխվում են համախառն ներքին արդյունքը (ՀՆԱ) և ազգային եկամուտը: Բաշխման գործընթացը հիմնականում տեղի է ունենում տնտեսության իրական հատվածում` տնտեսավարող սուբյեկտների  միջոցով, որի արդյունքում կազմավորվում են կենտրոնացված և ապակենտրոնացված դրամական ֆոնդերը, որոնք ունեն նպատակային ուղղվածություն: Տնտեսության իրական հատվածում բաշխվում է դրամական հասույթը  (ավելացված արժեքի հարկի, ակցիզային հարկի, աշխատավարձի ֆոնդի, պարտադիր վճարումների, ամորտիզացիոն ֆոնդի, շահութահարկի, զուտ շահույթի, կուտակման, սպառման ֆոնդի  և այլնի տեսքով): 
Նախ փոխհատուցվում է արտադրական գործընթացում սպառված նյութական շրջանառու ֆոնդերի արժեքը, և ձևավորվում է ավելացված արժեքը: Վերջինիս հաշվին ձևավորվում է առաջին կենտրոնացված դրամական ֆոնդը` հանձինս ավելացված արժեքի հարկի և ակցիզային հարկի: Ավելացված արժեքի մնացած ծավալից գոյանում է առաջին ապակենտրոնացված դրամական ֆոնդը` աշխատավարձի ֆոնդի տեսքով, և այդ ֆոնդի հետ կապված պարտադիր վճարումների միջոցով ստեղծվում է ևս մեկ կենտրոնացված դրամական ֆոնդ` արտաբյուջետային ֆոնդերի տեսքով (սոցիալական ապահովություն, կենսաթոշակային և այլն): Միաժամանակ կատարվում են ուղղակի հարկերի վճարումներ, բացի շահութահարկից, ինչի շնորհիվ լրացվում են պետական կենտրոնացված դրամական ֆոնդերը: Այնուհետև ստեղծվում է ևս մեկ ապակենտրոնացված դրամական ֆոնդ` ամորտիզացիոն ֆոնդի տեսքով, որի հաշվին լրացվում է կենտրոնացված դրամական ֆոնդը` շահութահարկի տեսքով, որն անցնում է պետության տրամադրության տակ` որպես պետական բյուջեի եկամտի աղբյուր, իսկ մնացած մասն իրենից ներկայացնում է տնտեսավարող սուբյեկտների զուտ շահույթը: Վերջինիս հաշվին ստեղծվում են ևս մի քանի ապակենտրոնացված դրամական ֆոնդեր` կուտակման ֆոնդը, սպառման ֆոնդը, ֆինանսական պահուստների ֆոնդը և այլն: 
Համախառն ներքին արդյունքի և ազգային եկամտի բաշխմանը հաջորդում է վերաբաշխման գործընթացը:  Այն կատարվում է երկու` ֆինանսաբյուջետային  և բանկային վարկավորման մեթոդով: Առաջին մեթոդի էությունն այն է, որ դրամական միջոցները տրամադրվում են անվերադարձելիության, սկզբունքով և  վերաբաշխումը կրում է վերջնական  բնույթ, իսկ երկրորդ մեթոդի դեպքում` վերադարձելիության սկզբունքով, և վերաբաշխումը կրում է միջանկյալ բնույթ:
Ազգային եկամտի բաշխման ու վերաբաշխման գործընթացին մասնակցում է նաև բնակչությունը:  Ցանկացած երկրի համար ազգային եկամտի վերաբաշխումը պարտադիր պայման  է,  առանց  որի  պետությունը  չի  կարող  կատարել  երկրի  առջև  ծառացած խնդիրները:
Վերահսկողության գործառույթն իրականացվում է միկրոտնտեսական, և մակրոտնտեսական մակարդակներում: Միկրոտնտեսական մակարդակում վերահսկողության նպատակն է հետևել արտադրանքի արտադրության և իրացման գործընթացին: Միկրոտնտեսական մակարդակում վերահսկողությունն իրականացնում են տնտեսավարող սուբյեկտների ու ընկերությունների  ֆինանսական  ծառայությունները  դրամական  ֆոնդերի  ձևավորման  ու բաշխման ողջ գործընթացում:

Մակրոտնտեսական մակարդակում իրականացվում է ֆինանսաբյուջետային վերահսկողություն պետական ֆինանսական մարմինների կողմից: Վերջիններս վերահսկողություն են սահմանում, թե արդյոք ժամանակին և լրիվ ծավալով են տնտեսավարող սուբյեկտները կատարում իրենց պարտավորությունները պետական բյուջեի հանդեպ: 
Ֆինանսների վերոնշյալ գործառույթները սերտորեն կապված են միմյանց հետ և փոխպայմանավորված են:

ԹԵՄԱ 2 . ՀԱՍԿԱՑՈՒԹՅՈՒՆ ՖԻՆԱՆՍԱԿԱՆ ՀԱՄԱԿԱՐԳԻ ՄԱՍԻՆ, ՆՐԱ ՕՂԱԿՆԵՐԸ
Ֆինանսների կառավարման ու ֆինանսական քաղաքականության իրականացման առջև դրված խնդիրների արդյունավետ լուծումը թելադրում է, որ միատեսակ ու միատիպ դրամական հարաբերությունները խմբավորվեն ըստ առանձին օղակների, որոնք էլ իրենց ամբողջության մեջ կազմում են ֆինանսական համակարգը:

Ֆինանսական համակարգը դրամական հարաբերությունների առանձին ոլորտների կամ օղակների, ինչպես նաև մի շարք հաստատությունների ու շուկաների ամբողջությունն է:  
Ֆինանսական համակարգը որպես դրամական հարաբերությունների առանձին ոլորտների կամ օղակների մեկ ամբողջություն ներկայացնում են տնտեսագետ-ֆինանսիստների ռուսական դպրոցի ներկայացուցիչները  (Լ.Ա. Դրոբոզին, Վ.Վ. Իվանով): Ֆինանսական համակարգն այլ կերպ են ներկայացնում արևմտյան դպրոցի ներկայացուցիչները: Ամերիկյան հայտնի տնտեսագետ Վան Խորնն այդ համակարգը ներկայացնում է որպես մի շարք հաստատությունների ու շուկաների ամբողջություն:
Ֆինանսական համակարգը դիտարկվում երկու տեսանկյունով` ըստ ներքին կառուցվածքի և ըստ կազմակերպչական կառուցվածքի: 
Ըստ ներքին կառուցվածքի` ֆինանսական համակարգը առանձին ֆինանսական հարաբերությունների ամբողջությունն է, որոնք արտացոլում են ՀՆԱ-ի բաշխման և վերաբաշխման յուրահատուկ ձևերը: Ֆինանսական համակարգի ներքին կառուցվածքը ընդհանուր է բոլոր երկրների համար: Այն բաղկացած է ոլորտներից և օղակներից: 
  Ֆինանսական ոլորտը բնութագրվում է որպես որոշակի բնութագրիչներով ընդհանրացված ֆինանսական հարաբերությունների ամբողջություն:
Առանձնացնում են չորս  ոլորտ`  

· տնտեսավարող սուբյեկտների ֆինանսներ /միկրոէկոնոմիկայի մակարդակ/,   
· պետական ֆինանսներ /մակրոէկոնոմիկայի մակարդակ/,  
· միջազգային ֆինանսներ /համաշխարհային տնտեսության մակարդակ/, 
· ֆինանսական շուկա /սպասարկող ոլորտ/:

Ֆինանսական օղակները առանձին ֆինանսական կատեգորիաների համախումբն են:  Ֆինանսական համակարգը բաղկացած է հետևյալ օղակներից`
· պետական բյուջե,

· արտաբյուջետային ֆոնդեր,

· պետական և մունիցիպալ վարկ,

· ֆինանսական միջնորդների ֆինանսներ,

· կազմակերպությունների /ձեռնարկությունների/ ֆինանսներ,

· տնային տնտեսությունների ֆինանսներ:

Առաջին երեքը ներկայացնում են կենտրոնացված ֆինանսները,  որոնց ռեսուրսներն ուղղվում են լուծելու մակրոտնտեսական բնույթի խնդիրներ: Կազմակերպությունների /ձեռնարկությունների/ ֆինանսները, ինչպես նաև ապահովագրական ֆոնդերը, իրենցից ներկայացնում են ապակենտրոնացված ֆինանսները և ուղղվում են տնտեսության զարգացման, կարգավորման ու սոցիալական խնդիրների լուծմանը` միկրոտնտեսական մակարդակում:
Ըստ կազմակերպչական կառուցվածքի` ֆինանսական համակարգը ֆինանսական մարմինների և ինստիտուտների ամբողջությունն է, որոնք իրականացնում են դրամական հոսքերի կառավարում (կառավարման մարմիններ և ֆինանսական ինստիտուտներ): 

  Ֆինանսական համակարգի գլխավոր օղակը հանդիսանում է պետական բյուջեն, որն իրենից ներկայացնում է պետության տարեկան ֆինանսական պլանը: Պետական բյուջեն բաղկացած է եկամտային ու ծախսային մասերից: 
Ֆինանսական համակարգի երկրորդ օղակը արտաբյուջետային հատուկ ֆոնդերն են, որոնք ունեն խիստ նպատակային ուղղվածություն  և կրում են ինչպես սոցիալական, այնպես էլ տնտեսական բնույթ:  Սոցիալական նշանակության արտաբյուջետային ֆոնդերը կոչված են ընդլայնել բնակչությանը մատուցվող սոցիալական ծառայությունների շրջանակները, բարելավել նրանց նյութական վիճակը և կենսապայմանները: Տնտեսական նշանակության արտաբյուջետային ֆոնդերը կոչված են լրացուցիչ միջոցներ ապահովելու ուղիով նպաստել տնտեսության համար առաջնահերթ նշանակություն ունեցող ճյուղերի զարգացմանը:   
Ֆինանսական համակարգի երրորդ օղակը պետական ու մունիցիպալ վարկն է: Պետական և մունիցիպալ վարկը հանդես է գալիս որպես բյուջեի պակասուրդի ծածկման եղանակ: 
Ֆինանսական համակարգի նյութական հիմքը ապակենտրոնացված ֆինանսներն են: Ապակենտրոնացված ֆինանսների կազմում գլխավոր տեղը պատկանում է կազմակերպությունների /ձեռնարկությունների/ ֆինանսներին, որոնք կազմում արտադրական ոլորտի հիմքը, որտեղ ստեղծվում են ՀՆԱ-ն և ազգային եկամտի հիմնական մասը: 
Զարգացած երկրների ապակենտրոնացված ֆինանսների համակարգում իրենց ուրույն տեղն են զբաղեցնում նաև ֆինանսական միջնորդների ֆինանսները, որոնք հանդես են գալիս ֆինանսական ինստիտուտների և ֆինանսական շուկաների տեսքով: 
Տնային տնտեսությունների ֆինանսները ֆիզիկական անձանց միջև ձևավորված ֆինանսական հարաբերություններն են: 
Այսպիսով, ֆինանսական համակարգի յուրաքանչյուր օղակ իրենից ներկայացնում է ֆինանսական հարաբերությունների որոշակի ոլորտ, իսկ ամբողջ ֆինանսական համակարգը` ֆինանսական հարաբերությունների տարբեր ոլորտների ամբողջություն, որի շրջանակներում ձևավորվում ու օգտագործվում են դրամական միջոցների ֆոնդերը:

ԹԵՄԱ 3.  ՖԻՆԱՆՍԱԿԱՆ ՔԱՂԱՔԱԿԱՆՈՒԹՅՈՒՆ ԵՎ  ՖԻՆԱՆՍԱԿԱՆ ՄԵԽԱՆԻԶՄ
Ֆինանսական քաղաքականությունը տնտեսական քաղաքականության միջուկն է: Ֆինանսական քաղաքականությունը   միջոցառումների ամբողջություն է, որն իրականացնում են պետությունը, տնտեսավարող սուբյեկտներն`  իրենց գործառույթները կատարելու համար: 

   Պետական ֆինանսական քաղաքականությունն ուղղված է երկրի  սոցիալ–տնտեսական  զարգացման,  բնակչության կենսամակարդակի բարձրացման համար բավարար  պայմանների  ապահովմանը:

   Բացի պետական ֆինանսական քաղաքականությունից, գոյություն ունի նաև տնտեսավարող սուբյեկտների, մասնավորապես կազմակերպությունների /ձեռնարկությունների/ կողմից իրականացվող ֆինանսական քաղաքականություն: Այդ քաղաքականությունը միտված է բիզնեսի զարգացմանը:   
Ֆինանսական քաղաքականության առաջնահերթությունները շարունակ կարող են փոփոխվել` ելնելով շուկայական իրադրության փոփոխություններից:
Կախված առաջադրված հիմնախնդիրների բնույթից` ֆինանսական քաղաքականությունը ստորաբաժանվում է ֆինանսական ռազմավարության և ֆինանսական մարտավարության: Ֆինանսական ռազմավարությունը կողմնորոշված է երկարաժամկետ զարգացմանն ու գլոբալ խնդիրների լուծմանը: Ֆինանսական մարտավարությունն ուղղված է պետության զար•ացման որոշակի փուլի խնդիրների լուծմանը և կախված է ֆինանսական հարաբերությունների կազմակերպման ձևերի ու մեթոդների փոփոխություններից:
Ֆինանսական քաղաքականության բաղկացուցիչ մասն է ֆինանսական մեխանիզմը: Ֆինանսական մեխանիզմը պետության կողմից սահմանված ֆինանսական հարաբերությունների կազմակերպման ձևերի, տեսակների և մեթոդների համակարգ է: Տարբերում են դիրեկտիվ և կարգավորող ֆինանսական մեխանիզմ: Դիրեկտիվ ֆինանսական մեխանիզմը մշակվում է պետության անմիջական մասնակցությամբ ֆինանսական հարաբերությունների համար (որպես գործիքներ` հարկերը, ծախսերը, պետական վարկը, բյուջետային ֆինանսավորումը, ֆինանսական պլանավորումը): Կարգավորող ֆինանսական մեխանիզմը սահմանում է խաղի կանոնները ֆինանսների կոնկրետ հատվածում` ուղղակիորեն չդիպչելով պետության շահերին: Ֆինանսական մեխանիզմը բարդ կառուցվածք ունի, որը ներառում է մի շարք տարրեր: 

 Ֆինանսական մեխանիզմի հիմնական տարրերն են` ֆինանսական պլանավորումը և կանխատեսումը, ֆինանսական վերահսկողությունը, ֆինանսական ցուցանիշները, նորմատիվները և սահմանափակումները, տեղեկատվական և իրավական ապահովումը:

  Պետական ֆինանսական քաղաքականության կարևոր բաղադրիչներն են բյուջետային, հարկային, ներդրումային, մաքսային քաղաքականությունները: 

Բյուջետային քաղաքականությունը հանդես է գալիս որպես պետության ֆինանսական քաղաքականության հիմնական օղակ: Բյուջետային քաղաքականությունը դրսևորվում է բյուջեի ծախսային մասի կառուցվածքի, տարբեր մակարդակի բյուջեների միջև այդ ծախսերի բաշխման, ինչպես նաև բյուջեի պակասուրդի ծածկման աղբյուրի, պետական պարտքի կառավարման ձևերի ու մեթոդների մեջ:   
Ֆինանսական քաղաքականության կարևոր բաղադրիչներից է հարկային քաղաքականությունը, այն է` հարկային համակարգի արդյունավետ կառավարումը: Հարկերը պետության կողմից իրավաբանական ու ֆիզիկական անձանցից անհատույց ու պարտադիր գանձվող միջոցներն են` պետական ծախսերի ֆինանսավորման համար: 
Պետության ֆինանսական քաղաքականության կարևոր օղակներից է նաև ներդրումային քաղաքականությունը: Այն ուղղված է  բարենպաստ պայմանների ապահովմանը ներդրումների ներգրավման համար:  
Պետական ֆինանսական քաղաքականության կարևոր բաղադրիչ նաև է մաքսային քաղաքականությունը, որը կոչված է վերահսկողություն իրականացնել երկրի պետական սահմանով կատարվող գույքի և կապիտալի տեղափոխման վրա: Մաքսային քաղաքականության միջոցով սահմանափակվում կամ ընդլայնվում է երկրի ներքին շուկա մուտք գործող ապրանքների և ծառայությունների ծավալը, ինչպես նաև խրախուսվում կամ կասեցվում  են ապրանքների արտահանումն ու ներմուծումը:

Պետության ֆինանսական քաղաքականությունը սերտորեն կապվում է դրամավարկային քաղաքականության հետ: Դրամավարկային քաղաքականությունը փողի առաջարկի կամ փողի գնի /տոկոսադրույքի/ կարգավորման գործընթացն է: Դրամավարկային քաղաքականության միջոցով իրագործվում են այնպիսի նպատակներ, որոնք ուղղված են կայուն տնտեսական աճի և մակրոտնտեսական կայունության ապահովմանը: Դրամավարկային քաղաքականության գլխավոր խնդիրը դրամական միավորի կայուն գնողունակ ուժի պահպանումն է:
ԹԵՄԱ 4. ՖԻՆԱՆՍՆԵՐԻ ԿԱՌԱՎԱՐՈՒՄԸ:  ՖԻՆԱՆՍԱԿԱՆ ԿԱՆԽԱՏԵՍՈՒՄ ԵՎ ՊԼԱՆԱՎՈՐՈՒՄ
ՖԻՆԱՆՍՆԵՐԻ ԿԱՌԱՎԱՐՄԱՆ ԷՈՒԹՅՈՒՆԸ  ԵՎ ՄԱՐՄԻՆՆԵՐԸ
  Ֆինանսների կառավարումը երկրի տնտեսության զարգացման բաղադրիչներից մեկն է: 
Ֆինանսների կառավարումը ձևերի, մեթոդների, եղանակների համակարգ է, որոնց միջոցով իրականացվում է դրամական շրջանառության և ֆինանսական ռեսուրսների կառավարումը:

   Ֆինանսների կառավարումն ունի իր օբյեկտները և սուբյեկտները: Ֆինանսների կառավարման օբյեկտներ են տարբեր տեսակի դրամական միջոցների կենտրոնացված և ապակենտրոնացված ֆոնդերի կազմավորման ու օգտագործման գործընթացը և դրան ուղեկցող բաշխողական հարաբերությունները: 

   Պետական ու մունիցիպալ ֆինանսների, ինչպես նաև տնտեսավարող սուբյեկտների համար որպես կառավարման սուբյեկտներ հանդես են գալիս ֆինանսական հատուկ ծառայությունները /ֆինանսական ապարատները/ կամ կազմակերպչական կառույցները, որոնք իրականացնում են կառավարում: Ֆինանսների կառավարման հիմքում ընկած են ֆինանսական համակարգի միջև եղած բաշխողական փոխհարաբերությունները: 

   Ֆինանսների կառավարումն իրականացվում է տարբեր մակարդակներում: Պետական ֆինանսների կառավարումն անմիջականորեն վերաբերում է պետական ֆինանսներին: Պետական ֆինանսների կառավարումը կարգավորվում է ֆինանսական օրենսդրության միջոցով: Դրանց շարքում հատկապես կարևորվում են պետական բյուջեի •ործընթացի կազմակերպումը, հարկային օրենսդրությունը, պետա¬կան ներքին ու արտաքին պարտքի սպասարկման կար•ը և այլն:

Պետական ֆինանսների կառավարման հիմնական նպատակը տնտեսության տարբեր ոլորտների, ինչպես նաև տնտեսավարող սուբյեկտների միջև հարաբերական հավասարակշռության, առանց պակասուրդի պետական բյուջեի, ազգային արժույթի կայունության ապահովումն է և այլն: Ֆինանսների կառավարման գործընթացում առաջնահերթ խնդիր է տնտեսության մեջ հավասարակշռության ապահովումը: 

ՀՀ պետական ֆինանսական կառավարման ապարատը բաղկացած է հետևյալ մարմիններից. Ազգային ժողովի ֆինանսավարկային և բյուջետային հարցերի մշտական  հանձնաժողովը, ԱԺ Տնտեսական հարցերի մշտական հանձնաժողովը, Ֆինանսների նախարարությունը և նրա տեղական մարմինները, ՀՀ կենտրոնական բանկը, ՀՀ Կառավարությանն առընթեր պետական եկամուտների կոմիտեն և այլն:  

   Ֆինանսների կառավարումն իրականացվում է նաև տնտեսավարող սուբյեկտների մակարդակով: Ֆինանսների կառավարման հիմնական նպատակը կազմակերպություններում կամ ձեռնարկություններում տնտեսական հավասարակշռության, ֆինանսական կայունության ապահովումն է: Տնտեսավարող սուբյեկտների ֆինանսական ծառայությունների կարևոր խնդիրներից է ֆինանսավորման սեփական ու փոխառու միջոցների միջև օպտիմալ հարաբերակցություն սահմանումը` ակնկալվող շահութաբերության մակարդակը ապահովելու նպատակով: Ֆինանսական մենեջերի գործառույթներն ու խնդիրները բազմազան են, սակայն գլխավոր խնդիրը ֆինանսական հավասարակշռության ապահովումն է ընթացիկ ժամանակահատվածում և հեռանկարում:

   Ֆինանսների կառավարման համար որպես գործիքներ են ծառայում պլանավորումը, վերահսկողությունը և տեղեկատվության ապահովումը: Տարբերում են ֆինանսների ռազմավարական և օպերատիվ կառավարում: Ռազմավարական կառավարումը հեռանկարում կանխատեսման միջոցով ֆինանսական ռեսուրսների ծավալի սահմանումն է նպատակային ծրագրերի իրականացման համար: Օպերատիվ կառավարումը ներառում է կոմպլեքս միջոցառումներ պլանային խնդիրների կատարման համար:
ՖԻՆԱՆՍԱԿԱՆ ԿԱՆԽԱՏԵՍՈՒՄ: ՖԻՆԱՆՍԱԿԱՆ ՊԼԱՆԱՎՈՐՄԱՆ ՆՇԱՆԱԿՈՒԹՅՈՒՆԸ ԵՎ ԽՆԴԻՐՆԵՐԸ
Ֆինանսական պլանավորումը և կանխատեսումը ֆինանսական մեխանիզմի հիմնական տարրերից են:    Պլանավորումը կարելի ներկայացնել որպես տնտեսական զարգացման կազմակերպում` օպտիմալ ուղիով և համապատասխան միջոցներով առաջադրված նպատակին հասնելու համար: 
Ֆինանսական պլանավորմանը պետք է նախորդի կանխատեսումը: Կանխատեսումն առավել քան կարևոր է ֆինանսների բնագավառում, ըստ որի կանխատեսվում են մակրոտնտեսական ցուցանիշները` երկրի տնտեսության սոցիալ-տնտեսական ծրագիրը կամ տնտեսվարող սուբյեկտների առումով միկրոտնտեսական ցուցանիշները` ըստ բիզնես-ծրագրի: Կանխատեսումը ֆինանսների առումով նշանակում է պետական կառավարման և տնտեսավարող սուբյեկտների մակարդակով մշակել ֆինանսական վիճակի փոփոխությունը տվյալ տարում ու հեռանկարում: Կանխատեսումները կարող են լինել միջնաժամկետ /5-10 տարի/ և երկարաժամկետ /10 և ավելի/: Ֆինանսական կանխատեսման նպատակը ֆինանսական ռեսուրսների իրական հնարավոր մեծության, ձևավորման աղբյուրների և նրանց օգտագործման որոշումն է կանխատեսվող ժամանակաշրջանում: Ֆինանսական կանխատեսումները անհրաժեշտ տարրեր են և միաժամանակ հանդիսանում են ֆինանսական քաղաքականության մշակման փուլ: Ֆինանսական կանխատեսումը պետության հնարավոր ֆինանսական վիճակի կանխատեսումն է, ֆինանսական պլանների ցուցանիշների հիմնավորումը: 
Կիրառվում են ֆինանսական կանխատեսման տարբեր  մեթոդներ`  էկոնոմետրիկական մոդելների կառուցում (ցույց են տալիս ֆինանսական պլանների ցուցանիշների դինամիկան` պայմանավորված տնտեսական երևույթները բնորոշող գործոններով), կորելացիոն-ռեգրեսիոն վերլուծություն, փորձագիտական գնահատում (հարցումներ), իրավիճակային վերլուծություն և կանխատեսում (այդ թվում, իմիտացիոն մոդելավորման, աճի մոդելի մեթոդները), համեմատական կախյալ ցուցանիշների մեթոդ, ծրագրային-նպատակային մեթոդ (իրականացվում է գիտատեխնիկական ծրագրերի բազայի վրա):
Ֆինանսական պլանավորումը  ֆինանսական պաշարների ծավալների և դրանց բաշխման /վերաբաշխման/ հավասարակշռության ապահովման գործընթացն է:  Ֆինանսական պլանավորումն ընդգրկում է նախատեսվող սոցիալ-տնտեսական ծրագրերի /պետական, տեղական/ ու բիզնես-ծրագրի` տնտեսավարող սուբյեկտների մակարդակով համալիր միջոցառումները և նրանց կենսագործումը: Ֆինանսական պլանավորումն իրենից ներկայացնում է նաև ֆինանսական միջոցառումների կոնկրետ ծրագիր:

Ֆինանսական պլանավորման նպատակը տնտեսավարող սուբյեկտների, համակարգի զարգացման հավասարակշռությանը և համաչափությանը հասնելն է:

Ֆինանսական պլանավորման խնդիրներն են` ֆինանսական ռեսուրսների աղբյուրների որոշումը, օպտիմալ համամասնությունների սահմանումը, միջոցների բաշխումը կենտրոնացված և ապակենտրոնացված ֆոնդերի, ազգային տնտեսության ճյուղերի միջև, ռեսուրսների օգտագործման  կոնկրետ ուղղությունների որոշումը, անհրաժեշտ պահուստների ստեղծումը:

Ֆինանսական պլանավորումն իրականացվում է պետական իշխանության և կառավարման մարմինների, տնտեսավարող սուբյեկտների  կողմից:

Ֆինանսական պլանավորման հիմնական օբյեկտը ֆինանսական ռեսուրսներն են, որոնք բաշխվում են ֆինանսական համակարգի սուբյկտների միջև: 
   Ֆինանսական պլանավորումը հիմնված է հետևյալ սկզբունքների վրա` կենտրոնացված և ապակենտրոնացված մոտեցումների համակցության /միասնական ֆինանասական քաղաքականության հնարավորություն/, միասնականության /տնտեսական, սոցիալական և ֆինանսական  պլանավորման փոխկապվածությունը/, պլանների գիտական հիմնավորվածության, առարկայական-նպատակային /ֆինանսավորման կոնկրետ ուղղության որոշում/:
Դիտարկվում է ֆինանսական պլանավորման 3 ուղղություն` տարածքային, ճյուղային և ֆունկցիոնալ: Տարածքային պլանավորումը ենթադրում է տարածքային պլանային մարմինների գործողությունների փոխկապվածություն: Ճյուղային պլանավորման գործընթացում որոշվում է ֆինանսական ռեսուրսների բաշխման խնդիրը` ելնելով պետական առաջադրանքների կատարման առաջնահերթություններից: Ֆունկցիոնալ պլանավորմամբ որոշվում են տնտեսության և ոչ արտադրական ոլորտի զարգացման խնդիրները, ինչպես նաև սոցիալական բնույթի ու ներքին և արտաքին առևտրին վերաբերող հարցերը:

Ֆինանսական պլանավորումը կարող է լինել տարեկան, միջնաժամկետ /3-5տարի/, հեռանկարային:

Հեռանկարային ֆինանսական պլանավորման նպատակն է ապահովել տնտեսական և սոցիալական զարգացման այն խնդիրները, որոնք բխում են ֆինանսական քաղաքականության ծրագրից: Հեռանկարային ֆինանսական պլանը յուրաքանչյուր տարի ճշգրտվում է` ելնելով նախորդ տարվա փաստացի ցուցանիշներից: Հեռանկարային ֆինանսական պանավորումը կարևոր նշանակություն ունի ընդլայնված վերարտադրության տեմպերը և համամասնությունները որոշելու, կազմակերպությունների հիմնական նպատակները իրականացնելու գործում: Հեռանկարային պլանավորումը կազմակերպությունների տնտեսական զարգացման ռազմավարության բաղկացուցիչ մասն է, որի հիման վրա որոշվում է տնտեսավարող սուբյեկտների ֆինանսական քաղաքականությունը` ըստ ֆինանսական գործունեության որոշակի ուղղությունների: 

Ֆինանսական պլանավորման ու կանխատեսումների կարևոր բաղադրիչներից մեկն էլ բնակչության դրամական եկամուտների ու ծախսերի հաշվեկշիռն է: Ֆինանսական պլանավորումը ամփոփում է տնտեսավարող սուբյեկտների գրեթե բոլոր ծառայությունների գործունեության արդյունքները: 
Ֆինանսական պլանավորման հիմնական փաստաթուղթը ֆինանսական պլանն է:

Ազատ շուկայի պայմաններում ֆինանսական պլանավորումն ընդգրկվում է բիզնես-պլանի կազմի մեջ: Ընթացիկ ֆինանսական պլանը կազմվում է եռամսյակային կտրվածքով, ինչը հնարավորություն է տալիս սահմանելու օպերատիվ հսկողություն պլանային ցուցանիշների կատարման նկատմամբ:

Պլան հասկացությունը նշանակում է կանխատեսումների ու տնտեսական նպատակների ամբողջություն, որին հասնելու համար տրամադրվում են որոշակի միջոցներ: Այս բնորոշումը հավասարապես կիրառելի է ինչպես մակրոտնտեսական, այնպես էլ միկրոտնտեսական մակարդակներում: Սակայն պլանն ավելի շատ համապատասխանում է երկրի մակարդակով մակրոտնտեսական ծրագրավորմանը: Հանդիսանալով կարևոր գործիք` պլանը ծառայում է որպես կառավարում իրականացնելու գործողություն, նպատակ: Ֆինանսական պլանի մշակման հիմնական նպատակը եկամուտների փոխկապակցվածության ապահովումն է անհրաժեշտ ծախսերի հետ: Ֆինանսական պլանի հիման վրա իրականացվում է  ֆինանսավորումը, որն իրենից ներկայացնում է ֆինանսական միջոցների հատկացում: 
Ֆինանսական պլանները լինում են ռազմավարական կամ երկարաժամկետ, ընթացիկ կամ կարճաժամկետ, ինչպես նաև առաջնային /ձեռնարկությունների,կազմակերպությունների ֆինանսական պլանները, պետական կազմակերպությունների նախահաշիվները/, հանրագումարային /պետական, տարածքային, ճյուղային պլանները/:

Ռազմավարական ֆինանսական պլանը մշակվում է` ելնելով տնտեսավարող սուբյեկտների բիզնեսի զարգացման շահերից, սակայն հաշվի է առնվում երկրում իրականացվող պետական ֆինանսական քաղաքականությունը: Ռազմավարական պլանում արտացոլվում են առաջիկա հեռանկարում կազմակերպությունների համար անհրաժեշտ ներդրումային միջոցների ծավալը և դրանց օգտագործման ժամկետները, ֆինանսական ռեսուրսների հնարավոր աղբյուրները և ներդրումների արդյունքում արտադրության ակնկալվող շահութաբերության մակարդակը:

Տնտեսավարող սուբյեկտներն իրականացնում են նաև ընթացիկ ֆինանսական պլանավորում, որը ռազմավարական պլանավորման բաղկացուցիչ մասն է և մշակում է` ելնելով որոշակի ցուցանիշներից` հաշվի առնելով այն փոփոխությունները, որոնք կատարվել են նախորդ ժամանակաշրջանում: Ընթացիկ ֆինանսական պլանավորման հիմնական խնդիրը ֆինանսական ռեսուրսների ծավալի որոշումն է: 
ՀՀ ֆինանսական պլանների համակարգում գլխավոր տեղը պատկանում է պետական և տեղական ինքնակառավարման մարմինների բյուջեներին, որոնցում  արտացոլվում են դրամական միջոցների ֆոնդերի կազմավորման ու օգտագործման ուղղությունները:
Ֆինանսական պլանավորման մեթոդները:   Ֆինանսական ցուցանիշների պլանավորման ժամանակ կարող են օգտագործվել հետևյալ մեթոդները` նորմատիվային, հաշվարկաանալիտիկ /վերլուծական/, հաշվեկշռային, նախատեսվող որոշումների օպտիմալացման /համահարթեցում/, տնտեսագիտական-մաթեմատիկական մոդելավորման, էքստրապոլիացիայի, փորձագիտական գնահատման, գործակիցների:

  Ֆինանսական ցուցանիշների պլանավորման նորմատիվային մեթոդի էությունը կայանում է նրանում, որ սպառման նորմաների և տեխնիկատնտեսական նորմատիվների /չափանիշների/ հիման վրա հաշվարկվում է ֆինանսական պաշարների և դրա աղբյուրների տարեկան պահանջը: Ֆինանսական պլանավորման նորմատիվային մեթոդը կիրառվում է տեղական, պետական և տնտեսավարող սուբյեկտների ֆինանսների մակարդակով: Ֆինանսական պլանավորման ընթացքում կիրառվում է մի շարք նորմաների և նորմատիվների, այսինքն` չափանիշների համակարգ: Հաշվարկավերլուծական մեթոդի կիրառման դեպքում ֆինանսական ցուցանիշների վերլուծության հիման վրա այն ընդունվում է որպես հիմք և կիրառվում է ինդեքս /համաթիվ/` ըստ որի հաշվարկվում է  ցուցանիշի մեծության փոփոխության չափը: Հաշվարկավերլուծական մեթոդը կիրառվում է այն դեպքերում, երբ բացակայում են տեխնիկատնտեսական չափանիշները, իսկ ֆինանսական ցուցանիշների միջև փոխադարձ կապը կարող է սահմանվել անուղղակի կարգով` դինամիկայում տարիների վերլուծության հիման վրա: Այս մեթոդի հիմքում ընկած է փորձնական գնահատականը: Ֆինանսական ցուցանիշների պլանավորման հաշվեկշռային մեթոդի էությունը կայանում է նրանում, որ հաշվեկշիռների կազմման միջոցով հասնում են ֆինանսական պաշարների և նրանց պահանջի միջև հավասարակշռված կապի: Հաշվեկշռային մեթոդը գործնականում կիրառվում է շահույթի բաշխման և այլ ֆինանսական պաշարների պլանավորման ժամանակ, կուտակման ու սպառման հիմնադրամների նախատեսման դեպքում: Ֆինանսական հավասարակշռված կապը արտահայտվում է «մնացորդ + մուտքեր = ծախսեր + մնացորդ» ձևով: Նախատեսվող որոշումների օպտիմալացման, այսինքն` համահարթեցման մեթոդի դեպքում մշակվում են մի քանի տարբերակներ և նրանցից ընտրվում է առավել արդյունավետը: Այս դեպքում կարող են կիրառվել ընտրության տարբեր չափորոշիչներ` նվազագույն ծախսեր, նվազագույն շահույթ, նվազագույն կապիտալ ներդրում, նվազագույն ընթացիկ ծախսեր, առավելագույն եկամուտներ` մեկ միավոր արտադրանքի հաշվով, առավելագույն շահույթ` մեկ միավոր ներդրված կապտալի հաշվով: Ֆինանսական պլանավորման  համահարթեցման մեթոդի ժամանակ օգտագործվում է հետևյալ բանաձևը` Ըծ + Կն *Ագ =min /նվազագույն/, այսինքն` ընթացիկ ծախսերի և կապիտալ ներդրումների ու նրա արդյունավետության գործակցի արտադրյալը պետք է լինի նվազագույնը, որպեսզի ներդրված ծախսերը փոխհատուցվեն կարճ ժամանակամիջոցում: Տնտեսագիտական-մաթեմատիկական մոդելավորման մեթոդը ցույց է տալիս քանակական կապը ֆինանսական ցուցանիշների և նրանց վրա ազդող հիմնական գործոնների միջև: Այդ կապն արտահայտվում է տնտեսագիտական-մաթեմատիկական մոդելների միջոցով: Տնտեսագիտական-մաթեմատիկական մոդելն իրենից ներկայացնում է տնտեսական գործընթացների ճշգրիտ մաթեմատիկական նկարագրումը, այսինքն` այն գործոնների նկարագրումը, որոնք բնութագրում են տվյալ տնտեսական երևույթի գծով օրինաչափությունները` մաթեմատիկական հավասարումների, անհավասարությունների, աղյուսակների, գրաֆիկների օգնությամբ: Մաթեմատիկական մոդելի մեջ ներառվում են տնտեսական երևույթների վրա ազդող միայն հիմնական գործոնները: Տնտեսագիտական-մաթեմատիկական մոդելն արտահայտվում է հետևյալ ֆունկցիոնալ հավասարումով` Y= f (x), որտեղ` y-ֆինանսական ցուցանիշն է, x-ազդող հիմնական գործոնը, f-մաթեմատիկական ֆունկցիան` կախվածությունը: Էքստրապոլիացիայի մեթոդի դեպքում հեռանկարային ցուցանիշները որոշվում են փաստացի ցուցանիշների և նրանց ճշգրտումների հիման վրա: Փորձագիտական գնահատման մեթոդը հենվում է բարձր որակավորմամբ մասնագետների-փորձագետների փորձի վրա:
ԹԵՄԱ 5. ՖԻՆԱՆՍԱԿԱՆ ՎԵՐԱՀՍԿՈՂՈՒԹՅՈՒՆ
ՖԻՆԱՆՍԱԿԱՆ ՎԵՐԱՀՍԿՈՂՈՒԹՅԱՆ ՆՇԱՆԱԿՈՒԹՅՈՒՆԸ, ՕԲՅԵԿՏԸ, ՍԿԶԲՈՒՆՔՆԵՐԸ  ԵՎ ԽՆԴԻՐՆԵՐԸ
 Ֆինանսական վերահսկողությունն իրենից ներկայացնում է ֆինանսական օրենսդրության և կարգապահության պահպանմանն ուղղված միջոցառումների ամբողջություն: 

Ֆինանսական վերահսկողության օբյեկտը ֆինանսական ռեսուրսների կազմավորման ու բաշխման գործընթացն է, որի ընթացքում ստեղծվում են կենտրոնացված և ապակենտրոնացված դրամական միջոցների ֆոնդեր: 
Ֆինանսական վերահսկողության օբյեկտները կարող են դասակարգվել ըստ` 1. ֆինանսական միջոցների աղբյուրների /բյուջեներ, արտաբյուջետային հիմնադրամներ, վարկային միջոցներ/, 2. այս կամ այն կազմակերպությանը ֆինանսական մուտքերի և ծախսերի պատկանելիության /պետական և մունիցիպալ մարմիններ, բանկեր և այլ ֆինանսական կազմակերպություններ, ձեռնարկություններ/, 3. այս կամ այն նորմատիվային փաստաթղթում մուտքերի և ելքերի արտացոլման առանձնահատկությունների /բյուջեներ, նախահաշիվներ, հաշվետվություններ, օրենսդրական ակտեր և այլն/:  Այդ գործընթացում առաջանում են բազմաթիվ ֆինանսական ցուցանիշներ, որոնք հանդես են գալիս որպես ֆինանսական վերահսկողության առարկաներ (տարբեր մակարդակների բյուջեների եկամուտները և ծախսերը, հարկային վճարումները, տնտեսավարող սուբյեկտների եկամուտները և դրանց շրջանառության ծախսերը, ինքնարժեքը, շահույթը, տնային տնտեսությունների եկամուտներն ու ծախսերը):
 ՀՀ-ում պետական ֆինանսական վերահսկողություն իրականացնում են` ՀՀ նախագահի վերահսկողական ծառայությունը, կառավարության անձնակազմի վերահսկողական ծառայությունները, Ազգային ժողովի Հաշվեքննիչ պալատը, ՀՀ Ֆինանսների նախարարության վերահսկողական ծառայությունը, երկրի ԿԲ-ը:

 Ֆինանսական վերահսկողությունն իրականացվում է որոշակի սկզբունքների պահպանմամբ, որոնցից են անկախությունը, օբյեկտիվությունը, իրազեկությունը, հրապարակայնությունը, թափանցիկությունը, հավաստիությունը /փաստաթղթերով հիմնավորվածությունը/, իրականացնողների մասնագիտական պատրաստվածությունը: 
  
Ֆինանսական վերահսկողության հիմնական խնդիրներն են` ֆինանսական պարտավորությունների կատարման ստուգումը, դրամական միջոցների օգտագործման նպատակայնության և արդյունավետության ստուգումը, ֆինանսական գործառնությունների իրականացման կանոնների պահպանման ստուգումը, ֆինանսական ռեսուրսների նկատմամբ պահանջի և դրամական մուտքերի միջև հավասարակշռության ապահովումը, պետության առջև ֆինանսական պարտավորությունների կատարման ժամանակին և լիիրավ ապահովումը, ֆինանսական կարգապահության խախտման դեպքում նախազգուշացումը, գործող օրենսդրության և նորմատիվ այլ ակտերի պահպանումը: 
Բացահայտված թերությունների, անճշտությունների ու բացթողումների համար կիրառվում են զանազան հարկադրանքներ, տույժեր ու տուգանքներ, ինչը նպաստում է ֆինանսական կառավարման արդյունավետության բարձրացմանը:
ՖԻՆԱՆՍԱԿԱՆ ՎԵՐԱՀՍԿՈՂՈՒԹՅԱՆ ՁԵՎԵՐԸ  ԵՎ ՄԵԹՈԴՆԵՐԸ
Ըստ վերահսկողություն իրականացնող սուբյեկտների`  տարբերում են իշխանության ներկայացուցչական /օրենսդիր/  և տեղական ինքնակառավարման մարմինների, իշխանության գործադիր մարմնի, ֆինանսավարկային հաստատությունների, գերատեսչական, ներտնտեսական, աուդիտորական վերահսկողություն:

Ըստ տեսակի` առանձնացնում են պետական, ներտնտեսական,  հասարակական և անկախ /աուդիրտորական/ վերահսկողություն:

Պետական ֆինանսական վերահսկողությունը կոչված է իրականացնելու պետության ֆինանսական քաղաքականությունը ֆինանսական օրենսդրության, ֆինանսական կարգապահության պահպանման միջոցով: Ոչ պետական ֆինանսական վերահսկողության  ոլորտի մեջ է մտնում կազմակերպությունների ներքին վերահսկողությունը, որն իրականացնում են ֆինանսական ծառայությունները: Ոչ պետական վերահսկողության ձևերից մեկն էլ անկախ աուդիտորական վերահսկողությունն է: 
Ներտնտեսական ֆինանսական վերահսկողությունն իրականացվում է ձեռնարկությունների, կազմակերպությունների և հաստատությունների ստորաբաժանումների կողմից, որը նպաստում է արտադրական ֆոնդերի, ֆինանսական ռեսուրսների ռացիոնալ և արդյունավետ օգտագործմանը: 
Հասարակական ֆինանսական վերահսկողությունն իրականացնում են ֆիզիկական անձինք, հասարակական խմբերը` կամավորության և անհատույց սկզբունքով: 
Անկախ ֆինանսական վերահսկողություն իրականացնում են մասնագիտացված աուդիտորական ընկերությունները և ծառայությունները: Աուդիտորական վերահսկողությունն անկախ աուդիտորական ընկերությունների կողմից ֆինանսատնտեսական գործունեության վիճակի ստուգումն է պայմանագրի հիման վրա: Աուդիտորական գործունեության արդյունքը եզրակացությունն է, որը պարունակում է ամբողջական տեղեկատվություն հաշվապահական հաշիվների, հաշվեկշռի և այլ փաստաթղթերի համապատասխանության վերաբերյալ: Առանձնացնում են նաև ներքին աուդիտը, որը ձեռնարկության, ընկերության ներքին վերահսկողական համակարգի անբաժան մասն է: 

   Ըստ ֆինանսական գործունեության ոլորտների`  տարբերում են բյուջետային, հարկային, արժութային, վարկային, ապահովագրական, ներդրումային վերահսկողություն:

Ըստ իրականացման ժամանակահատվածի առանձնացնում են ֆինանսական վերահսկողության հետևյալ ձևերը` նախնական, ընթացիկ, հետագա և պարտադիր:

Նախնական վերահսկողությունն իրականացվում է բյուջեի նախագծերի,  ֆինանսական պլանների քննարկման և ընդունման փուլում: Ընթացիկ վերահսկողությունը տեղի է ունենում բոլոր մակարդակների բյուջեների, տնտեսավարող սուբյեկտների ֆինանսական պլանների կատարման ընթացքում: Հետագա վերահսկողությունն  իրականացվում է բոլոր մակարդակների բյուջեների կատարման հաշվետվությունների, ֆինանսական պլանների ցուցանիշների կատարման արդյունքների քննարկման ու հաստատման ընթացքում` ամփոփելով բյուջետային տարվա արդյունքները: Պարտադիր վերահսկողությունն իրականացնում են պետական մարմինները օրենսդրությամբ սահմանված կարգով և ժամկետներով,  մասնավորապես, հարկային ստուգումները, տարեկան ֆինանսական հաշվետվության պարտադիր աուդիտը:

Ֆինանսական վերահսկողությունն իրականացնելու համար կիրառվում են տարբեր մեթոդներ` 
· ստուգումները, 
· հետազոտությունները, 
· ֆինանսական վիճակի /գործունեության/ վերլուծությունը, 
· դիտարկումը, 
· վերստուգումները, 
· ռևիզիան:  
Ստուգումները կատարվում են այն դեպքերում, երբ անհրաժեշտություն է առաջանում պարզելու ֆինանսական գործունեության այս կամ այն ցուցանիշները: Դրա համար օգտագործվում են տնտեսավարող սուբյեկտների հաշվետու ցուցանիշների հավաստիության և  կատարված ծախսերի վերաբերյալ փաստաթղթերը: Խախտումներ հայտնաբերելիս միջոցառումներ են ձեռնարկվում դրանք վերացնելու համար:Ստուգումները լինում են թեմատիկ, փաստաթղթային, լաբորատոր, հանդիպակաց, հաշիվների և այլն: Հետազոտությունն իրականացվում է կազմակերպությունների ֆինանսատնտեսական գործունեության առանձին բնագավառների վիճակը պարզելու համար, որպեսզի հնարավորություն ստեղծվի սահմանել առաջիկա զարգացման ուղիները: Հետազոտությունն ի տարբերության ստուգման, ընդգրկում է ցուցանիշների լայն շրջանակ և բնութագրում է ֆինանսական դրությունը: 
Դիտարկումները շարունակական վերահսկողության ձև են, որոնց հիմնական նպատակն է հսկել տնտեսավարող սուբյեկտների կողմից ֆինանսական ռեսուրսների օգտագործումը: 
Ֆինանսական վիճակի վերլուծությունը համակողմանիորեն ուսումնասիրում է տնտեսավարող սուբյեկտների ֆինանսական գործունեությունը: 
Ռևիզիան  տարածված ու արդյունավետ ֆինանսական վերահսկողության մեթոդ է, որն ընդգրկում է սուբյեկտի ֆինանսատնտեսական  գործունեության բոլոր բնագավառները: Ռևիզիան լինում է լիակատար, մասնակի, թեմատիկ,  ամբողջական, պլանային, կոմպլեքս, փաստաթղթային, փաստացի: Լիակատար ռևիզիայի դեպքում ստուգվում են տնտեսավարող սուբյեկտների, ինչպես  նաև  բյուջետային  և  այլ  կազմակերպությունների, հիմնարկությունների, հաստատությունների ֆինանսատնտեսական գործունեության բոլոր բնագավառները: Մասնակի ռևիզիա է կատարվում` պարզելու նշված սուբյեկտների ֆինանսատնտեսական գործունեության առանձին բնագավառները: Թեմատիկ ռևիզիա կատարվում է մի շարք տնտեսավարող սուբյեկտների կտրվածքով և նպատակն է` պարզել ֆինանսատնտեսական գործընթացում գոյություն ունեցող տիպական թերություններն ու իրավախախտումները: Տնտեսական ու ֆինանսական գործառնությունների ընդգրկման առումով ռևիզիան  լինում  է  համընդհանուր  և  ընտրովի:  Համընդհանուր  ռևիզիայի  դեպքում ստուգվում են տնտեսավարող սուբյեկտների առանց բացառության բոլոր գործառնությունները: Ստուգվում են բոլոր սկզբնական փաստաթղթերը, որոնք կազմվել են ստուգվող ժամանակաշրջանում: Ընտրովի ռևիզիայի դեպքում ստուգվում են սկզբնական փաստաթղթերը ժամանակի որոշակի ժամանակահատվածի կտրվածքով: Ռևիզիայի ցանկացած տեսակ իրականացնելու համար կազմվում ու հաստատվում է ծրագիր, որի մեջ ցույց են տրվում ռևիզիայի նպատակը, օբյեկտը և հիմնական հարցերը:
Ռևիզիայի արդյունքների հիման վրա կազմվում է ակտ, որը պաշտոնական փաստաթուղթ է, և մշակվում են միջոցառումներ բացահայտված խախտումները վերացնելու, մեղավորներին պատասխանատվության ենթարկելու համար:
ԹԵՄԱ 6. ՀԱՐԿԵՐԻ ԷՈՒԹՅՈՒՆԸ  ԵՎ  ՏԵՍԱԿՆԵՐԸ
ՀԱՐԿԻ ԷՈՒԹՅՈՒՆԸ, ՏԱՐՐԵՐԸ  ԵՎ ԳՈՐԾԱՌՈՒՅԹՆԵՐԸ: ՀԱՐԿՄԱՆ ՍԿԶԲՈՒՆՔՆԵՐԸ
Հարկը պետական և հասարակական կարիքների բավարարման նպատակով համապարտադիր և անհատույց վճար է, որը գանձվում է ֆիզիկական ու իրավաբանական անձանցից` հարկային օրենսդրությամբ նախատեսված կարգով, չափերով ու սահմանված ժամկետներում: Բոլոր ժամանակներում պետությունների տնտեսական հիմքը հանդիսացել են հարկերը: Վերջիններս յուրաքանչյուր պետության եկամուտների գլխավոր աղբյուրներից են:

Հարկային համակարգի բաղկացուցիչ մասն են կազմում նաև տուրքը և դրա տեսակները: Տուրքը հիմնականում իրավաբանական և պետական այլ ծառայությունների դիմաց քաղաքացիներից ու կազմակերպություններից գանձվող վճար է: Տուրքերը գանձվում են դատարան տրված հայցադիմումների, նոտարական գործողությունների, ամուսնության, ամուսնալուծության, անվան, ազգանվան և հայրանվան փոփոխությունների, անձնագրերի տրման ու գրանցման, տուրքային գանձման զանազան փաստաթղթեր տալու համար: Պետական սահմանի վրայով անցկացվող (ներմուծվող, արտահանվող) ապրանքների համար գանձվում են մաքսատուրքեր (մաքսեր):
Հարկի էությունը առավել լիարժեք դրսևորվում է նրա գործառույթների միջոցով: Այդ գործառույթներն են` 

· ֆիսկալ գործառույթ, որը հաճախ անվանվում է նաև բյուջետային գործառույթ - այս գործառույթի միջոցով տնտեսավարող սուբյեկտների և քաղաքացիների եկամուտների մի մասն անցնում է պետության տրամադրության տակ,

· վերաբաշխման գործառույթը բխում է նախորդից, որի միջոցով տեղի է ունենում ֆիզիկական և իրավաբանական անձանց եկամուտների վերաբաշխում` հասարակական պահանջմունքների բավարարման համար,

· կարգավորող գործառույթ, որը շուկայական տնտեսության պայմաններում կարևոր նշանակություն է ձեռք բերում տնտեսական կյանքի վրա ներգործելու տեսակետից`  ֆինանսավորման հատուկ ֆոնդերի ստեղծում, արտոնյալ հարկերի կիրառում, սահմանում, հարկերից ժամանակավոր ազատում,

· խթանման գործառույթը, որն իրականացվում է հարկային  արտոնությունների, դրույքաչափերի, նվազեցումների, բացառությունների և այլ միջոցներով,

· վերահսկման գործառույթ  - վերահսկման գործառույթի միջոցով ապահովվում է հարկային կարգապահությունը,

· սոցիալական գործառույթն ուղղված է հասարակության տարբեր սոցիալական խմբերի միջև եկամուտների անհավասարության հարթեցմանը և իրականացվում է տարբերակված հարկագանձման միջոցով:

Հարկման սուբյեկտն այն իրավաբանական կամ ֆիզիկական անձն է, ով օրենսդրության շրջանակներում հարկ է վճարում: Հարկի կրողն այն ֆիզիկական կամ իրավաբանական անձն է, որը հարկը վճարում է իր սեփական եկամտից: Նման հարաբերության օրինակ է ԱԱՀ-ն, երբ արտադրողը կամ վաճառողը հարկի սուբյեկտն է, իսկ գնորդը` հարկի կրողը: Հարկման օբեկտը հարկման սուբյեկտի եկամուտն է կամ ունեցվածքը, որոշակի գործողությունների կատարումը (ունեցվածքի փոխանցում, ներմուծում), որից հաշվարկվում է հարկը: Հարկման բազան /միավորը/ հարկման օբյեկտի ֆիզիկական, արժեքային և այլ բնութագրիչն է, այն մեծությունը, որի նկատմամբ սահմանվում են հարկի դրույքաչափերը:  Հարկի դրույքաչափը սահմանվում է հարկային բազայի նկատմամբ տոկոսներով կամ բացարձակ գումարներով: Հարկի դրույքները լինում են պրոգրեսիվ, ռեգրեսիվ, համամասնական և հաստատուն: Պրոգրեսիվ դրույքները բարձրանում, իսկ ռեգրեսիվները իջնում են եկամտի կամ գույքի (հարկման օբյեկտի) արժեքի ավելացմանը համապատասխան: Հարկի համամասնական դրույքները սահմանվում են միասնական տոկոսաչափով, իսկ հաստատուն դրույքները` բացարձակ գումարով` անկախ եկամտի չափից: Տուրքերի դրույքաչափերը սահմանվում են գնահատման ենթակա գույքի արժեքի կամ բազայի գույքի նկատմամբ տոկոսներով և բազմապատիկով: Հարկային արտոնություններ ասելով հասկանում ենք հարկի սուբյեկտներին կամ հարկ վճարողներին հարկումից մասնակի կամ լրիվ ազատումը: Օրենսդրությամբ սահմանված են հարկային հետևյալ  արտոնությունները`  հարկվող օբյեկտի նվազեցում, հարկի  նվազեցում, հարկի հաշվարկման ու վճարման ժամկետային արտոնության սահմանում, հարկի դրույքաչափի նվազեցում և այլն:
   Հարկման սկզբունքների մասին առաջին անգամ խոսել է Ա. Սմիթը: Նա հարկերի գանձման սկզբունքների մեջ է ընդգրկել հաշվարկների չեզոքությունը, արդարությունը և պարզությունը: Այդ սկզբունքներն առ այսօր չեն կորցրել իրենց նշանակությունը: Ներկայումս հարկման բնագավառում գործում են հետևյալ սկզբունքները`

· համընդհանրության սկզբունք, ըստ որի բոլոր տնտեսավարող սուբյեկտները, ովքեր եկամուտ են ստանում, պետք է հարկ վճարեն,

· կայունության սկզբունք` ժամանակի ընթացքում հարկերի տեսակները և դրույքաչափերը պետք է կայուն մնան,

· հավասար վճարունակության սկզբունք, համաձայն որի շահույթն ու եկամուտները պետք է այնպես հարկվեն, որ տարբեր չափի եկամուտ ունեցողների համար հարկային «բեռը» համամասնական լինի,

· պարտադրության սկզբունք, ըստ որի հարկի վճարումը պարտադիր է բոլոր եկամուտ ստացողների համար,

· սոցիալական արդարության սկզբունք` հարկերը պետք է այնպես սահմանել, որ հարկատուները հավասար պայմաններում լինեն:

Հարկերի, դրանց սահմանման մեթոդների, ինչպես նաև գանձման ամբողջությունը ներկայացնում է պետության հարկային համակարգը: Հարկային արտոնությունների և ռացիոնալ հարկային դրույքաչափերի վրա կառուցված հարկային համակարգն ապահովում է արտադրության զարգացման և հարկային բազայի մեծացման խթանիչ գործառնությունը: Իսկ դրույքաչափերի չարդարացված բարձրացումը պայմաններ է ստեղծում արտադրության ծավալների կրճատման և հարկերի վճարումից խուսափելու համար: Ցանկացած պետության հարկային համակարգն իր էությամբ շարժունակ է: Դա կապված է տնտեսական իրավիճակի փոփոխության և տնտեսական աճի հետ:
ՀԱՐԿԵՐԻ ԴԱՍԱԿԱՐԳՄԱՆ ԱՌԱՆՁՆԱՀԱՏԿՈՒԹՅՈՒՆՆԵՐԸ
Հարկերը դասակարգվում են`  ելնելով տարբեր հատկանիշներից: 

Ըստ  գանձման բովանդակության` հարկերը ստորաբաժանվում են ուղղակի և անուղղակի հարկերի:

  Ուղղակի են կոչվում այն հարկերը, որոնցով հարկվում են սուբյեկտների եկամուտները և տնօրինվող օբյեկտները: Դրանցից են եկամտային հարկը, շահութահարկը, գույքահարկը, ժառանգության հարկը, նվիրատվության հարկը, հողի հարկը, ռեսուրսների հարկը:

    Անուղղակի հարկերը, ի տարբերություն ուղղակի հարկերի, սահմանվում են միջոցների շրջանառության համար, փաստացի գանձվում են վերջնական սպառողներից: Այդ հարկերից են ավելացված արժեքի հարկը, ակցիզային հարկը, մաքսային տուրքերը: Անուղղակի հարկերը սահմանվում են ապրանքների ու ծառայությունների գների նկատմամբ, վճարվում են սպառողների կողմից և մուտքագրվում պետական բյուջե:
Ըստ հարկման բնույթի՝ տարբերում են  պրոգրեսիվ, ռեգրեսիվ և համամասնական հարկեր:

Պրոգրեսիվ հարկման ժամանակ հարկման դրույքաչափը մեծանում է հարկման բազայի աճին համընթաց: Ռեգրեսիվ հարկը  ենթադրում է հարկադրույքի իջեցում եկամտի աճին համեմատ: Համամասնական հարկն այն հարկն է, երբ հարկման դրույքաչափը մնում է անփոփոխ` անկախ հարկման օբյեկտի արժեքից: 

Ըստ հարկման սուբյեկտների՝ հարկերը լինում են ֆիզիկական և իրավաբանական անձից գանձվող հարկեր:

Ըստ հարկման օբյեկտների` ապրանքներից և ծառայություններից, եկամուտներից և սեփականության օբյեկտներից գանձվող հարկեր:

Ըստ նպատակայնության հատկանիշի` հարկերը լինում են ընդհանուր և նպատակային: 
Ընդհանուր հարկերն ամրագրված չեն բյուջետային ծախսերից որևէ մեկին, իսկ նպատակային հարկերն ունեն ծախսման կոնկրետ ուղղվածություն:     

Ըստ գանձման եղանակի` առանձնացնում ենք հարկեր, որոնք գանձվում են աղբյուրի մոտ և հարկեր, որոնք գանձվում են ըստ հայտարարագրի:             

Ըստ կառավարման մակարդակների` հարկերը լինում են համապետական, ռեգիոնալ կամ տարածքային և տեղական: Համապետական հարկերից են շահութահարկը, ավելացված արժեքի հարկը, եկամտային հարկը, մաքսատուրքերը և այլն: Ռեգիոնալ հարկերին են վերաբերվում ձեռնարկությունների գույքահարկը, բնական ռեսուրսների արդյունահանումից հարկը և այլն: Տեղական հարկերի թվին դասվում են քաղաքացիների անշարժ գույքի հարկը, տրանսպորտային միջոցներից հարկը և այլ տուրքերը:
ՀԱՐԿԱՅԻՆ ԲԵՌԻ ԷՈՒԹՅՈՒՆՆ ՈՒ ՀԱՇՎԱՐԿՄԱՆ ՄԵԽԱՆԻԶՄԸ
Հարկային բեռը երկրի տնտեսության կամ առանձին հարկատուի հաշվով հարկերի ներգործության ցուցանիշն է:  Հարկային բեռի դերը և նշանակությունը հետևյալում է.
· համապետական մակարդակով հարկային բեռի որոշումն անհրաժեշտ է տարբեր երկրներում հարկային բեռի համեմատական վերլուծության և հարկային բարեփոխումների վերաբերյալ որոշումների ընդունման համար,
· պետության համար այս ցուցանիշը կարևորվում է հարկային քաղաքականության մշակման դեպքում,
· հարկային բեռի ցուցանիշը կիրառվում է որպես տնտեսավարող սուբյեկտների տնտեսական վարքի ինդիկատոր,
· հարկային բեռի ցուցանիշն անհրաժեշտ է պետության սոցիալական քաղաքականության ձևավորման համար:

 Հարկային բեռն երբեք չի «սպառվում» միայն վճարվող հարկի գումարով: Հարկ վճարողը միշտ կրում է որոշակի ծախսեր` կապված իր պարտավորությունների կատարման հետ (օրինակ, հաշվապահների և խորհրդատուների հաստիքների պահպանման ծախսեր, հարկային օրենսդրության խախտման արդյունքում տուգանքների վճարման հետ կապված ծախսեր, դատական ծախսերը հարկ վճարողի իրավունքի խախտման դեպքում և այլն): Սակայն հնարավոր չէ հարկ վճարողի լրացուցիչ ֆինանսական ծախսերը չափել դրամական միավորով, ուստի հարկային բեռի որոշման դեպքում կիրառվում են միայն փաստացի վճարված հարկերի գումարները: 

 Հարկային բեռն որոշվում է մակրոմակարդակում և միկրոմակարդակում: Մակրոմակարդակում հաշվում ենք տնտեսության և երկրի բնակչության հարկային բեռի մեծությունը, իսկ միկրոմակարդակում` կոնկրետ կազմակերպության հարկային բեռի և աշխատողի հարկային բեռի մեծությունը:

  Տնտեսության հաշվով հարկային բեռն իրենից ներկայացնում է ֆիզիկական և իրավաբանական անձանց կողմից վճարված բոլոր հարկերի հարաբերությունը համախառն ներքին արդյունքին: Այս ցուցանիշն որոշում  է հարկային բեռի մակարդակը ըստ ՀՆԱ-ի մեջ հարկերի բաժնի և հաշվարկվում է հետևյալ բանաձևով`
Kհարկ.բեռ = Σ Հ / ՀՆԱ, 

որտեղ`
Kհարկ.բեռ -   հարկային բեռի մակարդակը / հարկային բեռնվածությունը/

Հ -   ֆիզիկական և իրավաբանական անձանց կողմից վճարված հարկերը
ՀՆԱ - որոշվում է մեկ տարվա ընթացքում տվյալ երկրի տնտեսությունում արտադրված ապրանքների եւ ծառայությունների ծավալով` արտահայտված ընթացիկ շուկայական գներով:   

Բնակչության հաշվով հարկային բեռն իրենից ներկայացնում է մեկ շնչի հաշվով վճարված բոլոր հարկերի հարաբերությունը երկրի բնակչության մեկ շնչի հաշվով միջին եկամտին /բնակչության վճարունակությանը/: 

Kհարկ.բեռ = Σ Н / ПН = DH / ПH , 
որտեղª

H - մեկ շնչի հաշվով հարկի միջին գումարն է,

DH - բնակչության եկամուտն է` հարկերի վճարումից հետո,

ПH - բնակչության վճարունակությունն է.

կամ   Kհարկ.բեռ =  (Н:ЧН)/ (Д:ЧН)

Н-բնակչության կողմից վճարված հարկերը,

ЧН-երկրի բնակչության թիվը,

Д- բնակչության եկամուտները.

Աշխատողի հարկային բեռը փաստացի հավասար է ֆիզիկական անձանց եկամտային հարկի դրույքաչափին, որը գանձվում է աշխատողի եկամտից:

Kհարկ.բեռ =  Հեկ / Ե,
որտեղ`
Հեկ – ֆիզիկական անձանց եկամտային հարկը,

Ե -   աշխատողի եկամուտը.

Կազմակերպության հարկային բեռնվածության հաշվարկի համար կիրառվում է 4 ցուցանիշ: 

Առաջին ցուցանիշը ցույց է տալիս կազմակերպության հասույթի այն մասը, որն ուղղվում է հարկային պարտավորությունների մարմանը:
Kհարկ.բեռ =  Հկ / Հ, 
որտեղ`
Հկ – կազմակերպության վճարված հարկերը,

Հ -   կազմակերպության հասույթը.

 Երկրորդ ցուցանիշը ցույց է տալիս զուտ շահույթի այն մասը, որը գանձվում է կազմակերպությունից հարկերի տեսքով:

Kհարկ.բեռ =  Հկ / Շզ, 
որտեղ`
Շզ -  զուտ շահույթը, որը մնացել է հարկերի վճարումից հետո.

Երրորդ ցուցանիշը ցույց է տալիս, թե ավելացված արժեքի որ մասն է ուղղվում կազմակերպության հարկային պարտվորությունների մարմանը:
Kհարկ.բեռ =  Հկ / Աա, 

որտեղ`
Աա-   ավելացված արժեքը (ներկայացվում է հետևյալ կերպ - Աա =  ամորտիզացիոն հատկացումներ + աշխատավարձ+ կազմակերպության հարկեր).

Հարկային բեռի մեծության վրա ամորտիզացիոն գումարի ազդեցությունը բացառելու նպատակով կիրառվում է չորրորդ ցուցանիշը, որի դեպքում ֆիսկալ գանձումները համեմատվում են  նոր ստեղծված արժեքի հետ:

Kհարկ.բեռ =  Հկ / Ան,
որտեղ`
Ան -  նոր ստեղծված արժեքը (Ան = իրացումից հասույթ + ԱԱՀ +ակցիզային հարկ +իրացման հետ չկապված եկամուտներ - իրացման հետ չկապված ծախսեր – նյութական ծախսեր - ամորտիզացիոն հատկացումներ).

    Հարկային բեռի օպտիմալ մեծության խնդիրը կարևոր նշանակություն ունի պետության հարկային համակարգի ձևավորման և  կատարելագործման դեպքում: Պետությունը հարկ վճարողի եկամտի 1/3 ավելի  չպետք է գանձի: Միաժամանակ, հարկային բեռի սահմանային թույլատրելի մեծությունները կախված են  պետության պարտավորությունների մակարդակից:

ԹԵՄԱ 7. ՊԵՏԱԿԱՆ ԲՅՈՒՋԵ ԵՎ ԲՅՈՒՋԵՏԱՅԻՆ ՀԱՄԱԿԱՐԳ: ՊԵՏԱԿԱՆ ԲՅՈՒՋԵԻ  ՊԱԿԱՍՈՒՐԴ
ՊԵՏԱԿԱՆ ԲՅՈՒՋԵԻ ԷՈՒԹՅՈՒՆԸ ԵՎ  ՏՆՏԵՍԱԳԻՏԱԿԱՆ ԲՈՎԱՆԴԱԿՈՒԹՅՈՒՆԸ
«Բյուջե» տերմինն առաջացել է անգլերեն «Budget» բառից, որը նշանակում է պայուսակ: Սակայն նման բառացի թարգմանությունը չի բնորոշում բյուջեի էությունը և տնտեսական բովանդակությունը: Ցանկացած հասարակարգում բյուջեն տվյալ պետության դրամական միջոցների համապետական ֆոնդի գոյացման և օգտագործման հիմնական ֆինանսական պլանն է (եկամուտների և ծախսերի հաշվեկշիռը): 

Բյուջեն ֆինանսավարկային համակարգի հիմնական և առաջատար օղակն է: Այն ծառայում է որպես ֆինանսական կառավարման լծակ և վճռական դեր է խաղում տնտեսության մակարդակով արժեքային համամասնությունների ձևավորման ու կարգավորման, ինչպես նաև տնտեսության վերակառուցման և կառուցվածքային փոփոխությունների գործնական խնդիրների լուծումն անհրաժեշտ ֆինանսական ռեսուրսներով ապահովելու գործում: Բյուջեի միջոցով է կառավարությունն իրականացնում ֆինանսական ներգործություն գիտատեխնիկական առաջընթացի խթանման, տնտեսական և սոցիալական նոր ենթակառուցվածքների ստեղծման ու զարգացման, առանձին ժամանակահատվածներում տնտեսությունը ճգնաժամից դուրս բերելու, կայունացնելու և այլ ծրագրերի մշակման ու կենսագործման վրա:

Բյուջեն կարևոր դեր է խաղում հասարակական ամբողջական արդյունքի, մասնավորապես, ազգային եկամտի բաշխման ու վերաբաշխման գործում: Բյուջեի եկամուտների ձևավորման հիմնական աղբյուրը ազգային եկամուտն է: Բյուջեի միջոցով նյութական արտադրության ոլորտում ստեղծված ազգային եկամտի բաշխման կամ վերաբաշխման հիման վրա ձևավորվում են կենտրոնացված ֆոնդեր, որոնք ուղղվում են ոչ արտադրական ոլորտի պահպանման ծախսերը ֆինանսավորելուն: 

Ազգային եկամտի վերաբաշխման անհրաժեշտությունը թելադրված է ընդհանուր պետական նշանակության սոցիալ–տնտեսական միջոցառումների ֆինանսավորման պահանջով: Բյուջեի միջոցով կարգավորվում են ֆինանսավարկային ռեսուրսների ձևավորման ու օգտագործման, դրամաշրջանառության ու արտաքին տնտեսական գործունեության համամասնությունները, որն էլ արտահայտում է  բյուջեի` որպես նրա հիմնական ֆինանսական պլանի էությունը և տնտեսական նշանակությունը:

   Շուկայական տնտեսության պայմաններում պետական բյուջեի էությունը դրսևորվում է նրա գործառույթների միջոցով: Դրանք են` 

· ազգային եկամտի վերաբաշխման գործառույթ - պետական բյուջեի միջոցով տեղի է ունենում պետության դրամական միջոցների ֆոնդերի ձևավորում և օգտագործում` համապետական պահանջմունքները բավարարելու նպատակով,

· վերարտադրության գործընթացի ապահովում - պետությունը հաճախ նպաստում է տնտեսության առանձին ոլորտների զարգացմանը,

· պետական սոցիալական քաղաքականության իրականացում, 

· տնտեսության խթանում,

· ներքին և արտաքին անվտանգության ապահովում, 

· կառավարման ապարատի պահպանում,

· վերահսկման գործառույթ, որն իրականացվում է տնտեսության առանձին կառուցվածքային օղակներում` կապված դրամական միջոցների ձևավորման և օգտագործման հետ: 

   Ժամանակակից պետական բյուջեն բարդ, բազմապլանային գործիք է, որի շնորհիվ պետությունն իրագործում է կենտրոնական և տեղական կառույցների շահերի զուգակցում` հարկերի, բյուջետային դոտացիաների, տրանսֆերտների բաշխման միջոցով:

ՀՀ ՊԵՏԱԿԱՆ ԲՅՈՒՋԵԻ ԵԿԱՄՈՒՏՆԵՐԸ  ԵՎ  ԾԱԽՍԵՐԸ
Բյուջետային համակարգը յուրաքանչյուր պետության կազմի մեջ մտնող բոլոր տեսակի բյուջեների ամբողջությունն է: Բյուջետային համակարգի կառուցվածքն ամբողջովին համապատասխանում է տվյալ երկրի պետական կառուցվածքին:  «Հայաստանի Հանրապետության բյուջետային համակարգի մասին» ՀՀ օրենքը սահմանում է ՀՀ բյուջետային համակարգը և կանոնակարգում է բյուջետային գործընթացը:

 
 ՀՀ բյուջետային համակարգը իրավունքի նորմերով կարգավորվող ՀՀ տնտեսական հարաբերությունների և ՀՀ պետական կառուցվածքի վրա հիմնված հետևյալ 2 մակարդակի բյուջեների ամբողջությունն է` առաջին մակարդակ` պետական բյուջե, երկրորդ մակարդակ` համայնքների բյուջեներ: Պետական բյուջեն և համայնքների բյուջեները կազմում են ՀՀ համախմբված բյուջեն:

 Բյուջեն հաստատող իրավական ակտը պետական բյուջեի մասով ԱԺ ընդունած` տվյալ տարվա պետական բյուջեի մասին օրենքն է, իսկ համայնքի բյուջեի մասով` համայնքի ավագանու ընդունած` համայնքի բյուջեի մասին որոշումը:
ՀՀ-ում բյուջետային համակարգը հիմնվում է հետևյալ ընդհանուր սկզբունքների վրա` բյուջետային համակարգի միասնականություն, բյուջետային համակարգի մեջ մտնող տարբեր մակարդակների բյուջեների մուտքերի և ելքերի տարանջատում, բյուջեների ինքնուրույնություն, բյուջեների մուտքերի ու ելքերի արտացոլման լրիվություն, բյուջեների հաշվեկշռվածություն, բյուջետային ելքերի ամբողջական (համախառն) ծածկվածություն (բյուջեի բոլոր ելքերը պետք է ծածկվեն բյուջեի մուտքերով), բյուջետային միջոցների օգտագործման արդյունավետություն, բյուջեների հրապարակայնություն, բյուջետային միջոցների հասցեագրվածություն և նպատակայնություն, բյուջեների իրատեսություն:

   Հայաստանի Հանրապետության բյուջետային համակարգի գլխավոր օղակը պետական բյուջեն է, որը կարևոր դեր է խաղում սոցիալ-տնտեսական, պաշտպանության, գիտության զարգացման և այլ բնագավառներում, այն է` ձևավորված ֆինանսական ռեսուրսները վերաբաշխելու գործում: 

ՀՀ պետական բյուջեն կազմված է եկամտային և ծախսային մասերից: Եկամտային մասում արտացոլվում են տարբեր աղբյուրներից ստացվող եկամտային հոսքերը, իսկ ծախսային մասում դրանց օգտագործման ծավալներն` ըստ ուղղությունների:

  Բյուջետային եկամուտները օրենսդրությանը համապատասխան պետական և համայնքների բյուջեներ մուտքագրվող դրամական միջոցներն են   (բացառությամբ ոչ ֆինանսական ակտիվների օտարումից ստացվող միջոցների և բյուջեների պակասուրդի (դեֆիցիտի) ֆինանսավորման աղբյուրների դասվող միջոցների):  Բյուջետային ծախսերը պետական և տեղական ինքնակառավարման մարմինների, օրենսդրությամբ վերապահված գործառույթների ֆինանսական ապահովման նպատակով (բացառությամբ վարկերի և փոխատվությունների տրամադրման, ներգրավված փոխառու միջոցների մարումների, ինչպես նաև բաժնետոմսերի ու կապիտալում մասնակցության և այլ արժեթղթերի ձեռք բերման դեպքերի), համապատասխան բյուջեներից ուղղվող դրամական միջոցներն են: 
Բյուջեային մուտքերը պետական  կամ համայնքների բյուջեներ ստացվող դրամական միջոցներն են: Բյուջետային մուտքերը ներառում են տվյալ բյուջեին օրենքով ամրագրված բյուջետային եկամուտները, բյուջեի միջոցների տարեսկզբի ազատ մնացորդը, բյուջեից տրամադրված բյուջետային վարկերի և փոխատվությունների գումարների վերադարձից, ոչ դրամային տեսքով այլ ֆինանսական ակտիվների և ոչ ֆինանսական ակտիվների օտարումից ստացվող, ներգրավված փոխառու և այլ դրամական միջոցները: 

Բյուջետային ելքերը Սահմանադրությամբ և օրենքներով պետական ու համայքների բյուջեներից պետությանը և տեղական ինքնակառավարման մարմիններին վերապահված իրավասությունների իրականացմանն ուղղվող դրամական միջոցներն են: Բյուջետային ելքերը ներառում են բյուջետային ծախսերը, ինչպես նաև ֆինանսական ակտիվների (բացառությամբ բյուջեների միջոցների տարեսկզբի ազատ մնացորդի) ձեռքբերումները և ներգրավված փոխառու միջոցների մարումները:

ՀՀ պետական բյուջեի եկամուտների աղբյուրներն են`

· հարկային եկամուտները, 

·  պետական տուրքերը,

· պաշտոնական դրամաշնորհները,

· այլ եկամուտներ:

Հարկային եկամուտներն են`

· ավելացված արժեքի հարկը,
· ակցիզային հարկը,
· շահութահարկը,
· եկամտային հարկը, 
· բնապահպանական հարկը, 
· ճանապարհային հարկը, 
· շրջանառության հարկը, 
· մաքսատուրքերը,
· բնօգտագործման վճարը,
· սոցիալական վճարը,
· կենսաթոշակային վճարը,
· դրոշմանիշային վճարները, 
· ռադիոհաճախականության օգտագործման թույլտվության տրամադրման (գործողության ժամկետի երկարաձգման) պարտադիր վճարը և օգտագործման պարտադիր վճարը,
· հանրային ծառայությունների կարգավորման պարտադիր վճարը,
· հարկային օրենսդրությունը խախտելու համար գանձվող տուգանքները և տույժերը,
· օրենքով պետական բյուջեին ամրագրված այլ հարկային եկամուտներ:
  Պետական տուրքերն են օրենքով սահմանված պետական տուրքի տեսակները, բացառությամբ համայնքների բյուջեներին ամրագրված պետական տուրքի տեսակների:

Պաշտոնական դրամաշնորհներն են`

· օտարերկրյա պետությունների և միջազգային կազմակերպությունների տրամադրած դրամաշնորհները,

· այլ աղբյուրներից ստացվող պաշտոնական դրամաշնորհները:

Այլ  եկամուտներն են`

· բանկերում և ֆինանսական հաստատություններում պետական բյուջեի ժամանակավոր ազատ միջոցների տեղաբաշխումից ու դեպոզիտներից ստացվող տոկոսավճարները, իրավաբանական անձանց կապիտալում կատարված ներդրումներից ստացվող շահաբաժինները,

· պետական հիմնարկների հաշվեկշիռներում հաշվառվող գույքի, համայնքների վարչական տարածքներից դուրս գտնվող պետական սեփականություն համարվող հողերի վարձակալության կամ  կառուցապատման իրավունքի դիմաց գանձվող վարձավճարներր, 

· պետության կողմից տված վարկերի օգտագործման դիմաց վճարները (տոկոսները),

· պետության սեփականություն համարվող, ինչպես նաև տիրազուրկ,  ժառանգության իրավունքով, ֆիզիկական և իրավաբանական անձանցից նվիրատվության կարգով պետությանը որպես սեփականություն անցած`  հիմնական միջոց կամ ոչ նյութական ակտիվ չհանդիսացող գույքի օտարումից եկամուտները, 

· տիրազուրկ, ժառանգության իրավունքով, ինչպես նաև ֆիզիկական և իրավաբանական անձանցից  նվիրատվության կարգով պետությանը որպես սեփականություն անցած դրամական միջոցները.

· պետական վիճակախաղերի անցկացումից ստացվող եկամուտները,
· իրավախախտումների համար գործադիր և դատական մարմինների կողմից կիրառվող պատժամիջոցներից մուտքերը,
· պետական բյուջե մուտքագրվող այլ եկամուտները:
ՀՀ պետական բյուջեի ծախսերը կարելի բաժանել հետևյալ խոշոր խմբերի` տնտեսության զարգացման, սոցիալ-մշակութային միջոցառումների և գիտութան, պաշտպանության, կառավարման ապարատի պահպանման և այլ ծախսեր: 

   Պետական բյուջեի միջոցով ֆինանսավորվում են պետական նշանակության ծրագրերը և ծախսերը` հետևյալ հիմնական ուղղություններով` 

· ընդհանուր բնույթի պետական ծառայություններ, 

· պաշտպանություն, հասարակական կարգի պահպանություն և անվտանգություն, 

· կրթություն և գիտություն, 

· առողջապահություն, 

· սոցիալական ապահովություն, 

· բնակարանային կոմունալ տնտեսություն, 

· մշակույթ, սպորտ և կրոն, 

· վառելիքաէներգետիկ համալիր, 

· գյուղատնտեսություն, անտառային տնտեսություն, ջրային տնտեսություն և ձկնաբուծություն,

· լեռնահանքային արդյունաբերություն և հանքային հանածոներ, վերամշակող արդյունաբերություն, շինարարություն և բնապահպանություն, 

· տրանսպորտ և կապ, ճանապարհային տնտեսություն, 

· կառավարությանն օրենքով վերապահված իրավասությունների իրականացման այլ ուղղություններ:

 Պետական բյուջեում նախատեսվում է կառավարության պահուստային ֆոնդ, որը տվյալ տարվա պետական բյուջեում նախատեսված ելքերի լրացուցիչ ֆինանսավորման, պետական բյուջեում չկանխատեսված ելքերի ֆինանսավորման աղբյուր է: Կառավարության  պահուստային  ֆոնդի  մեծությունը  չի  կարող  գերազանցել տվյալ տարվա պետական բյուջեի մասին օրենքով նախատեսված ծախսերի 5%–ը: Պահուստային ֆոնդի հատկացումները կատարվում են կառավարության որոշումների հիման վրա:

Ծախսերն ունեն նպատակային և անվերադարձ բնույթ: Նպատակային զարգացման համար պետական միջոցների անվերադարձ տրամադրումը բյուջեից կոչվում է բյուջետային ֆինանսավորում:

ՊԵՏԱԿԱՆ ԲՅՈՒՋԵԻ ՊԱԿԱՍՈՒՐԴԸ ԵՎ ԴՐԱ ՖԻՆԱՆՍԱՎՈՐՄԱՆ ՈՒՂԻՆԵՐԸ
Միշտ չէ, որ պետական բյուջեի ծախսերն ու եկամուտները իրար հավասարակշռում են: Բյուջեի ծախսերի նկատմամբ եկամուտների  գերազանցումը կազմում է բյուջեի հավելուրդը (պրոֆիցիտը): Բյուջեի եկամուտների նկատմամբ ծախսերի  գերազանցումը կազմում է բյուջեների պակասուրդը (դեֆիցիտը):

   Տարբերում են պետական բյուջեի սկզբնական (առաջնային),  փաստացի, կառուցվածքային և ցիկլային պակասուրդներ: Սկզբնական (առաջնային) պակասուրդը  պետական բյուջեի ընդհանուր պակասուրդն է` հանած պետական պարտքի դիմաց վճարվող տոկոսների գումարը (տոկոսավճարները):  Փաստացի պակասուրդը կառավարության փաստացի եկամուտների և ծախսերի բացասական տարբերությունն է: Կառուցվածքային պակասուրդը  պետական բյուջեի եկամուտների և ծախսերի միջև եղած տարբերությունն է, որը հաշվարկված է լրիվ զբաղվածությանը համապատասխանող ազգային եկամտի մակարդակի համար:  Ցիկլային պակասուրդը պետական բյուջեի փաստացի և կառուցվածքային պակասուրդների միջև եղած տարբերությունն է: Առանձնացնում են բյուջեի պակասուրդի ակտիվ և պասիվ ձևերը: Բյուջեի պակասուրդի ակտիվ ձևը հնարավորություն է տալիս «առաջ մղել» տնտեսության հետագա զարգացումը և կապիտալի աճը: Պասիվ ձևը «ենթարկվում» է գնաճի (ինֆլյացիայի) օրենքներին:

   Գոյություն ունի բյուջեի պակասուրդի ֆինանսավորման երեք հիմնական աղբյուր` 

· դրամավարկային էմիսիա (կամ ֆինանսավորման էմիսիոն եղանակ, կամ նոր թղթադրամների թողարկում)
· ներքին պարտքի թողարկում (բյուջեի պակասուրդի ֆինանսավորման ոչ էմիսիոն կամ փոխառությունների եղանակ)
· արտաքին միջոցների ներգրավում: 
   Դրամավարկային էմիսիայի (ինֆլյացիոն աղբյուր) գերակայության դեպքում պակասուրդը հիմնականում ֆինանսավորվում է լրացուցիչ փողի էմիսիայի (տպելու) միջոցով: Այս պարագայում հաճախ առաջանում է սենյորաժ (կառավարության եկամուտ փող տպելուց): Այն իրենից ներկայացնում է դրամական զանգվածի աճի տեմպի գերազանցում իրական ՀՆԱ-ի աճի տեմպին, որի արդյունքում աճում են գները: Ներկայումս ՀՀ բյուջեի պակասուրդի ֆինանսավորում փող տպելու միջոցով կամ որ նույնն է ՀՀ ԿԲ-ի կողմից կառավարությանը վարկի տրամադրում չի կատարվում վերը նշված պատճառով:  
 
Առավել կիրառական եղանակը ոչ էմիսիոն կամ փոխառությունների եղանակն է, երբ պետությունը միջոցներ է փոխառնում առևտրային բանկերից ու բնակչությունից:  Պետությունը, տեղաբաշխելով իր պարտատոմսերը` վաճառելով դրանք բնակչությանը և առևտրային բանկերին, վարկային շուկայում մրցակցության մեջ է մտնում մասնավոր հատվածի հետ: Այս դեպքում մասնավոր ներդրողներից բացի, միջոցների (վարկի) նկատմամբ պահանջարկ է ներկայացնում նաև պետությունը: Ուստի դրամական զանգվածի անփոփոխ առաջարկի պայմաններում տոկոսադրույքներն աճում են, այսինքն` ներքին պարտքի թողարկման գերակայության դեպքում կառավարությունն իր պետական արժեթղթերի մեծ ծավալների տեղաբաշխման նպատակով բարձրացնում է տոկոսադրույքները, որի արդյունքում բարձրանում է միջին շուկայական տոկոսադրույքը: Այս պայմաններում առաջ է գալիս արտամղման էֆեկտ, քանզի եթե տոկոսադրույքներն աճեն, ապա մասնավոր ներդրումները կնվազեն, ինչը միջնաժամկետ ժամանակահատվածում կդանդաղեցնի իրական ՀՆԱ-ի աճի տեմպերը: Կկրճատվեն նաև այն սպառողական ծախսերը, որոնք կապված են երկարատև օգտագործման ապրանքների ձեռքբերման հետ, և սպառողական վարկը կթանկանա: Արդյունքում պետությունը վարկային շուկայից դուրս է մղում մասնավոր փոխառուներին:
    Արտաքին միջոցների ներգրավման գերակայության պայմաններում մեծանում են տվյալ երկրի արտաքին պարտքի ծավալները, հետևաբար և կախվածությունն արտաքին աշխարհից: Այս միջոցների ոչ նպատակային օգտագործումը կարող է ապագայում վտանգի երկրի վճարունակությունը և վստահությունը:

ՀՀ պետական բյուջեի պակասուրդը ֆինանսավորվում է  ներքին և արտաքին աղբյուրներից ստացվող փոխառու զուտ միջոցների, պետական բյուջեից տրամադրված փոխառու միջոցների վերադարձից ստացվող միջոցների, ինչպես նաև այդ բյուջեի միջոցների տարեսկզբի ազատ մնացորդի հաշվին,  պետական գույքի, այդ թվում` անավարտ շինարարության օբյեկտների մասնավորեցումից ստացվող միջոցների հաշվին: 

ԱԺ ներկայացվող առաջիկա տարվա պետական բյուջեի մասին օրենքի նախագծում պետական բյուջեի պակասուրդը չի կարող գերազանցել կառավարության բյուջետային ուղերձում նշված առաջիկա տարվա համախառն ներքին արդյունքի 7,5 տոկոսը:

ԲՅՈւՋԵՏԱՅԻՆ ԳՈՐԾԸՆԹԱՑԻ ԷՈւԹՅՈւՆՆ Ու ԱՌԱՆՁՆԱՀԱՏԿՈւԹՅՈւՆՆԵՐԸ ՀԱՅԱՍՏԱՆԻ ՀԱՆՐԱՊԵՏՈւԹՅՈւՆՈւՄ
  
Բյուջետային գործընթացը յուրաքանչյուր բյուջետային տարվա բյուջեները կազմելու, քննարկելու, հաստատելու և կատարելու, դրանց տարեկան  հաշվետվությունը հաստատելու ուղղությամբ պետական և տեղական ինքնակառավարման մարմինների` օրենքով կանոնակարգված գործունեությունն է: 

 Բյուջեների նախագծերը կազմվում են կառավարության գործունեության, ինչպես նաև համայնքների զարգացման ծրագրերին համապատասխան: 

ՀՀ-ում բյուջետային տարին սկսվում է յուրաքանչյուր տարվա հունվարի 1-ից և ավարտվում նույն տարվա դեկտեմբերի 31-ին: 

  Տվյալ բյուջետային տարվա բյուջետային գործընթացն սկսվում է ՀՀ վարչապետի կողմից առաջիկա տարվա բյուջետային գործընթացն սկսելու մասին որոշման ընդունման օրը և ավարտվում տվյալ բյուջետային տարվա բյուջեների կատարման վերաբերյալ հաշվետվությունը հաստատելու օրը:

Պետական բյուջեի նախագծի մշակման գարծընթացը բաղկացած է երկու փուլից`
· առաջիկա տարվա պետական բյուջեի նախագծի մշակման համար հիմքեր ստեղծելու նպատակով առաջիկա 3 տարվա ՀՀ պետական միջնաժամկետ ծախսերի ծրագրի մշակում,

· առաջիկա տարվա պետական բյուջեի նախագծի մշակում:

Գործընթացի առաջին փուլում կազմվում է պետական միջնաժամկետ ծախսերի եռամյա ծրագիրը: Միջնաժակետ ծախսերի ծրագիրը ծառայում է հիմք` պետական բյուջեի նախագծի մշակման աշխատանքների համար: Միջնաժակետ ծախսերի ծրագրի մշակման փուլն սկսվում է առաջիկա տարվա բյուջետային գործընթացն սկսելու ՀՀ վարչապետի որոշման ընդունման օրը և ավարտվում միջնաժակետ ծախսերի ծրագրի հրապարակման օրը: Կառավարությունը հրապարակում, ինչպես նաև ԱԺ է ներկայացնում` ի գիտություն, միջնաժամկետ ծախսերի ծրագիրը:  

Պետական բյուջեի նախագիծն իր մեջ ներառում է`

1. կառավարության բյուջետային ուղերձը,

2. տվյալ տարվա պետական բյուջեի մասին օրենքի նախագիծը,

3. պետական բյուջեի նախագծի վերաբերյալ ՀՀ կառավարություն ներկայացված` ՀՀ կենտրոնական բանկի պաշտոնական  եզրակացությունը:

Կառավարության բյուջետային ուղերձը ներառում է` կառավարության զեկույցը բյուջետային տարվա սոցիալ-տնտեսական զարգացման և հարկաբյուջետային քաղաքականության հիմնական ուղղությունների մասին, պետության սոցիալ-տնտեսական իրավիճակը բնութագրող հիմնական ցուցանիշների կանխատեսումն առաջիկա 3 տարվա համար, պետբյուջեի նախագծի հիմքում դրված միջնաժամկետ ծախսերի ծրագրի ցուցանիշների վերաբերյալ տեղեկատվությունը:

Պետական բյուջեի մասին օրենքի նախագիծը ներառում է` պետական բյուջեի եկամուտները և ծախսերը, պետական բյուջեի դեֆիցիտը (պակասուրդը) կամ հավելուրդն ու դեֆիցիտի ֆինանսավորման աղբյուրները կամ հավելուրդի օգտագործման ուղղությունները, ՀՀ ԿԲ վարչական ծախսերի նախահաշիվը և կապիտալ ներդրումների առավելագույն սահմանաքանակը, այլ դրույթներ ու ցուցանիշներ:

Բյուջետային ֆինանսավորման հայտերի, արտաքին ու ներքին պարտավորությունների և հաջորդ տարում կանխատեսվող մուտքերի հիման վրա պետական լիազորված մարմինը (Ֆինանսների նախարարություն) կազմում է հաջորդ տարվա պետական բյուջեի նախագիծը ու ներկայացնում  կառավարություն: Կառավարությունը պետական բյուջեի նախագիծը ԱԺ քննարկմանն է ներկայացնում բյուջետային տարին սկսվելուց առնվազն 90 օր առաջ:  Բյուջեի նախագիծը հաստատվում է մինչ տարեվերջ: 

Բյուջեների կատարումը պետական և տեղական ինքնակառավարման մարմինների` համապատասխանաբար պետական և համայնքների բյուջեների մուտքերի ձևավորման և ելքերի իրականացման կանոնակարգված գործունեությունն է: Տվյալ տարվա հունվարի 1-ից մինչև դեկտեմբերի 31-ը ընդգրկում է կատարման փուլը: Պետական բյուջեի կատարման կարգը սահմանում է կառավարությունը:  

ԱԺ հաստատած պետական բյուջեում փոփոխություններ և /կամ լրացումներ կարող են կատարվել ԱԺ պատգամավորների, կառավարության առաջարկությամբ` օրենսդրական նախաձեռնության կարգով: Պետական բյուջեում փոփոխությունները  լրացումները կատարվում են օրենքով:
Պետական բյուջեի կատարման պատասխանատուն կառավարությունն է: 
Պետական բյուջեի կատարման հսկողությունն իրականացնում է կառավարությունը: Պետական բյուջեի կատարման վերահսկողությունն իրականացնոմ է Ազգային ժողովը: 

   Կառավարությունը յուրաքանչյուր տարվա պետական բյուջեի կատարման մասին տարեկան հաշվետվությունը ԱԺ է ներկայացնում մինչև հաջորդ տարվա մայիսի 1-ը: 
Համայնքի բյուջեի նախագիծը կազմվում է համայնքի զարգացման քառամյա ծրագրով` տվյալ բյուջետային տարվա հիմնախնդիրների լուծման համար անհրաժեշտ ֆինանսական միջոցների պլանավորման հիման վրա: Համայնքի  բյուջեի  նախագիծը կազմում է  համայնքի ղեկավարը: Համայնքի ղեկավարն ամփոփում է սահմանված ձևերով ներկայացված տվյալները և կազմում համայնքի բյուջեի նախագիծը, որը բաղկացած է համայնքի ղեկավարի բյուջետային ուղերձից և համայնքի բյուջեի մասին ավագանու որոշման նախագծից:  
Համայնքի ղեկավարի բյուջետային ուղերձը ներառում է` համայնքի ղեկավարի զեկույցը բյուջետային տարվա համայնքի զարգացման հիմնական ուղղությունների մասին, համայնքի բյուջեի նախագծով նախատեսված եկամուտների և ծախսերի հիմնավորումը, համայնքի բյուջեից ֆինանսավորվող նպատակային ծրագրերի կատարման համար պահանջվող գումարների ու առաջարկվող հատկացումների հիմնավորումը, պարտքերի կառուցվածքը և համեմատական վերլուծությունն ու այլ տեղեկություններ:  Համայնքի բյուջեի մասին ավագանու որոշման նախագիծը ներառում է` համայնքի բյուջեի եկամուտներն ու ծախսերը, դեֆիցիտը կամ հավելուրդը և դեֆիցիտի ֆինանսավորման աղբյուրները կամ հավելուրդի օգտագործման ուղղությունները, այլ դրույթներ ու ցուցանիշներ:

Համայնքի ղեկավարը համայնքի բյուջեի նախագիծը համայնքի ավագանու քննարկմանն է ներկայացնում երկամսյա ժանկետում, իսկ ավագանու անդամներին է ուղարկվում քննարկումից առնվազն մեկ շաբաթ առաջ: Համայնքի բյուջեն հաստատում է համայնքի ավագանին, ապա 3 օրվա ընթացքում համայնքի ղեկավարը այն ներկայացնում է մարզպետին: 
Համայնքի բյուջեի կատարման պատասխանատուն համայնքի ղեկավարն է: Իսկ կատարման վերահսկողությունն իրականացնում են համայնքի ավագանին, ԱԺ և կառավարությունը: 
ԹԵՄԱ 8. ՏԵՂԱԿԱՆ ՖԻՆԱՆՍՆԵՐ
ՀԱՄԱՅՆՔԱՅԻՆ ԲՅՈՒՋԵԻ ԵԿԱՄՈՒՏՆԵՐԸ ԵՎ ԾԱԽՍԵՐԸ

Տեղական ֆինանսներն իրենց կարևոր տեղն ունեն ֆինանսական համակարգում: Տեղական ինքնակառավարման ֆինանսական համակարգը ներառում է  համայնքների բյուջեները, համայնքների սեփականություն համարվող կազմակերպությունների ֆինանսները, տեղական նշանակության արտաբյուջետային, կամ հատուկ նշանակության հաշիվներում հավաքագրվող դրամական ֆոնդերը: 

  Պետության տարբեր տարածքների ֆինանսական ռեսուրսների ներուժի ծավալը և կառուցվածքը միմյանցից տարբերվում են: Վերջիններիս վրա ազդում են տնտեսական և բնական բազմաթիվ գործոններ, օրինակ, արտադրության տարածքային կառուցվածքի առանձնահատկությունները, տնտեսության տարածքային զարգացման մակարդակը և սպասվելիք աճի տեմպերը, բնակչության ժողովրդագրական վիճակը, ներդրումային քաղաքականության, գների համակարգը և այլն:

Տնտեսության  տեղական  ինքնակառավարման  ֆինանսական համակարգում առաջատար տեղը պատկանում է տեղական բյուջեներին: Վերջիններս արտացոլում են ֆինանսական այն ռեսուրսները, որոնք գտնվում են տեղական ինքնակառավարման մարմինների տրամադրության տակ և նրանց կողմից ուղղվում են տարածքների սոցիալ–տնտեսական զարգացման ծրագրերի իրականացման ֆինանսավորման նպատակներին:

Ինչպես նշվել է, ՀՀ  պետական կառուցվածքին և վարչատարածքային բաժանմանը համապատասխան` բյուջետային համակարգը բաղկացած է պետական բյուջեից և համայնքների բյուջեներից:

 Համայնքների բյուջեների ձևավորման հիմնական սկզբունքներն են`
· համայնքի ղեկավարի ներկայացմամբ համայնքի ավագանու կողմից ընդունված համայնքի զարգացման եռամյա ծրագրի հիման վրա համայնքային նշանակության հիմնախնդիրների լուծման համար անհրաժեշտ ֆինանսական միջոցների պլանավորումը,
·  պահուստային ֆոնդի ստեղծումը` որպես տվյալ տարվա համայնքի բյուջեում չկանխատեսված, ինչպես նաև վարկերի և այլ փոխառու միջոցների օգտագործման վճարների (տոկոսների) գծով ելքերի աղբյուրի ու կապիտալ ելքերի  ֆինանսավորման հիմնական երաշխիք,
· համայնքի բյուջեի հաշվեկշռվածությունը` յուրաքանչյուր տարվա համայնքի բյուջեի յուրաքանչյուր բաղկացուցիչ մասում նախատեսված հաշվարկային-դրամարկղային ելքերի հանրագումարը չպետք է գերազանցի համայնքի բյուջեի համապատասխան մասում տվյալ տարում նախատեսված հաշվարկային-դրամարկղային մուտքերի  հանրագումարին,
· խնայողականությունը, երբ կատարված ծախսին համապատասխանում է դրան համարժեք նյութական և ոչ նյութական ակտիվների ձեռքբերումը,
· արդյունավետությունը, երբ ապահովվում է կատարված ծախսի և համայնքի համար դրա օգտակարության միջև պատշաճ հարաբերակցությունը,
· հավաստիությունը և հստակությունը, որը հնարավորություն է ընձեռում ապահովել բյուջեի կատարման ու բյուջետային գործընթացի նկատմամբ իրականացվող վերահսկողության արդյունավետությունը` բյուջեի հոդվածների հիմքում դրվող հստակ հաշվարկների միջոցով,
· հրապարակայնությունը, որն ապահովում է համայնքի բյուջեի  ձևավորման և կատարման վերաբերյալ համայնքի անդամների իրազեկությունը:
 Համայնքների բյուջեների կառուցվածքը  բաժանվում է հետևյալ բաղկացուցիչ մասերի`

· համայնքի բյուջեի վարչական մաս (վարչական բյուջե),

· համայնքի բյուջեի ֆոնդային մաս (ֆոնդային բյուջե):

Համայնքի բյուջեի ֆոնդային մասի միջոցները չեն կարող փոխանցվել համայնքի բյուջեի վարչական մաս:

Համայնքի բյուջեի բաղկացուցիչ մասերից յուրաքանչյուրը պետք է հաշվեկշռված լինի:

  Համայնքների բյուջեների վարչական մասը (վարչական բյուջեն) ներառում է `
1. Համայնքների բյուջեներին օրենքով և իրավական այլ ակտերով ամրագրվող եկամուտները, այդ թվում` 

· հարկային եկամուտները,

· տուրքերը,

· պաշտոնական դրամաշնորհները,

·  այլ եկամուտներ:

Հարկային եկամուտներն  են`
· տեղական հարկերը`
· անշարժ գույքի հարկը,

· փոխադրամիջոցների գույքահարկը

· օրենքով պետական բյուջեին ամրագրվող այլ հարկատեսակներից և պարտադիր վճարներից կատարվող մասհանումները, 
· տեղական հարկերի գծով  հարկային օրենսդրության խախտումների համար հարկատուներից գանձվող տույժերը և տուգանքները:

Տուրքերն են`
· քաղաքացիական կացության ակտեր գրանցելու, դրանց մասին քաղաքացիներին կրկնակի վկայականներ, քաղաքացիական կացության ակտերում կատարված գրառումներում փոփոխություններ, լրացումներ, ուղղումներ կատարելու և վերականգնման կապակցությամբ վկայականներ տալու համար գանձվող պետական տուրքը,

· նոտրական գրասենյակների կողմից նոտարական ծառայություններ կատարելու, նոտարական կարգով վավերացված փաստաթղթերի կրկնօրինակներ տալու, նշված մարմինների կողմից գործարքների նախագծեր և դիմուներ կազմելու, փաստաթղթերի պատճեններ հանելու և դրանցից քաղվածքներ տալու համար գանձվող պետական տուրքը,

· տեղական տուրքերը:

Պաշտոնական դրամաշնորհներն են`
· պետական բյուջեից ֆինանսական համահարթեցման սկզբունքով տրամադրվող դոտացիաները,

· պետական բյուջեից տրամադրվող այլ դոտացիաները,

· պետական բյուջեից ընթացիկ ծախսերի ֆինանսավորման նպատակային հատկացումները` սուբվենցիաները,

· այլ աղբյուրներից ընթացիկ ծախսերի ֆինանսավորման նպատակով ստացվող պաշտոնական դրամաշնորհները:

Այլ եկամուտներն են`
· համայնքի սեփականություն համարվող հողերի, ինչպես նաև համայնքի վարչական տարածքում գտնվող պետական սեփականություն համարվող  հողերի վարձակալության կամ կառուցապատման իրավունքի դիմաց գանձվող վարձավճարները, 

· համայնքային հիմնարկների հաշվեկշիռներում հաշվառվող գույքի վարձակալությունից եկամուտները,

· վարչական իրավախախտումների համար տեղական ինքնակառավարման մարմինների կողմից վարչական պատասխանատվության միջոցների կիրառումից եկամուտները,

· համայնքի սեփականություն համարվող կազմակերպությունների տրամադրության տակ մնացած շահույթից համայնքի ավագանու որոշումներով կատարվող մասհանումները,

· տեղական վճարները,

· համայնքների հիմնարկների կողմից առանց տուրքի գանձման մառուցվող ծառայությունների դիմաց ստացվող /գանձվող/ վճարները,

· օրենքով և իրավական այլ ակտերով սահմանված` համայնքի բյուջե մուտքագրվող այլ եկամուտները: 
2. Դեֆիցիտի (պակասուրդի) ֆինանսավորման աղբյուրներն են`

· բյուջետային տարվա առանձին ժամանակահատվածներում առաջացող դեֆիցիտի (պակասուրդի) ֆինանսավորման համար համայնքի բյուջեին պետական բյուջեից և (կամ) այլ համայնքների բյուջեներից տրամադրվող բյուջետային փոխատվությունները,

· վարչական բյուջեի միջոցների տարեսկզբի ազատ մնացորդը,

· բյուջետային տարվա առանձին ժամանակահատվածում վարչական բյուջեում առաջացող դեֆիցիտի (պակասուրդի) ֆինանսավորման համար, ավագանու առաջարկությամբ, ՀՀ կառավարության որոշմամբ և սահմանած կարգով, տվյալ բյուջետային տարում ֆոնդային բյուջե վերադարձնելու պայմանով համայնքի ֆոնդային բյուջեից ներգրավվող ժամանակավոր ազատ միջոցները, 

· համայնքի բյուջեից տրամադրված բյուջետային փոխատվությունների վերադարձից ստացվող միջոցները:

Ծախսերի գծով` օրենքով սահմանված կարգով տեղական ինքնակառավարման մարմիններին վերապահված լիազորությունների իրականացման ընթացիկ ծախսերն են հետևյալ հիմնական ուղղություններով`
· ընդհանուր բնույթի համայնքային ծառայություններ,

· պաշտպանության բնագավառում օրենքով վերապահված լիազորությունների իրականացում,

· հասարակական կարգի պահպանության և անվտանգության բնագավառում օրենքով վերապահված լիազորությունների իրականացում,

· կրթություն և գիտություն,

· առողջապահություն,

· սոցիալական ապահովություն,

· մշակույթ, սպորտ և կրոն,

·  բնակարանային կոմունալ տնտեսություն,

· վառելիքաէներգետիկ համալիր,

· գյուղատնտեսություն, անտառային տնտեսություն, ջրային տնտեսություն և ձկնաբուծություն,

· լեռնահանքային արդյունաբերություն և հանքային հանածոներ (բացառությամբ վառելիքի), վերամշակող արդյունաբերություն, շինարարություն և բնապահպանություն,

· տրանսպորտ և կապ, ճանապարհային տնտեսություն,

· համայնքի ղեկավարին օրենքով վերապահված իրավասությունների իրականացման այլ ուղղություններ: 
Եվ, բյուջետային տարվա առանձին ժամանակահատվածներում առաջացող վարչական բյուջեի դեֆիցիտի (պակասուրդի) ֆինանսավորման համար պետական բյուջեից և (կամ) այլ համայնքների բյուջեներից ներգրավված բյուջետային փոխատվությունների մարումները, ինչպես նաև վարչական բյուջեից բյուջետային փոխատվությունների տրամադրումը:

Համայնքների բյուջեների ֆոնդային մասը (ֆոնդային բյուջեն) ներառում է`
1. Համայնքների բյուջեներին օրենքով և իրավական այլ ակտերով ամրագրվող եկամուտները, այդ թվում`
· պաշտոնական դրամաշնորհները,

· այլ եկամուտներ:

Պաշտոնական դրամաշնորհներն են`
· պետական բյուջեից կապիտալ ծախսերի ֆինանսավորման նպատակային հատկացումները` սուբվենցիաները,

· կապիտալ ծախսերի ֆինանսավորման համար այլ աղբյուրներից ստացվող նպատակային դրամաշնորհները:

Այլ եկամուտներն են`

· համայնքի սեփականություն համարվող, ինչպես նաև տիրազուրկ, ժառանգության իրավունքով, ֆիզիկական և իրավաբանական անձանցից նվիրատվության կարգով համայնքին որպես սեփականություն անցած գույքի օտարումից եկամուտները, 

· տիրազուրկ, ժառանգության իրավունքով, ինչպես նաև ֆիզիկական և իրավաբանական անձանցից նվիրատվության կարգով համայնքին որպես սեփականություն անցած դրամական միջոցները,

· վարչական բյուջեի պահուստային ֆոնդից  ֆոնդային բյուջե կատարվող  հատկացումները,

· բանկերում համայնքի բյուջեի ժամանակավոր ազատ միջոցների տեղաբշխումից և դեպոզիտներից ստացված տոկոսավճարները:

2. Դեֆիցիտի (պակասուրդի) ֆինանսավորման նպատակով ներգրավվող միջոցներն են`

· պետական բյուջեից և օրենքով թույլատրված այլ աղբյուրներից ստացված վարկերը,

· տեղական ինքնակառավարման մարմինների թողարկած պարտատոմսերի տեղաբաշխումից ստացված միջոցները,

· պետական սեփականություն համարվող անշարժ գույքի (բացառությամբ հողերի), այդ թվում` անավարտ շինարարության օբյեկտների մասնավորեցումից և օտարումից ստացված միջոցները, 

· ֆոնդային բյուջեի միջոցների տարեսկզբի ազատ մնացորդը:

Ելքերն են`

· Ծախսերի գծով` - օրենքով տեղական ինքնակառավարման մարմինների կողմից վերջիններիս վերապահված լիազորությունների շրջանակներում  կատարվող  կապիտալ ծախսերը:
· Ֆոնդային բյուջեի պակասուրդի ֆինանսավորման նպատակով ներգրավված վարկերի և տեղական ինքնակառավարման մարմինների թողարկած պարտատոմսերի մարումները և բյուջետային փոխատվությունների տրամադրումը:
· Վարչական բյուջեի պակասուրդի ֆինանսավորման նպատակով ֆոնդային բյուջեի ժամանակավոր ազատ միջոցների հատկացումները:

Համայնքների բյուջեներից պետության կողմից տեղական ինքնակառավարման մարմիններին պատվիրակված լիազորությունների իրականացման ծախսերի ֆինանսավորումը կատարվում է պետական բյուջեից այդ նպատակով տրամադրվող հատկացումների հաշվին: Պատվիրակված լիազորությունների իրականացման ծախսերի ֆինանսավորման կարգը սահմանում է ՀՀ կառավարությունը: 

   Համայնքի բյուջեն ունի պահուստային ֆոնդ, որը կարող է օգտագործվել տվյալ տարվա բյուջեով չկանխատեսված ելքերի կամ նախատեսված ելքերի լրացուցիչ ֆինանսավորման համար:

ԲՅՈՒՋԵՏԱՅԻՆ ԿԱՐԳԱՎՈՐՈՒՄԸ  (ԲՅՈՒՋԵՏԱՅԻՆ ՕՂԱԿՆԵՐԻ ՄԻՋԵՎ ԵԿԱՄՈՒՏՆԵՐԻ ԵՎ ԾԱԽՍԵՐԻ ԲԱՇԽՄԱՆ ԱՆՀՐԱԺԵՇՏՈՒԹՅՈՒՆՆ Ու ՆՇԱՆԱԿՈՒԹՅՈՒՆԸ)

ՀՀ տարբեր մակարդակի բյուջեների միջև եկամուտների ու ծախսերի բաշխումն արտահայտում է բյուջետային կարգավորման բուն էությունը և, միաժամանակ, պետության բյուջետային համակարգի գործընթացի (պետական և տեղական բյուջեների նախագծերի կազմման, քննարկման, հաստատման, կատարման ու վերահսկողության) բաղկացուցիչ մասն է: Բյուջետային կարգավորման հիմքում ընկած է եկամուտների ու ծախսերի օրենսդրորեն բաշխումը պետական և համայնքների բյուջեների միջև: 

   Կառավարության հանձնարարությամբ որոշվում է դոտացիաների, սուբվենցիաների ու սուբսիդիաների չափերը, որոնք պետական բյուջեից հատկացվում են առանձին տեղական բյուջեներին: 

 
Դոտացիան` ֆինանսական օգնության կամ օժանդակության ձև է, որը տրվում է անհատույց կարգով առանձին տեղական բյուջեներին, դրանց եկամուտների ու ծախսերի միջև գոյություն ունեցող ճեղքվածքը (դեֆիցիտը) փակելու համար` չառանձնացնելով դրա օգտագործման ուղղությունները (նպատակները): Տեղական բյուջեները տնօրինող մարմինները իրենք են որոշում դոտացիոն գումարների օգտագործման ուղղությունները:

  
Սուբվենցիան` ֆինանսական օգնության այնպիսի ձև է, որը թեև տրվում է անհատույց, բայց, որպես կանոն, կապիտալ ներդրումների կոնկրետ ծրագրեր ֆինանսավորելու համար: Դոտացիայի համեմատությամբ սուբվենցիայի օգտագործման կոնկրետ նպատակայնությունն այն դարձնում է հիմնավորված, իսկ կիրառումը` հեշտ վերահսկելի: Այլ նպատակով օգտագործելու դեպքում սուբվենցիոն գումարները ենթակա են վերադարձման: 

  
Սուբսիդիան` ֆինանսական օժանդակության այնպիսի ձև է, որը վերադաս բյուջեից տրվում է ստորադաս բյուջեին նույնպես անհատույց կարգով և որոշակի նպատակի համար: Այն հատկացնելիս  սովորաբար հիմք է ընդունվում սոցիալական բնույթի ֆինանսավորման ծրագրերի կատարումը: Ոչ նպատակային օգտագործման դեպքում սուբսիդիաները ենթակա են վերադարձման: 
Սուբսիդիաները ՀՀ–ում առայժմ կիրառում չունեն: Նկատի ունենալով կենտրոնացված նպատակային ու բյուջետային քաղաքականության անցկացման կարևորությունը, դոտացիայի համեմատությամբ սուբսիդիան կարելի է ֆինանսական օժանդակության առավել արդյունավետ ձև համարել:

    Համայնքների ներդաշնակ զարգացումն ապահովելու նպատակով ՀՀ պետական բյուջեի ծախսերում նախատեսվում են համայնքների բյուջեներին ֆինանսական համահարթեցման սկզբունքով` համայնքների ընթացիկ ծախսերի ծածկման համար անհատույց և անվերադարձ կարգով տրվող դրամական միջոցներ` ֆինանսական համահարթեցման դոտացիաներ:
  Համայնքներին չի կարող պարտադրվել ֆինանսական համահարթեցման սկզբունքով հատկացված ֆինանսական միջոցների ուղղում կոնկրետ ծախսերի իրականացմանը:

Պետական բյուջեի ծախսերում կարող են նաև նախատեսվել համայնքների բյուջեներին հատկացվող`

· այլ դոտացիաներ` համայնքի բյուջեի ընթացիկ ծախսերի ֆինանսավորմանն աջակցելու նպատակով որևէ ծախսատեսակի /ծրագրի/ իրականացման հետ չկապակցված, անհատույց և անվերադարձ կարգով տրվող դրամական միջոցներ,
· սուբվենցիաներ` համայնքի կողմից իրականացվող առանձին նպատակային ծախսատեսակի /ծրագրի/ կատարման համար անհատույց և անվերադարձ կարգով տրվող դրամական միջոցներ:

  ՀՀ կառավարությունն իրավասու է հետ պահանջել համայնքից պետական բյուջեից համայնքին հատկացված սուբվենցիաների ոչ նպատակային ծախսված գումարները: Սուբվենցիաների տրամադրումն իրականացվում է ՀՀ կառավարության կողմից սահմանված կարգով:

 Տվյալ ֆինանսական տարվա համար յուրաքանչյուր տեղական բյուջեի ծախսերին ուղղվող դոտացիայի ծավալը որոշվում է` հիմք ընդունելով քաղաքի կամ գյուղի բյուջեի ծախսերի չափը և սեփական (ամրակցված) եկամուտների կանխատեսվող գումարը: Յուրաքանչյուր քաղաքի կամ գյուղի բյուջեի ծախսերի ծրագրային ծավալի գնահատման ցուցանիշը որոշվում է նախորդ տարիների կատարողականի և հաջորդ տարվա համար սոցիալ-տնտեսական զարգացման ծրագրի առաջադրանքների հիման վրա: Առանց պետական բյուջեից ստացվող ֆինանսական միջոցների, տեղական բյուջեները միայն սեփական եկամուտներով չեն կարող բավարարել համայնքների սոցիալ-տնտեսական զարգացման ծախսերի ֆինանսական պահանջը:

  Բյուջետային կարգավորման միջոցով լուծվում է բոլոր տեսակի բյուջեների եկամուտների և ծախսերի հավասարակշռումն առանց դեֆիցիտի: 
ԹԵՄԱ 9.  ԱՐՏԱԲՅՈՒՋԵՏԱՅԻՆ ՀԻՄՆԱԴՐԱՄՆԵՐ
ԱՐՏԱԲՅՈՒՋԵՏԱՅԻՆ ՀԻՄՆԱԴՐԱՄՆԵՐԻ ԷՈՒԹՅՈՒՆԸ, ԴԵՐԸ
 Արտաբյուջետային հիմնադրամները հանդես են գալիս որպես երկարատև ժամկետի համար կանխատեսվող դրամական միջոցներ, որոնք օգտագործվում են հատուկ նշանակության կամ տնտեսական բնույթի ծրագրերի ֆինանսավորման համար: Դա իրականացվում է գործադիր և տեղական ինքնակառավարման մարմինների միջոցով:

   Արտաբյուջետային հիմնադրամների համար բնութագրական է եկամուտների աղբյուրների հստակ սահմանազատումը, որը հնարավորություն է տալիս ճիշտ կանխատեսել այդ հիմնադրամների ծավալը, նախատեսել ծախսման նպատակները և ուղղությունները: 

Արտաբյուջետային հիմնադրամները պատմականորեն ձևավորվել են երկու ուղիով.

· բյուջեից որոշակի, կարևոր նշանակության ծախսերի առանձնացումը և դրանց ֆինանսավորման համար հատուկ հիմնադրամների ստեղծումը,

· սեփական եկամուտների աղբյուրների հաշվին հիմնադրամի ձևավորումը:

   Արտաբյուջետային հիմնադրամները ունեն են խիստ նպատակային նշանակություն և վերահսկվում են բյուջեից անկախ: Արտաբյուջետային հիմնադրամների միջոցները գտնվում են պետական կամ մունիցիպալ սեփականության կազմում: Բյուջետային միջոցները կարող են փոխանցվել արտաբյուջետային հիմնադրամներին սուբսիդիաների և սուբվենցիաների կամ հարկային եկամուտներից հատկացումների ձևով:  

   Արտաբյուջետային հիմնադրամները տարբերվում են ըստ իրավական վիճակի և ստեղծման նպատակների:

 Ըստ իրավական վիճակի`  արտաբյուջետային հիմնադրամները լինում են պետական և տեղական:  

 Ըստ նպատակաուղղվածության` արտաբյուջետային հիմնադրամների միջոցների օգտագործման ուղղությունները ստորաբաժանվում են սոցիալական (հաճախ անվանում են նաև սոցիալական ապահովագրության ֆոնդ) և տնտեսական  ֆոնդերի: Առաջինը նախատեսված է հիմնականում սոցիալական բնույթի խնդիրների համար, իսկ երկրորդն ունի տնտեսական ուղղվածություն:

  Մի շարք երկրներում  սոցիալական նշանակության հիմնադրամներին են  վերաբերում`

· կենսաթոշակային հիմնադրամը,

· սոցիալական ապահովագրության հիմնադրամը,

· պարտադիր բժշկական ապահովագրության  հիմնադրամները,

· զբաղվածության պետական հիմնադրամը և այլն:

Կենսաթոշակային հիմնադրամ- Կենսաթոշակային հիմնադրամի դրամական միջոցները կամ այլ ակտիվները համարվում են պետական սեփականություն: Կենսաթոշակային հիմնադրամի գլխավոր խնդիրն է երկրի տարածքում գործող օրենսդրության, միջպետական և միջազգային պայմանագրերի հիման վրա պետական թոշակների, աշխատանքային, զինվորական ու սոցիալական նպաստների գծով վճարումներ կատարելը:

Կենսաթոշակային բարեփոխումների ուղին ընտրած ՀՀ-ը, կենսաթոշակային պետական համակարգի հիմքերի վրա, ձևավորել է նոր միասնական բազմաստիճան համակարգ` համակարգի կատարելագործման և նոր աստիճանների ներդրման ճանապարհով: ՀՀ բազմաստիճան կենսաթոշակային համակարգը բաղկացած է 2 բաղադրիչներից`  բաշխողական և կուտակային: Ըստ բաշխողական համակարգի` աշխատողներն ապահովում են անաշխատունակ տարիքի անձանց կենսաթոշակները: Պարտադիր  կուտակային բաղադրիչի դեպքում կենսաթոշակային խնայողությունները համարվում են անձի սեփականությունը և կարող են օգտագործվել կենսաթոշակային տարիքի հասնելուց հետո` կենսաթոշակ ստանալու նպատակով:  Կենսաթոշակային խնայողությունների նկատմամբ  գործում  են սեփականության, ժառանգման, տեղեկատվության ստացման սկզբունքները:

Սոցիալական ապահովագրության հիմնադրամ- Սոցիալական նշանակության արտաբյուջետային հիմնադրամներից է նաև սոցիալական ապահովագրության հիմնադրամը: Այն նախատեսվում է պետական ապահովագրման միջոցները տնօրինելու և օրենքով նախատեսված նպատակով ծախսելու համար: 

Պարտադիր բժշկական ապահովագրության հիմնադրամ- Զարգացած շուկայական տնտեսություն ունեցող երկրների փորձը ցույց է տալիս, որ առողջապահական հիմնախնդիրների արդյունավետ լուծման խթաններից մեկը բժշկական ապահովագրության կիրառումն է: Այդ պայմաններում ապահովագրությունը նպատակաուղղված է ինչպես պետության, այնպես էլ կազմակերպությունների և բնակչության միջոցներով հատուկ հիմնադրամի ստեղծմանը: Բժշկական սոցիալական ապահովագրությունը` որպես սոցիալական ապահովագրության քաղաքականության  ոլորտ, ոչ միայն երաշխավորում է հասարակության անդամներին սոցիալական օգնություն և ծառայությունների տրամադրում, այլև քաղաքացիների` սոցիալական ռիսկի այնպիսի գործոններից պաշտպանություն, որոնցից են հիվանդությունը, աշխատունակության կորուստը, դժբախտ պատահարները և այլն: 

   Զբաղվածության պետական հիմնադրամ- Արտաբյուջետային հիմնադրամներից է նաև զբաղվածության հիմնադրամը: Այդ հիմնադրամի միջոցները նախատեսվում են պետության կողմից ազգաբնակչության զբաղվածության քաղաքականության մշակման և համապատասխան միջոցառումների իրականացման համար: 

ԹԵՄԱ  10.  ՊԵՏԱԿԱՆ ՎԱՐԿ  ԵՎ ՊԵՏԱԿԱՆ ՊԱՐՏՔ
ՊԵՏԱԿԱՆ ՎԱՐԿԻ ՕԲՅԵԿՏԻՎ ԱՆՀՐԱԺԵՇՏՈՒԹՅՈՒՆԸ
Պետական վարկի դեպքում կողմերից մեկը պետությունն է, կամ տեղական ինքնակառավարման մարմինները, մյուսը` ֆիզիկական և իրավաբանական անձինք: 

Պետական վարկի հիմնական ձևերն են` պետական փոխառությունները, կարճաժամկետ պարտավորությունները, մուրհակները, բանկերում բնակչության խնայողությունները և այլն:

 Պետությունը կարող է վարկատուի, փոխառուի կամ երաշխավորի դերում հանդես գալ ինչպես երկրի ներսում, այնպես էլ այլ պետությունների հետ ունեցած հարաբերությունների ժամանակ: 

Ուստի տարբերում են ներքին և միջազգային պետական վարկեր: 

Ներքին պետական վարկի դեպքում վարկատուները բանկերն են, կառավարական հիմնարկները, տարբեր ընկերությունները, ապահովագրական հիմնարկները և այլն, իսկ պետությունը կատարում է փոխառուի (վարկառուի) դեր: Երբ փոխառուները իշխանության տեղական մարմիններն են, տարբեր ընկերությունները, ապա պետությունը կատարում է վարկատուի դեր: Ընդհանրապես ներքին պետական վարկը օգտագործվում է պետական բյուջեի պակասուրդը ծածկելու համար: Բացի այդ, պետական վարկը ազատ դրամական միջոցների հավաքագրման եղանակներից մեկն է:

 Շատ հաճախ պետութունը հանդես է գալիս որպես փոխառու և հազվադեպ` վարկատու, քանզի այդ դեպքում պետությունը վերադարձելիության և վճարելիության պայմաններով բյուջեից տրամադրում է միջոցներ իրավաբանական և ֆիզիկակական անձանց: Երբ պետությունը պատասխանատվություն է  ստանձնում մեկ այլ փոխառուի կողմից` իր պարտավորությունները չկատարելու դիմաց, հանդես է գալիս որպես երաշխավոր:  Երաշխիքների վճարմամբ պետության մոտ ծագում է հետադարձ պահանջի իրավունք:

    Բյուջետային վարկերը վերադարձելիության, ժամկետայնության, վճարելիության սկզբունքով պետական բյուջեից համայնքներին, իրավաբանական և ֆիզիկական անձանց, ինչպես նաև օտարերկրյա պետություններին և միջազգային կազմակերպություններին դրամական տեսքով տրվող միջոցներն են:

 Բյուջետային փոխատվությունները վերադարձելիության, ժամկետայնության սկզբունքով, առանց վճարելիության  սկզբունքի պետական բյուջեից և համայնքների բյուջեներից համայնքներին առանձին ծրագրերի կամ ծախսերի ֆինանսավորման նպատակով դրամական տեսքով տրվող միջոցներն են: 
Համայնքներին բյուջետային փոխատվությունները տրվում են 6 ամսից ոչ ավելի տևողությամբ և նշված փոխառուների կողմից ենթակա են վերադարձման նույն բյուջետային տարում:

Պետական վարկը կատարում է հետևյալ գործառույթները` 

· բաշխման -բաշխման գործառույթի միջոցով ձևավորվում են պետության կենտրոնացված դրամական ֆոնդերը կամ դրանք օգտագործվում են ժամկետայնության, վճարելիության և վերադարձելիության պայմաններով: Փոխառու միջոցների հաշվին պետությունը ֆինանսավորում է ծախսերը,
· կարգավորող - հանդես գալով վարկային հարաբերություններում` պետությունն ազդում է դրամական շրջանառության, փողի և կապիտալի շուկայում տոկոսադրույքների մակարդակի, արտադրության ու զբաղվածության վրա,
·  վերահսկողության - վերահսկողության գործառույթը կապված է պետության գործունեության և դրամական միջոցների կենտրոնացված ֆոնդերի վիճակի  հետ:
ՊԵՏԱԿԱՆ ՊԱՐՏՔԻ ԲՆՈՐՈՇՈՒՄԸ ԵՎ ԿԱՌԱՎԱՐՈՒՄԸ
Պետական պարտքն իրենից ներկայացնում է  կառավարության ընդհանուր պարտավորությունները ռեզիդենտների և ոչ ռեզիդենտների նկատմամբ:  Ըստ այդմ` պարտքերը դասակարգվում են` ներքին և արտաքին պարտքի:

Ներքին պարտքը պետության պարտավորություններն են տվյալ երկրի ձեռնարկությունների, տնային տնտեսությունների և այլ սուբյեկտների նկատմամբ: 
Արտաքին պարտքը պետության պարտավորություններն են օտարերկրյա պետությունների, ոչ ռեզիդենտ կազմակերպությունների, ձեռնարկությունների և ֆիզիկական անձանց նկատմամբ: 
ՀՀ արտաքին պետական պարտքը ներառում է օտարերկրյա պետություններից և միջազգային կազմակերպություններից ՀՀ կառավարությանը և ՀՀ ԿԲ-ին տրամադրված վարկերը, ինչպես նաև վարկերը`  տրամադրված ՀՀ կառավարության և ԿԲ երաշխիքներով:

Արտաքին փոխառությունների ոչ խելամիտ օգտագործումը հանգեցնում է արտաքին փոխառությունների մշտական անհրաժեշտությանը և հաճախ ստեղծում արտաքին պարտքի ճգնաժամային իրավիճակներ: 
Համախառն արտաքին պարտքը ռեզիդենտների կողմից օգտագործված (փաստացի բաշխված) և չմարված փոխառությունների պայմանագրային պարտավորություններն են ոչ ռեզիդենտների հանդեպ: Պայմանագրային պարտավորություններով նախատեսված, բայց դեռևս փաստացի չբաշխված ֆինանսական միջոցները չեն ներառվում  համախառն պարտքի մեջ: Ելնելով փոխառությունների պայմանագրային պարտավորություններից` վարկառու երկիրը համախառն արտաքին պարտքի գծով իրականացնում է սպասարկման վճարներ, որոնք ներառում են տոկոսագումարների և հիմնական գումարի մարումների գծով վճարները: 

  Համախառն արտաքին պարտքի կուտակային ծավալը հաշվարկելու համար օգտագործվում է հետևյալ բանաձևը`
Dt = Dt-1 + Bt – At -Wt
որտեղ`

Dt - ժամանակահատվածի (հաշվարկվող) վերջի դրությամբ արտաքին պարտքի կուտակային ծավալն է, 

Dt-1- նախորդ ժամանակահատվածի վերջի դրությամբ արտաքին պարտքի կուտակային ծավալն է,

Bt - վարկային ներհոսքն է t ժամանակաշրջանում,
At - t ժամանակաշրջանում իրականացված հիմնական գումարի մարումն է,
Wt - հիմնական գումարի ներումն է:
Ըստ այս բանաձևի` տարվա վերջում համախառն արտաքին պարտքը հավասար է նախորդ տարվա վերջի դրությամբ համախառն արտաքին պարտքին գումարած տվյալ տարվա ընթացքում զուտ վարկային ներհոսքը (բաշխումներից հանած հիմնական գումարի մարումներ) և հանած նախկինում ներգրավված վարկերի գծով կատարված ներումները: 
Համախառն արտաքին պարտքը դասակարգվում է՝ 

· ըստ վճարման ժամկետի -  կարճաժամկետ  և երկարաժամկետ պարտք
· ըստ ֆինանսական հոսքերի տեսակի – վարկային միջոցների բաշխում (օգտագործում), տոկոսավճարներ, հիմնական գումարի մարում 

· ըստ վարկառուի տեսակի – պետական  և մասնավոր հատված 

· ըստ վարկատուի տեսակի – պաշտոնական և  մասնավոր 

· ըստ արտոնյալության աստիճանի - արտոնյալ և  ոչ արտոնյալ: 
Արտաքին պարտքի արտոնյալությունը որոշվում է` պայմանավորված ժամկետայնությամբ և տոկոսադրույքով: Ինչքան երկար է պարտքի մարման ժամանակահատվածը և ինչքան ցածր է տոկոսադրույքը, այնքան ավելի բարձր է արտոնյալության աստիճանը: 

  ՀՀ-ում բյուջեի պակասուրդի ֆինանսավորման աղբյուրների կառուցվածքում սկսած 1996թ-ից ավելացավ ներքին աղբյուրների, մասնավորապես ավելի կարևոր նշանակություն ստացավ արժեթղթերի տեղաբաշխումից ստացվող եկամտի հաշվին պակասուրդի ֆինանսավորումը:  

Սովորաբար երկրի արտաքին պարտքի վիճակը համարվում է կայուն, եթե երկիրը կատարում է պայմանագրով իր վրա դրված պարտավորություններն ամբողջությամբ` առանց ժամկետանց տոկոսների կուտակման, արտաքին պարտքի վերաձևակերպումների իրականացման և տնտեսական աճի վրա ճնշում գործադրելու: 
Կառավարության հարկաբյուջետային քաղաքականության վերաբերյալ մակրոտնտեսական գնահատականներ են համարվում հետևյալ ցուցանիշները`
1. Պարտք / ՀՆԱ 

2. Պարտք / ապրանքների և ծառայությունների արտահանում
3. Պարտքի սպասարկում / ՀՆԱ
4.  Պարտքի սպասարկում / ապրանքների և ծառայությունների արտահանում:
Առաջին երկու ցուցանիշներն իրենցից ներկայացնում են պաշարներ, որոնք ցույց են տալիս պարտքի բեռը երկարաժամկետ ժամանակահատվածում: Երրորդ և չորրորդ ցուցանիշներն իրենցից ներկայացնում են հոսքային ցուցանիշներ. որքան դրանք բարձր են, այնքան անհրաժեշտություն է առաջանում կարճաժամկետ ժամանակահատվածում կարգավորել կառավարության կողմից վարվող քաղաքականությունները:
 Ֆիսկալ քաղաքականության կայունության վերաբերյալ արդյունավետ գնահատական կարող է համարվել Պարտք/ՀՆԱ ցուցանիշի դինամիկան, որի կանխատեսման համար պրակտիկայում օգտագործվում է հետևյալ բանաձևը (պարտքի կայունության բանաձև)`
∆dt =pdt + dt-1 * (r-g)

որտեղ` ∆dt – Պարտք/ՀՆԱ ցուցանիշի փոփոխությունն է,

pdt - առաջնային պակասուրդ/ՀՆԱ ցուցանիշը,

dt-1 - նախորդ տարվա պարտք/ՀՆԱ ցուցանիշն է,

r - իրական տոկոսադրույքը,

g - իրական ՀՆԱ աճը:

Առաջնային պակասուրդն իրենից ներկայացնում է բյուջեի ընդհանուր պակասուրդից հանած տոկոսավճարները: Բանաձևից երևում է, որ եթե տոկոսադրույքը գերազանցում է ՀՆԱ իրական աճը, ապա իրական ՀՆԱ-ի ամբողջ աճը ուղղվում է պարտքի սպասարկմանը, իսկ պարտքը դառնում է անկառավարելի:  Ուստի Պարտք/ՀՆԱ ցուցանիշի նվազման համար անհրաժեշտ  է երկու պայման`
· իրական տոկոսադրույքը պետք է ավելի ցածր լինի, քան իրական ՀՆԱ աճը
· կառավարությունը պետք է ամեն տարի ունենա առաջնային բյուջեի ավելցուկ, որը կարելի է ապահովել հարկային եկամուտների աճով:
Միջազգային պրակտիկայում բյուջետային տարվա ընթացքում վերցված պարտքի և կատարված կապիտալ ծախսերի չափաքանակների միջև հավասարությունն ընդունված անվանել հարկաբյուջետային քաղաքականության ոսկյա կանոն (քանի որ պետության կողմից կատարվող կապիտալ ծախսերն  ուղղակիորեն ազդում են տնտեսական աճի վրա, հետևաբար ենթադրվում է, որ կառավարության վարած հարկաբյուջետային քաղաքականության արդյունքում հետագայում հնարավոր կլինի հետ վերադարձնել կուտակված պարտքը):
Պետական պարտքի կառավարման մեթոդներն են` կոնվերսիան, ունիֆիկացիան (միասնականացումը), պարտատոմսերի փոխանակումը ռեգրեսիվ հարաբերակցությամբ, մարման հետաձգումը և փոխառությունների չեղյալ (անվավեր) հայտարարելը:

Կոնվերսիան պարտատոմսերի (փոխառությունների) եկամտաբերության փոփոխությունն է: Թողարկված պարտատոմսերի գործողության ժամկետների ավելացումը կոչվում է կոնսոլիդացիա: Փոխառությունների ունիֆիկացիան մի քանի փոխառությունների միավորումն է մեկում, երբ նախկինում թողարկված պարտատոմսերը փոխանակվում են նոր պարտատոմսերով: Որոշ դեպքերում կարող է իրականացվել պարտատոմսերի  փոխանակում ռեգրեսիվ հարաբերակցությամբ, այսինքն`  նախկինում թողարկված մի քանի պարտատոմսեր հավասարվում են մեկ նոր պարտատոմսին: Փոխառության մարման հետաձգումը (տարկետումը)  իրականացվում է այն ժամանակ, երբ նոր պարտատոմսերի թողարկումն օգտագործվում է նախկինում թողարկված պարտատոմսերի սպասարկման համար: 
Վերոնշյալ բոլոր մեթոդները կիրառվում են ներքին պարտքի նկատմամբ: Պարտավորությունների մարման հետաձգումը, նաև պարտքի չեղյալ հայտարարումը կարող է կիրառվել ինչպես ներքին, այնպես էլ արտաքին պարտքի նկատմամբ: Պարտքի չեղյալ հայտարարումը կարող է պայմանավորված լինել պետության ֆինանսական անկարողությամբ, այսինքն`  սնանկությամբ  կամ քաղաքական շարժառիթներով: 

ԹԵՄԱ 11.  ՁԵՌՆԱՐԿՈՒԹՅՈՒՆՆԵՐԻ (ԿԱԶՄԱԿԵՐՊՈՒԹՅՈՒՆՆԵՐԻ) ՖԻՆԱՆՍՆԵՐ
ՁԵՌՆԱՐԿՈՒԹՅԱՆ  ՖԻՆԱՆՍԱԿԱՆ ՀԱՐԱԲԵՐՈՒԹՅՈՒՆՆԵՐԸ
Կազմակերպությունը (ձեռնարկությունը) արտադրության ոլորտում ինքնուրույն տնտեսական սուբյեկտ է, որն ունի իրավաբանական անձի կարգավիճակ, արտադրում է ապրանքներ, մատուցում ծառայություններ, կատարում աշխատանքներ, կարող է զբաղվել տնտեսական գործունեության տարբեր տեսակներով, որոնց նպատակն է շահույթի ստացումը և կապիտալի աճը: 

 Ձեռնարկությունների և կազմակերպությունների ձեռնարկատիրական գործունեության ընթացքում ձևավորվում են տնտեսական կապեր իրենց գործընկերների  հետ` մատակարարների ու գնորդների, ֆինանսավարկային համակարգի, որի արդյունքում առաջանում են ֆինանսական հարաբերություններ: Այդ հարաբերությունները կապված են արտադրանքի արտադրության ու իրացման կազմակերպման, աշխատանքների կատարման, ծառայությունների մատուցման, ֆինանսական ռեսուրսների ձևավորման, ներդրումային գործունեության իրականացման հետ: Ֆինանսական հարաբերությունների նյութական հիմքը փողն է, իսկ առաջացման անհրաժեշտ պայմանը` դրամական միջոցների իրական շարժը, որի արդյունքում ձևավորվում և օգտագործվում են դրամական միջոցների կենտրոնացված ու ապակենտրոնացված ֆոնդերը: 

Ձեռնարկության ֆինանսները ֆինանսական կամ դրամական հարաբերությունների այն համախումբն են, որոնք առաջանում են հիմնական ու շրջանառու կապիտալի, ձեռնարկության դրամական ֆոնդերի ձևավորման և օգտագործման ընթացքում:

 Ձեռնարկությունների ֆինանսական հարաբերությունները ըստ տնտեսական բովանդակության կարող են ձևավորվել հետևյալ ուղղություններով`
· hիմնադիրների միջև ձեռնարկությունը ստեղծելու պահին` կապված կանոնադրական կապիտալի ձևավորման հետ,

· ձեռնարկությունների և կազմակերպությունների միջև` կապված արտադրանքի արտադրության ու իրացման հետ: Դրանց վերաբերում են հումքի, նյութերի, ապրանքների դիմաց մատակարարների ու գնորդների միջև ֆինանսական հարաբերություններին,

· ձեռնարկությունների ու նրանց ստորաբաժանումների` մասնաճյուղ, բաժին, արտադրամաս, միջև ծախսերի ֆինանսավորման, շահույթի և մյուս աղբյուրների վերաբաշխման հարաբերությունները,

· ձեռնարկությունների և աշխատողների միջև` կապված եկամուտների բաշխման և օգտագործման, շահաբաժինների վճարման հետ,

· ձեռնարկությունների և ֆինանսավարկային համակարգի միջև`  կապված հարկերի վճարման տարբեր բյուջետային մակարդակների պարտադիր այլ մուծումների, արտաբյուջետային ֆոնդերին հատկացումների, վարկերի մարման, տույժ ու տուգանքների հետ,

· ձեռնարկությունների և ապահովագրական ընկերությունների միջև` կապված ապահովագրման, վճարներ կատարելու և փոխհատուցում ստանալու հետ,

· այլ բնույթի դրամական հարաբերություններ (վերադաս, ձեռնարկության ստորաբաժանումներ, ներդրումային կազմակերպություններ և այլն):

ՁԵՌՆԱՐԿՈՒԹՅԱՆ ՖԻՆԱՆՍՆԵՐԻ ԿԱԶՄԱԿԵՐՊՄԱՆ ՍԿԶԲՈՒՆՔՆԵՐԸ  ԵՎ ԳՈՐԾԱՌՈՒՅԹՆԵՐԸ
 Ձեռնարկությունների ֆինանսների գործառույթները նույնն են, ինչ  ֆինանսներինը՝ բաշխման և վերահսկողության:

Բաշխման գործառույթի միջոցով տեղի է ունենում նախասկզբնական կապիտալի ձևավորում, արտադրության մեջ դրա ավանսավորում, եկամուտների և ֆինանսական ռեսուրսների բաշխում: Ֆինանսների բաշխման գործառույթի հետ է կապված կազմակերպությունների ստացած եկամուտների բաշխման միջոցով դրամական ֆոնդերի ձևավորումը: 

Ֆինանսների վերահսկողության գործառույթի օբյեկտիվ հիմքը արտադրության ու իրացման, ծառայությունների մատուցման ծախսերի, դրամական եկամուտների ու ֆոնդերի արժեքային հաշվառումն է: 

Ֆինանսների գործառույթները ցանկացած ձեռնարկությունում պետք է ծառայեն երեք կարևորագույն խնդիրների կատարմանը`

· ձեռնարկությանը ապահովել անհրաժեշտ դրամական միջոցներով,

· շահութաբերության ապահովում և առավելագույն շահույթի ստացում,

· իր աշխատողների ու սեփականատերերի նյութական և սոցիալական պահանջների բավարարում:

 Ձեռնարկությունների ֆինանսական հարաբերությունները կառուցվում են որոշակի սկզբունքների պահպանմամբ: Դրանք են՝ տնտեսական ինքնուրույնությունը, ինքնաֆինանսավորումը, նյութական շահագրգռվածությունը, նյութական պատասխանատվությունը:
Տնտեսական ինքնուրույնության սկզբունքը գործնականում չի կարող իրացվել առանց ֆինանսական ինքնուրույնության և անկախության: Գործող օրենսդրությունը հնարավորություն է տալիս, որպեսզի տնտեսավարող սուբյեկտներն ինքնուրույն որոշեն տնտեսական գործունեության (բիզնեսի) ոլորտը, ֆինանսավորման աղբյուրները, դրամական միջոցների ներդրման ուղղությունները: 

Ինքնաֆինանսավորման սկզբունքի իրացումը ձեռնարկատիրական գործունեության հիմնական պայմաններից մեկն է: Դա նշանակում է արտադրության ու իրացման, ծառայությունների մատուցման վրա կատարված ծախսերի փոխհատուցում, արտադրության զարգացման համար ներդրում իրականացնել սեփական միջոցների հաշվին (անհրաժետության դեպքում դիմել փոխառու ռեսուրսներին):

Նյութական շահագրգռվածության սկզբունքը, որպես օբյեկտիվ անհրաժեշտություն, ապահովվում է ձեռնարկատիրական գործունեությանը հիմնական նպատակով` շահույթի ստացման ձգտումով: 

Նյութական պատասխանատվության սկզբունքը նշանակում է պատասխանատվության որոշակի համակարգի առկայություն ֆինանսատնտեսական գործունեության բոլոր բնագավառներում: Պայմանագրային պարտավորությունները չկատարող, հաշվարկային կարգապահություն չպահպանող, վարկերը ժամանակին չմարող, հարկային կարգապահությանը չենթարկվող ձեռնարկությունները պետք է կրեն ֆինանսական պատասխանատվություն, վճարեն տույժ, տուգանք:

Պլանայնությունը` որպես հիմնարար սկզբունք, տարածվում է ամբողջ գործունեության վրա` սկսած հումքի, նյութերի, ապրանքների, ոչ ընթացիկ ակտիվների ձեռքբերման շուկայից, արտադրության ու իրացման գործոնները կանխատեսելուց մինչև թողարկվող արտադրանքի վերջնական սպառողների բացահայտումը: Արտադրական կազմակերպության ֆինանսական պլանը պետք է արտացոլի ոչ միայն դրամական հոսքերի ամբողջական ու ժամանակագրական ծավալը, այլև արտահայտի դրանում «եկամուտ» հանդիսացող մուտքերի մեծությունը, որոնց զգալի մասը հանդես է գալիս որպես դրամական կուտակում` դառնալով աղբյուր բյուջեի եկամուտների ու շահույթի ձևավորման:  

Արտադրական ձեռնարկությունների ֆինանսական ու նյութական ռեզերվներով ապահովվածությունը թելադրվում է ձեռնարկատիրական գործունեության պայմաններով, դրանցում կատարված ներդրումների ու ծախսերի ժամանակին ու լրիվ կամ մասնակի չփոխհատուցման որոշակի ռիսկի առկայությամբ:

ՁԵՌՆԱՐԿՈՒԹՅԱՆ ԴՐԱՄԱԿԱՆ ՖՈՆԴԵՐԸ  ԵՎ ՖԻՆԱՆՍԱԿԱՆ ՌԵՍՈՒՐՍՆԵՐԸ
Ձեռնարկության դրամական ֆոնդերի ձևավորումը սկսվում է կազմակերպման պահից և հանդիսանում է նրա գործունեության կարևոր կողմերից մեկը: Ցանկացած կազմավորվող ձեռնարկություն գործող օրենսդրության պահանջների համաձայն ստեղծում է կանոնադրական կապիտալ: Կանոնադրական կապիտալը ձեռնարկության սեփական միջոցների հիմնական նախասկզբնական աղբյուրն է, որը ձևավորում է հիմնական ու շրջանառու կապիտալը, և որոնք էլ իրենց հերթին ուղղվում են արտադրական ֆոնդերի ձեռք բերմանը,  ստեղծվում է ոչ ընթացիկ և ընթացիկ ակտիվների անհրաժեշտ ծավալը:

Սեփական կապիտալը գործնականում ձեռնարկության բոլոր ակտիվների և պարտավորությունների տարբերությունն է: Սեփական կապիտալը իր հերթին բաժանվում է հաստատուն ու փոփոխուն մասերի: Առաջինը կանոնադրական կապիտալն է, երկրորդը ձեռնարկության ֆինանսական արդյունքից ածանցվող միջոցներն են` լրացուցիչ կապիտալ, պահուստային կապիտալ, վերաբաշխված շահույթը, հատուկ ֆոնդերը: Լրացուցիչ կապիտալը առաջանում է մի քանի աստիճաններով` ոչ ընթացիկ ակտիվների արժեքի մեծացում վերագնահատման պատճառով, արտադրական նպատակով անհատույց ստացված նյութական և դրամական արժեքներ:

Ձեռնարկության տնտեսական գործունեության արդյունքը և նպատակը շահույթն է: Հարկային վճարումներից հետո ձևավորվում է շահույթի մի այնպիսի գումար, որը մնում է ձեռնարկության տրամադրության տակ, և որից էլ ձևավորվում են պահուստային կապիտալը (ֆոնդը) և նմանատիպ այլ ֆոնդեր, ինչպես նաև կուտակման ու սպառման ֆոնդերը: Պահուստային կապիտալի ֆոնդը նախատեսված է հաշվետու տարվա վնասը ծածկելու, շահույթը անբավարար լինելու պայմաններում շահաբաժիններ վճարելու և այլ նպատակների համար: Չբաշխված շահույթն ուղղվում է հատուկ ֆոնդերի ձևավորմանը` կուտակման, սպառման և այլ նպատակային ֆոնդեր: Կուտակման ֆոնդը այն դրամական միջոցներն են, որոնք նախատեսվում են արտադրության զարգացման և ընդլայնման համար: Սպառման ֆոնդը դրամական այն միջոցներն են, որոնք ուղղվում են կոլեկտիվի սոցիալական կարիքներին, խրախուսումներին, փոխհատուցում և օգնություն վճարելուն: Արժութային ֆոնդը ձևավորվում է արտարժույթով արտադրանքի իրացում կատարող և արժույթով հասույթ ստացող կազմակերպությունների մոտ: Ամորտիզացիան (ոչ ընթացիկ ակտիվների մաշվածք) ստեղծվում է կապիտալի օգտագործման գործընթացում, վերաբերում է ոչ ընթացիկ ակտիվներին:
Ձեռնարկության ֆինանսական ռեսուրսները ներկայացնում են սեփական դրամական եկամուտների և մուտքերի ամբողջությունը, որը նախատեսված է ձեռնարկության ֆինանսական պարտավորությունները կատարելու և արտադրության զարգացման հետ կապված ծախսերը ֆինանսավորելու համար: 
Ձևավորման աղբյուրների հետ կապված` ռեսուրսները բաժանվում են սեփականի (ներքին) և ներգրավվածի (արտաքին): 
Գործնականում ընդունված է դրամական ֆոնդերը բաժանել չորս խմբերի`

· սեփական միջոցների ֆոնդեր,  

· փոխառու միջոցների ֆոնդեր, 

· ներգրավված միջոցների ֆոնդեր, 

· օպերատիվ (ընթացիկ) դրամական ֆոնդեր:

Դրամական միջոցների ֆոնդերի առաջին խումբը   ներառում է` կանոնադրական կապիտալը, լրացուցիչ կապիտալը, պահուստային կապիտալը, ներդրումային ֆոնդը, արժութային ֆոնդը և այլն:
Հաճախ դրամական հոսքերի ստացման և ծախս կատարելու անհրաժեշտության ժամկետները չեն համընկնում, և առաջանում է միջոցների նկատմամբ ժամանակավոր պահանջ: Ուստի ներգրավվում են փոխառու աղբյուրներ և ձևավորվում հետևյալ ֆոնդերը` բանկային վարկեր, առևտրային վարկեր  և այլն:

Միաժամանակ, տնտեսական արդյունքի հաշվին, բյուջեի և բանկերի հանդեպ պարտավորությունները կատարելուց հետո, կուտակվում են ապակենտրոնացված միջոցներ` աշխատողների, բաժնետերերի կարիքները հոգալու համար` ձևավորելով հետևյալ ֆոնդերը` սպառման ֆոնդեր, հաշվարկներ շահաբաժինների գծով, գալիք ժամանակաշրջանի եկամուտներ, առաջիկա վճարումների և ծախսերի պահուստ, այլ ֆոնդեր:

Ձեռնարկությունները ընթացիկ գործառնության արդյունքներով` պարբերաբար բավարարում են առավել ժամկետային և առաջնահերթ պահանջները հետևյալ օպերատիվ ֆոնդերի հաշվին` աշխատանքի վարձատրության, շահաբաժինների վճարման,  բյուջեին  վճարումների, այլ վճարումների:

Ձեռնարկատիրական գործունեության կառավարման կարևորագույն բնագավառներից մեկը դրամական հոսքերի կարգավորումն է:  Կազմակերպության նորմալ տնտեսական գործունեության պայմաններում`
· դրամական մուտքերի հիմնական մասը կազմում է գործառնական գործունեությունից ստացվող հասույթը, այսինքն`  մուտքեր վաճառքից,

· մուտքերի հաջորդ խումբը  ձևավորվում է ներդրումային գործունեությունից ստացված եկամուտներից,
·   դրամական հոսքերի երրորդ խումբը ֆինանսական գործարքներից ստացվող մուտքերն են`  վարկեր և փոխառություններ, արժեթղթերի էմիսիայից մուտքեր:

Դրամական ելքերը նույնպես բաժանվում են 3 խմբի`
· հիմնական, 

· ներդրումային,
·  ֆինանսական գործունեության ապահովման հետ կապված:
Դրամական մուտքերի ճիշտ կանխատեսումը և դրամական ելքերի ուղղությունների` ըստ ժամկետների որոշումը շատ կարևոր է կազմակերպության ընթացիկ նորմալ գործունեությունը ապահովելու համար: 
ՁԵՌՆԱՐԿՈՒԹՅԱՆ ՊԱՍԻՎՆԵՐԻ ԿԱՌՈՒՑՎԱԾՔԸ ԵՎ ՍԵՓԱԿԱՆ ԱԿՏԻՎՆԵՐԻ ՇԱՀՈՒԹԱԲԵՐՈՒԹՅՈՒՆԸ: ՖԻՆԱՆՍԱԿԱՆ ԼԾԱԿ
   
Ընդունված է սեփական աղբյուրներին  զուգահեռ կիրառել բիզնեսի ֆինանսավորման արտաքին աղբյուրների հինգ տեսակ`
· փոխառություններ,
· կապալ- կապալատուն կապալառուին ներկայացնում է որոշակի իրական ակտիվներ, որը պարտավորվում է որոշակի ժամանակահատվածում նրան կատարել վճարում, ըստ էության կապալը ֆինանսավորում է փոխառու աղբյուրների ներգրավմամբ,
· բաժնետոմսերը,  որպես ֆինանսավորման մեթոդ, ձեռնարկություններն օգտագործում են այն դեպքերում, երբ դրանք կազմակերպվում են բաժնետիրական ընկերությունների տեսքով,

· վարանտով պարտքային պարտավորություն-  վարանտներն իրենցից ներկայացնում են «քոլլ» օպցիոն, որը սեփականատիրոջն իրավունք է տալիս ընկերության կողմից թողարկվող բաժնետոմսերը գնել հաստատագրված գնով: Դրանք կցվում են պարտքային պարտավորություններին, եթե ընկերությունը նախատեսում է պարտքը մարելուց առաջ ձեռք բերել նոր բաժնետիրական կապիտալ,

· դեբիտորական պարտքի զիջում  (ֆակտորինգի) դեպքում ընկերությունը այլ կազմակերպության կամ բանկի հետ կարող է կնքել պայմանագիր իր դեբիտորական պարտքը սպասարկելու մասին` զեղչով «վաճառելով» իր դեբիտորական պարտքը: 

Սեփական կապիտալն իրենից ներկայացնում է ձեռնարկությունում առկա ակտիվների (հիմնական ֆոնդեր, շրջանառու ֆոնդեր, շրջանառության ֆոնդեր) և պարտավորությունների տարբերությունը:  Ձեռնարկության հիմնական կապիտալը նյութականորեն ներկայացնում է ակտիվների մի մասը` ոչ ընթացիկ ակտիվներում ներդրումները, երկարաժամկետ անավարտ ներդրումները (ինվեստիցիաներ), ոչ նյութական ոչ ընթացիկ ակտիվները, երկարաժամկետ ֆինանսական ներդրումները: Շրջանառու կապիտալը ընդհանուր կապիտալի այն մասն է, որը ներդրվում է ձեռնարկության ընթացիկ ակտիվների մեջ: Այս կապիտալի մի մասը ավանսավորվում է արտադրության ոլորտում և ձևավորում է շրջանառու արտադրական ֆոնդերը, մյուսը` գտնվում է շրջանառության ոլորտում և ձևավորում է շրջանառության ֆոնդը: Ոչ ընթացիկ ու ընթացիկ ակտիվների մեջ կատարվող ներդրումների ձևավորման բոլոր հնարավոր աղբյուրներն  են` տնտեսավարող սուբյեկտի սեփական միջոցները, արժեթղթերի էմիսիայի, իրավաբանական ու ֆիզիկական անձանց փայավճարների ստացման ճանապարհով դրամական միջոցների ներգրավումը, բանկի երկարաժամկետ ու կարճաժամկետ վարկերը, օտարերկրյա ներդրողների միջոցները, արտաբյուջետային ֆոնդերի միջոցները, այլ աղբյուրներ: Սեփական կապիտալի մեջ կանոնադրական կապիտալի չափը որոշում են բաժնետիրական ընկերության հիմնադիրները, որին համապատասխան թողարկում են բաժնետոմսեր, և դրանք հիմնադիրների կողմից ներդրված (վճարված) կապիտալին համապատասխան բաժանվում են հիմնադիրների միջև: Բաժնետոմսերը լինում են հասարակ և արտոնյալ: Հասարակ բաժնետոմսերի տերերը մասնակցում են բաժնետիրական ընկերության կառավարման աշխատանքներին: Հասարակ բաժնետոմսերն ազատ կերպով վաճառվում են արժեթղթերի շուկայում շուկայական գնով: Հասարակ բաժնետոմսերը նրա տնօրինողին բերում են տարեկան եկամուտ շահաբաժնի տեսքով, որի չափը պայմանավորված է բաժնետիրական ընկերության ստացած զուտ շահույթի մեծությամբ և որոշում է բաժնետերերի ընդհանուր ժողովը: Արտոնյալ բաժնետոմսերի տնօրինողները չունեն ձայնի իրավունք և չեն կարող մասնակցել ընկերության կառավարման աշխատանքներին: Արտոնյալ բաժնետոմսերն իրենց տնօրինողներին բերում են շահաբաժին, որի չափը տոկոսային մեծությամբ սահմանված է արտոնյալ բաժնետոմսի անվանական արժեքի նկատմամբ: Արտոնյալ բաժնետոմսերի եկամուտը երաշխավորված է: Այն վճարվում է բաժնետիրական ընկերության զուտ շահույթի հաշվին: Այն դեպքում, երբ այդ շահույթը չի բավարարում կամ ընկերությունը հաշվետու տարում վնասով է աշխատել, ապա վճարը կատարվում է պահուստային կապիտալի հաշվին: 

  Բաժնետիրական ընկերության սեփական կապիտալի մեջ մտնում է նաև էմիսիոն եկամուտը: Դա առաջանում է այն ժամանակ, երբ ընկերությունը որոշում է ընդունում լրացուցիչ կապիտալ ձևավորել նախկինում թողարկված և դեռևս չտեղաբաշխված ու չվճարված հասարակ արժեթղթերը շուկայում վաճառելով, եթե դրանց շուկայական գինը բարձր է անվանական արժեքից, կամ էլ այդ նույն պայմանով` թողարկել և վաճառել նոր հասարակ արժեթղթեր: Հասարակ արժեթղթերի անվանական արժեքի ու շուկայական գնի տարբերությունը կազմում է էմիսիոն եկամուտը, որի մնացորդը հաշվետու ժամանակաշրջանի վերջի դրությամբ արտացոլվում է հաշվեկշռի մեջ որպես սեփական կապիտալ:

   Ֆինանսատնտեսական գործունեության համար կարևոր նշանակության ունի ակտիվների ձևավորման     աղբյուրների նպաստավոր կառուցվածքը: Տվյալ էֆեկտը առաջանում է տնտեսական ընդհանուր շահութաբերության և փոխառու աղբյուրների ներգրավման գնի (վարկային միջին դրույքի) տարբերության հետևանքով: Այսինքն` ձեռնարկությունը պետք է ապահովի այնպիսի տնտեսական շահութաբերության մակարդակ, որը բավարար լինի առնվազն վարկի դիմաց տոկոսները վճարելու համար: Այդ պարագայում տնտեսական շահութաբերությունը կհամապատասխանի սեփական միջոցների արդյունավետությանը և ֆինանսական լծակի էֆեկտի մասին խոսք լինել չի կարող: Երբ տնտեսական շահույթի և վարկի գնի միջև տարբերությունը դրական է, ֆինանսական լծակը կարող է դրսևորում ստանալ, ու արդյունքում դրա ազդեցության հետևանքով սեփական միջոցների շահութաբերությունը կունենա ավելի բարձր մակարդակ: 
Դիտարկենք  հետևյալ օրինակը: Ենթադրենք, միաժամանակ գործում են երկու ձեռնարկություն` Ա և Բ: Երկուսն էլ ունեն շահութաբերության 30% մակարդակ: Սակայն դրանցից մեկը, դիցուք Ա-ն, գործունեությունն իրականացնում է միայն իր սեփական միջոցներով, առանց վարկերի և փոխառու այլ աղբյուրների ներգրավման, իսկ մյուսը` Բ-ն, այս կամ այն չափով օգտվում է փոխառու աղբյուրներից: Համարենք, որ Ա ձեռնարկության ընդհանուր ակտիվների գումարը 20.000 հազ. դրամ է և ունի նույնքան պասիվներ` ձևավորված սեփական աղբյուրներով: Ընդունենք նաև, որ Բ ձեռնարկությունը ևս ունի նույն մեծության ակտիվներ` 20.000 հազ.դրամ, որի կեսը ձևավորվել է սեփական աղբյուրներով, մյուս կեսը` 10.000 հազ.դրամը, փոխառու աղբյուրներով: Ենթադրենք, որ նշված երկու ձեռնարկությունների ներդրումների (ավանսավորված գումարի) շահագործման արդյունքում ձեռք է բերվել 6.000 հազ. դրամի զուտ արդյունք (շահույթ): 

Գործնականում հնարավոր է, որ կոնկրետ ժամանակաշրջանի համար այդ ձեռնարկությունները հարկատու լինեն կամ չլինեն: Այն դեպքում, երբ դրանք հարկատու չեն և գտնվում են յուրահատուկ արտոնյալ հարկային դաշտում, Ա ձեռնարկությունը 6.000 հազ. դրամի շահույթ ստանում է միայն սեփական միջոցները գործունեության մեջ ներդնելու հետևանքով, այնքանով, որ նրա ակտիվները ծածկվում են բացառապես սեփական աղբյուրներով: Այս ձեռնարկության շահութաբերությունը կկազմի 30%  (6.000 /20.000 *100), որն ամբողջությամբ կվերաբերի սեփական միջոցներին: Երկրորդ` Բ ձեռնարկությունը նույնպիսի արդյունք է ձեռք բերել` նաև օգտագործելով փոխառու աղբյուրներ: Բնականաբար, պարտավոր է ստացված արդյունքի հաշվին նախ և առաջ վճարել տոկոսներ վարկատուներին և կատարել այլ հնարավոր ծախսեր` կապված գրավի և ապահովագրության հետ: Փոխառու աղբյուրների ներգրավման հետ կապված, ծախսերի մեծությունը անմիջական կախվածության մեջ է որոշակի տնտեսական պայմաններից, մասնավորապես, տոկոսային քաղաքականության բնագավառում ստեղծված վիճակից և ռիսկերի դրսևորման աստիճանից, որոնք խիստ փոփոխական են  շուկայական հարաբերությունների պայմաններում:

Կոնկրետ դեպքում, եթե ընդունենք, որ այդ ծախսերի միջին տարեկան մակարդակը (դրույքը) հավասար է 20%-ի, ապա երկրորդ ձեռնարկության հարկադիր ֆինանսական ծախսերը կկազմեն 2.000 հազ.դրամ (10.000*20/100): Սեփական միջոցների արդյունավետությունը հաշվարկելու համար օգտագործվող շահույթը այս դեպքում կկազմի ոչ թե 6.000, այլ 4.000 հազ.դրամ (6.000-2.000), իսկ դրանց շահագործման շահութաբերությունը`  40% (4.000*100/10.000):

Այսպիսով, հավասար մեծության ակտիվներ ունեցող այս երկու ձեռնարկությունները, ապահովելով 30% տնտեսական շահութաբերության մակարդակ, կբնութագրվեն սեփական միջոցների տարբեր աստիճանի շահութաբերությամբ, որը արդյունք է պասիվների կառուցվածքային տարբերության: Այդ տարբերությունը տվյալ պարագայում հավասար է 10 տոկոսային կետի (40-30) և արդյունք է ֆինանսական լծակի արդյունավետության դրսևորման: 
Գործնականում փոխառու կապիտալի օգտագործումը կարող է հանգեցնել սեփական կապիտալի զուտ շահութաբերության բարձրացմանը: Ֆինանսական տեսությունում այն ստացել է ֆինանսական լծակի էֆեկտ անվանումը: 

Ֆինանսական լծակի արդյունավետությունն իրենից ներկայացնում է սեփական միջոցների շահագործման շահութաբերության այն լրացուցիչ աճը, որն ապահովվում է փոխառու աղբյուրները գործունեության մեջ ներգրավելու հետևանքով, թեև վերջինները կրում են վճարովի բնույթ:
ՁԵՌՆԱՐԿՈՒԹՅԱՆ ԴՐԱՄԱԿԱՆ ԾԱԽՍԵՐԻ ԴԱՍԱԿԱՐԳՈՒՄԸ

Ցանկացած բնույթի ձեռնարկատիրական գործունեություն իրականացնելիս ձեռնարկությունները կատարում են դրամական ծախսեր: Տնտեսագիտական գրականության մեջ արտադրական կազմակերպությունների տնտեսական գործունեության իրականացման հետ կապված ծախսերը խմբավորվում են` ելնելով ֆինանսական արդյունքների ստացման հետ ունեցած առնչություններից: Այս իմաստով, ծախսերը նույնպես խմբավորվում են  3 մասի`

· ծախսեր, որոնք անմիջականորեն կապված են շահույթի ստացման հետ,

· ծախսեր, որոնք կապված չեն ֆինանսական արդյունքների կազմավորման հետ (շահույթի ստացման հետ),

· հարկադիր ծախսեր:


Ծախսերի նշված ստորաբաժանմանը համապտասխան` առաջին խմբին են վերաբերում արտադրանքի արտադրության կազմակերպման և սպասարկման, ինչպես նաև արտադրանքի իրացման հետ կապված ծախսերը: Երկրորդ խմբի մեջ մտնում են սպառողական բնույթի ծախսերը, մասնավորպես, կոլեկտիվի աշխատողների նյութական խրախուսման, ոչ պետական ապահովագրության և կենսաթոշակային ֆոնդերին կատարվող հատկացումները, ինչպես նաև հումանիտար ու բարեգործական  բնույթի ծախսերը: Երրորդ խմբին են վերաբերում հարկերը և մասհանումներն արտաբյուջետային ֆոնդերից, պարտադիր ապահովագրության միջոցները, տույժը և տուգանքները:

Անմիջականորեն շահույթի ստացման խնդրի հետ կապված ծախսումները կազմված են նյութական ծախսերից, աշխատավարձից, վերադիր ծախսերից ու ներդրումներից: Նյութական ծախսերը ձեռնարկության ընդհանուր ծախսումների մեջ ունեն բարձր տեսակարար կշիռ և ընդգրկում են` հումքի, հիմնական նյութերի, կիսաֆաբրիկատների, վառելիքի ու էներգիայի ձեռքբերման դիմաց վճարումները, պահեստամասերի, արտադրական բնույթի ծառայությունների վրա կատարած ծախսերը և այլն: Աշխատանքի վարձատրության ծախսերը իրենցից ներկայացնում են ձեռնարկության աշխատողների դրամական և բնամթերային վճարումների ամբողջությունը: Վերադիր ծախսերի խումբը վերաբերում է վարչակառավարչական, կապալի, ոչ ընթացիկ ակտիվների մաշվածքի, օժանդակ արտադրության վրա կատարվող ծախսերին: Ներդրումները ներառում են սեփական արտադրության ծավալը ընդլայնելու, ֆինանսական շուկայում շահույթ ստանալու նպատակով կատարվող կապիտալ ներդրումները: 
ԱՐՏԱԴՐԱՆՔԻ ԱՐՏԱԴՐՈՒԹՅԱՆ ՈՒ ԻՐԱՑՄԱՆ ԾԱԽՍԵՐԸ
Արտադրանքի արտադրության ու իրացման վրա կատարվող ծախսումները որոշում են ինքնարժեքի մակարդակն ու կառուցվածքը: Շահույթն իրենից ներկայացնում է արտադրանքի իրացումից զուտ հասույթի և լրիվ ինքնարժեքի տարբերությունը: Շահույթի մեծությունը կախված է արտադրության ծախսումներից և իրացման ծավալներց: Արտադրանքի արտադրության ու իրացման ծախսերը կազմված են արտադրության համար օգտագործվող բնական ռեսուրսների, հումքի, հիմնական և օժանդակ նյութերի, վառելիքի, էներգիայի արժեքից, հիմնական ֆոնդերի մաշվածքի, աշխատանքային, շահագործման այլ ծախսերի մեծությունից, ինչպես նաև արտաարտադրական (կոմերցիոն) ծախսերից: Արտադրության ծախսումների կազմն ու կառուցվածքը պայմանավորված են արտադրանքի բնույթով:

Արտադրությանն  ու իրացմանը մասնակցելու առանձնահատկություններով արտադրության ծախսերը ընդունված է ամփոփել հինգ խմբերում` նյութական ծախսեր, աշխատանքի վարձատրության ծախսեր, հատկացումներ սոցիալական կարիքներին, հիմնական ֆոնդերի (ոչ ընթացիկ ակտիվների) մաշվածք և այլ ծախսումներ:

Նյութական ծախսումների խումբը ամենաբազմազանն ու ծավալունն է, և դրանց վերաբերում են հիմնական և օժանդակ նյութերը, կոմպլեկտավորող իրերն ու կիսաֆաբրիկատները, վառելիքը, տարան, վերանորոգման պահեստամասերը, արագամաշ առարկաները, էներգիայի բոլոր տեսակները և այլն: Աշխատանքի վարձատրության ծախսերը բավականաչափ բազմազան են և այստեղ ներառվում են աշխատավարձի վճարումներն` ըստ վարձատրության համակարգի, պարգևատրման ընդունված ձևերի, փոխհատուցման բնույթի վճարումները, անվճար սննդի, կոմունալ-բնակարանային ծառայությունների, արտահագուստի, արձակուրդի փոխհատուցման և բազմաթիվ այլ ծախսեր: Սոցիալական կարիքների համար հատկացումներ, որոնցից են վճարումները պետական սոցիալական ապահովագրության, կենսաթոշակային, զբաղվածության, պարտադիր բժշկական ապահովագրության ֆոնդերին: Ոչ ընթացիկ ակտիվների մաշվածքի հետ կապված ամորտիզացիայի հատկացումներն` ըստ օգտակար շահագործման տարիների` այդ ծախսերի մեծությունը կարող է ունենալ տարբեր արտահայտություն` կախված մաշվածքի հաշվարկման համար կիրառվող եղանակներից: Այլ ծախսումները վերաբերում են հարկերի և տուրքերի որոշ տեսակներ, արտադրական ֆոնդերին վերաբերող գույքի և աշխատավորների առանձին կատեգորիաների պարտադիր ապահովագրության, հայտնագործությունների և գյուտերի, ռացիոնալիզատորական մշակումների, գործուղումների, հակահրդեհային և պահակային ապահովության, կադրերի պատրաստման և վերապատրաստման, ստացված վարկերի դիմաց վճարվող տոկոսային, վարձակալության, ոչ նյութական ակտիվների մաշվածքի հետ կապված և որոշ այլ ծախսեր:

Արտադրության ու իրացման ծախսերի դասակարգումը իրականացվում է ըստ արտադրության ծավալից կախվածության հատկանիշի: Տվյալ մոտեցման պայմաններում ձեռնարկության ընդհանուր ծախսումների մեծությունը ստորաբաժանվում է երեք խմբի` 
· փոփոխուն (կամ համամասնական) ծախսումների, որոնք ավելանում կամ պակասում են արտադրության ծավալին համամասնորեն: Տեսականորեն դրանք վերաբերում են հումքի և նյութերի ծախսին (գնումներին), էլեկտրաէներգիայի սպառմանը, տրանսպորտային, առևտրակոմիսիոն և այլ ծախսումներին, ինչպես նաև հիմնական աշխատավարձին, սոցիալական հատկացումներին և այլն,

·  հաստատուն (ոչ համամասնական կամ հաստատագրված) ծախսումներ, որպիսիք արտադրության ու իրացման ծավալի աճի տեմպերին անմիջականորեն չեն հետևում: Այդպիսի ծախսեր են ոչ ընթացիկ ակտիվների մաշվածքը (ամորտիզացիան), վարկային տոկոսների գումարը, վարչակառավարչական ապարատի պահպանման ծախսերը և այլն: Հաստատուն ծախսերը կախված չեն արտադրանքի իրացումից ստացվող հասույթից այնքան ժամանակ, քանի դեռ արտադրության հետագա աճի շահերը չեն պահանջում արտադրական կարողությունների ընդլայնում, աշխատողների և կառավարման ապարատի անձնակազմի ավելացում,

·  խառը ծախսեր, որոնք միաժամանակ պարունակում են հաստատուն և փոփոխուն տարրեր: Նման ծախսերի օրինակ կարող են հանդիսանալ փոստահեռագրային, ընթացիկ վերանորոգման, գործուղումների և այլ ծախսերը: 
ԳՈՐԾԱՌՆԱԿԱՆ ԼԾԱԿ,  ՇԱՀՈՒԹԱԲԵՐՈՒԹՅԱՆ ՇԵՄ ԵՎ ՖԻՆԱՆՍԱԿԱՆ ԿԱՅՈՒՆՈՒԹՅԱՆ ՊԱՇԱՐ 
Ձեռնարկությունների ֆինանսական պլանավորման առավել արդյունավետ մոտեցումներից մեկը գործառնական վերլուծությունն է, որն այլ կերպ կոչվում է «ծախսեր-ծավալ-շահույթ» վերլուծություն: Այդ վերլուծությունը պարզաբանում է ձեռնարկության դրամական շրջապտույտի բոլոր փուլերում ֆինանսական կառավարողի առջև ծառացող հարցերը: Գործառնական վերլուծության համար հանգուցային են գործառնական լծակի, ֆինանսական կայունության պաշարի և շահութաբերության շեմի հարցերը: 

   Գործառնական (արտադրական, տնտեսական) լծակի գործողությունը արտահայտվում է նրանում, որ արտադրության ու իրացումից հասույթի ցանկացած փոփոխություն ուղեկցվում է շահույթի ավելի արագ փոփոխությամբ: Դիտարկենք հետևյալ օրինակը: Ենթադրենք, որ արտադրանքի իրացումից հասույթը առաջին տարում 40000 հազ. դրամ է: Արտադրության ընդհանուր ծախսերը կազմել են 36000 հազ. դրամ, որից փոփոխականը` 30000 հազ., հաստատունը` 6 հազ.: Նշանակում է` շահույթը կազմել է 4000 հազ. դրամ (40000-36000): Պատկերացնենք, թե հասույթն աճում և հասնում է 46000 հազ. դրամի (15%): Նույն տեմպերով` 15%-ով կավելանան փոփոխական ծախսերը և կկազմեն 34500 հազ. դրամ (30000+4500): Հաստատուն ծախսերը փոփոխություն չեն կրում և մնում են 6000 հազ. դրամի մակարդակին: Գումարային ծախսերն այդ փոփոխությունների արդյունքում կհավասարվեն 40500 հազ. դրամի (34500+6000), իսկ շահույթը նախկին 4000 հազարի փոխարեն կդառնա 5500 հազ. դրամ կամ, նախորդի համեմատությամբ, 37,5%-ով ավելի: Ստացվում է, որ իրացումից հասույթը ավելացել է ընդամենը 15%-ով, իսկ շահույթը` 37,5 տոկոսով:
Այս ամենի պայմանավորված է փոփոխական և հաստատուն ծախսերի ծավալով և կառուցվածքով, ուստի կարելի է մշակել այդ ծախսերի տնտեսման խելամիտ մոտեցումներ: Լուծելով շահույթի աճի առավելագույն տեմպի ապահովման խնդիրը, կարող ենք օգտագործել ոչ միայն փոփոխական, այլև հաստատուն ծախսերի ավելացման կամ պակասեցման հնարավորությունը և դրա արդյունքում որոշել շահույթի աճի տեմպը: Ընդունելով, որ փոփոխական ծախսերի` 15 տոկոսով ավելանալուն զուգընթաց 2 տոկոսով աճելու են նաև հաստատուն ծախսերը, ապա շահույթի աճի տեմպը մասամբ կնվազի և կկազմի 34,5 տոկոս (հասույթ` 46000, փոփոխուն ծախսեր` 34500, հաստատուն ծախսեր` 6000+120, շահույթ` 5380, աճի տոկոս` 34,5%):

    Ձեռնարկությունների ֆինանսական պլանավորման ժամանակ գործառնական լծակի ազդեցության ուժը որոշելու համար օգտագործվում է համախառն մարժայի հարաբերական հասկացությունը: Համախառն մարժայի մակարդակն իրենից ներկայացնում է իրացումից ստացված հասույթի և փոփոխական ծախսերի տարբերության հարաբերությունը հասույթին: Այդ ցուցանիշը տնտեսագիտական գրականության մեջ կոչվում է ծածկման գումար: Նկատի է առնվում հաստատուն ծախսերի փոխհատուցումը հասույթի հաշվին: Բոլոր դեպքերում, ձեռնարկության համար ցանկալի է մարժայի այնպիսի տարբերակ, որը ոչ միայն ծածկի հաստատուն ծախսերը, այլև ձևավորի որոշակի շահույթ: Այսպիսով,  գործառնական լծակի ազդեցության ուժը  հավասար է համախառն մարժայի և շահույթի հարաբերությանը`

Համախառն մարժան իրացումից հասույթի և փոփոխուն (փոփոխական) ծախսերի տարբերությունն է: 
Մեր կողմից ընդունված պայմանների դեպքում ձեռնարկության գործառնական լծակի ուժը կազմում է 2,5 [(40000-30000):4000]: Դա նշանակում է, որ իրացումից հասույթի հնարավոր 15% աճի պայմաններում շահույթը կավելանա 37,5 տոկոսով (2,5x15), հասույթը` 8 տոկոսով պակասելու դեպքում շահույթը կնվազի 20 տոկոսով (2,5x8):

Եթե գործառնական լծակի ուժը մեկնաբանենք որպես համախառն մարժայի տոկոսային փոփոխություն, վաճառքից հասույթի ֆիզիկական ծավալի տվյալ տոկոսային փոփոխության պայմաններում, բանաձևը կունենա հետևյալ տեսքը`

  Ք –ն իրացման ֆիզիկական ծավալն է: :
   Գործառնական լծակի ազդեցության ուժի բանաձևը հնարավորություն է տալիս պարզել, թե համախառն մարժան, կամ ներդրումների շահագործման նետտո արդյունքը, որքանով է զգայուն արտադրանքի իրացման ֆիզիկական ծավալի փոփոխության հանդեպ:

  Երբ իրացումից հասույթը նվազում է, գործառնական լծակի ազդեցության ուժը մեծանում է: Հասույթի` ամեն մի տոկոսով պակասելը հանգեցնում է ավելի ու ավելի բարձր տոկոսով շահույթի նվազման:

Դիտարկենք ձեռնարկության ֆինանսական կայունության պաշարը, այսինքն` ապահովության սահմանը: Ուստի նախապես անհրաժեշտ է իմանալ շահութաբերության շեմ հասկացության բովանդակությունը, այլ կերպ`  կրիտիկական (վտանգավոր), «մեռյալ» կետերը, ինքնափոխհատուցման, բեկման կետը:

    Շահութաբերության շեմն իրացումից հասույթի այնպիսի ծավալ է, որի առկայությամբ ձեռնարկությունը արդեն վնաս չի ունենա, բայց չի ունենա նաև շահույթ: Համախառն մարժան ճշգրտությամբ բավարարում է հաստատուն ծախսերը ծածկելուն, և շահույթը հավասարվում է զրոյի:
Համաձայն ընդունված կանոնների, շահույթը հավասար է համախառն մարժայի և հաստատուն ծախսերի տարբերությանը, հետևաբար, շահութաբերության շեմը որոշելիս այդ տարբերությունը պետք է հավասար լինի զրոյի: Կամ նույնն է, թե` շահույթը հավասար է շահութաբերության շեմի և համախառն մարժայի հարաբերական արտահայտության արտադրյալի ու հաստատուն ծախսերի տարբերությանը, որը տվյալ դեպքում պետք է հավասար լինի զրոյի`

ՇՇ – շահութաբերության շեմ,   ՀՀՄ- համախառն հարաբերական մարժա
Այստեղից բխում է, որ շահութաբերության շեմը  հավասար է հաստատուն ծախսերի և համախառն հարաբերական մարժայի հարաբերությանը`

Դիտարկենք հետևյալ օրինակը:  Տրված են հետևյալ ցուցանիշները`
	N
	Ցուցանիշներ
	հազ. դրամ
	տոկոսներով` հասույթի նկատմամբ

	1. 
	Իրացումից փաստացի հասւյթը
	40000
	100 կամ 1

	2. 
	Փոփոխուն ծախսեր
	30000
	75 կամ 0,75

	3. 
	Համախառն մարժա
	10000
	25 կամ 0,25

	4. 
	Հաստատուն ծախսեր
	6000
	

	5. 
	Շահույթ
	4000
	


Դիտարկված օրինակում ձեռնարկության շահութաբերության շեմը կկազմի` 6000:0,25=24000,0 հազ. դրամ: Նշանակում է` իրացումից հասույթի մեծությունը 24000 հազ. դրամի հասնելու պահից սկսած ձեռնարկությունը  հասնում է և փոփոխական, և հաստատուն ծախսերի փոխհատուցման: Ընդունենք, որ հասույթի փաստացի մեծությունը արդյունք է հետևյալ բաղադրամասերի` միավոր արտադրանքի գինը` 8000 դրամ, իրացման ծավալը հատերով` 5000, հաստատուն ծախսերը` 6000 հազ., փոփոխուն ծախսերը` 30000 հազ. դրամ (միավորի հաշվով` 6000 դրամ): Իրացումից հասույթը, որպես քանակի և միավորի գնի արտադրյալ, կազմում է 40000 հազ. դրամ (5000 x 8000): Ուղղակի հաստատուն ծախսերը 6000 հազ. լինելու պայմաններում գումարային (հաստատուն և փոփոխական) ծախսերի մեծությունը հավասար է հաստատուն ծախսերի և ընդհանուր քանակի ու միավորին ընկնող փոփոխական ծախսերի արտադրյալի գումարին, մեր օրինակում, 6000 + 5000 * 6000 հազ. = 36000 հազ. դրամ: Շահութաբերության շեմը 24000 հազ. դրամ հասույթի գումարն է, որը համապատասխանում է 3000 միավորին: Նման քանակությունը ապահովում է հաստատուն և փոփոխական ծախսերի լրիվ փոխհատուցում. 3001 միավոր իրացնելու պահից սկսած ձեռնարկությունը կստանա շահույթ`

(3000 * 8000) - [(3000 * 6000) + 6000000] = 0

24000000 - 18000000 - 6000000 = 0

Ուստի,
հաշվելով, թե տվյալ գնի պայմաններում շահութաբերության շեմը արտադրանքի թողարկման (իրացման) ինչպիսի ծավալի (քանակի) է համապատասխանում, կստանանք արտադրության ծավալի կրիտիկական, շեմային կետը, որից պակաս արտադրելը ձեռնարկության համար ձեռնտու չէ, վերջինս անխուսափելիորեն վնաս կկրի: Սովորաբար կիրառվում են հետևյալ բանաձևերը`
[image: image6.png]Clatush pubnlp

_ Stjyun wwypuitiph ywhnipuipkpm pjuib Jtalp
‘Ppugiwh ghip.




Վերոնշյալ օրինակում` 24000000 : 8000 = 3000

Վերոնշյալ օրինակում`

Նշված երկու բանաձևերով ստացված արդյունքները կհամընկնեն միայն այն դեպքերում, երբ խոսքը մեկ անուն արտադրանքի թողարկման մասին է, որը պետք է միայն իր վաճառքից ստացված հասույթով լրիվ ծածկի ինչպես փոփոխական, այնպես էլ հաստատուն ծախսերը`  ձեռնարկության մասշտաբով: 

   Շահութաբերության շեմի վրա ազդում են երեք կարևորագույն գործոն` արտադրանքի (ապրանքի) իրացման գինը, միավոր արտադրանքի հաշվով` փոփոխական ծախսերի մեծությունը և հաստատուն ծախսերի ամբողջական գումարը: Հաստատուն ծախսերի մակարդակը ձեռնարկատիրական ռիսկի պոտենցիալ է, և վերջինս ուղիղ համեմատական է ծախսերի մակարդակին: Միաժամանակ, որքան բարձր են հաստատուն ծախսերը, այնքան մեծ են շահութաբերության շեմն ու ձեռնարկատիրական ռիսկը: 
Երեք գործոնների միջև փոխադարձ կապը բնութագրվում է հետևյալ կերպ`

	N
	Գործոնները
	Գործոնի փոփոխությունը
	Շահութաբերության շեմը

	1. 
	Իրացման գինը
	Բարձրանում է,  իջնում է
	Բարձրանում է,  իջնում է

	2. 
	Միավոր արտադրանքի փոփոխական  ծախսերը
	Բարձրանում է, իջնում է
	Բարձրանում է, իջնում է

	3. 
	Հաստատուն ծախսերի ամբողջական գումարը
	Բարձրանում է, իջնում է
	Բարձրանում է, իջնում է


Հաստատուն ծախսերն իրենց բնույթով և առանձնահատկություններով կրում են ուղղակի և անուղղակի հատկանիշներ: Մի մասի մեծությունը կոնկրետ արտադրատեսակների համար պարզ է և հեշտ որոշվող, օրինակ, այն սարքավորումների ամորտիզացիան (մաշվածքը), որոնք անմիջականորեն մասնակցում են հենց տվյալ արտադրանքի պատրաստմանը, վարպետների, արտադրամասի պետի, արտադրամասի պահպանման ծախսերը և այլն: Անուղղակի հաստատուն ծախսերը վերաբերում են ընդհանուր ձեռնարկությանը` հաշվային ապարատի և այլ ծառայությունների պահպանումը, վարչական շենքերի մաշվածքը, գիտահետազոտական, ինժեներական մշակումների ծախսերը և այլն: Այս տիպի ծախսերը կոնկրետ արտադրատեսակներին վերագրելը բավականաչափ բարդ է: Շատ դեպքերում որպես ունիվերսալ մոտեցում է ընտրվում ընդհանուր իրացման մեջ ունեցած համամասնությունը:

  
Գործառնական վերլուծության հիմնական պահանջներից մեկը ուղղակի և անուղղակի ծախսերի միավորումն ու կոնկրետ արտադրատեսակների ծախսերին վերագրելն է, ըստ որի էլ հաշվարկվում է միջանկյալ մարժան: «Միջանկյալ մարժա» հասկացությունը վերաբերում է իրացումից ստացվող այն արդյունքին, որը ձևավորվում է ուղղակի փոփոխական և ուղղակի հաստատուն ծախսերը հասույթից փոխհատուցելուց հետո: Միջանկյալ մարժան միջին դիրք ունի համախառն մարժայի և շահույթի միջև: Ցանկալի է, որ այն կարողանա ծածկել (փոխհատուցել) հաստատուն ծախսերի ավելի ու ավելի մեծ մասը և իր մասնաբաժինն ունենա շահույթի ձևավորման գործում: Երբ միջանկյալ մարժան ծածկում է առնվազն ձեռնարկության հաստատուն ծախսերի մի մասը, տվյալ ապրանքատեսակի տեսականու կազմում թողնելը արդարացվում է, միաժամանակ այն ապրանքները, որոնք հաստատուն ծախսերի մեծ բաժին են ներառում, համարվում են նախընտրելի: 

   Տարբերություն կա անվնասաբերության և շահութաբերության շեմերի միջև: Կոնկրետ ապրանքատեսակի անվնասաբերության շեմը (կետը) հասույթի այն ծավալն է, որն ամբողջությամբ ծածկում է փոփոխական և ուղղակի հաստատուն ծախսերի ողջ գումարը: Միջանկյալ մարժան այդ դեպքում հավասար է զրոյի: Եթե բոլոր քայլերը կատարելուց հետո միջանկյալ մարժան չի ունենա գոնե զրոյական արժեք, տվյալ արտադրատեսակը արտադրությունից պետք է հանել կամ չնախատեսել.

   Ապրանքի շահութաբերության շեմն իրացումից հասույթի այն ծավալն է, որը ծածկում է ոչ միայն փոփոխական և ուղղակի հաստատուն ծախսերը, այլև տվյալ ապրանքին վերաբերող անուղղակի հաստատուն ծախսերը, ընդ որում, տվյալ ապրանքի իրացումից շահույթ չկա, հավասար է զրոյի.

Այսպիսով, ֆինանսական կայունության պաշարն իրենից ներկայացնում է դրամական հասույթի և շահութաբերության շեմի տարբերությունը:
ՀԱՍԿԱՑՈՒԹՅՈՒՆ ԳՈՐԾԱՌՆԱԿԱՆ ՀԱՍՈՒՅԹԻ ՄԱՍԻՆ

Ապրանքային արտադրանքի իրացումից հասույթն այն գլխավոր աղբյուրն է, որի հաշվին փոխհատուցվում է դրա արտադրության ընթացքում սպառված արտադրության միջոցների արժեքը: Դրա վրա ազդող կարևորագույն գործոնները չորսն են` իրացվող ապրանքային արտադրանքի ֆիզիկական ծավալը (փոփոխությունը), իրացվող արտադրանքի տեսականու կառուցվածքը, իրացվող արտադրանքի որակը, իրացման գնի տեսակը և մակարդակը:


Թվարկված գործոններից երկուսը` ծավալը և գինը, իրացումից հասույթի և գործառնական գործունեության շահույթի վրա անդրադառնում են ուղղակիորեն: Այսպես, մյուս գործոնների անփոփոխ մնալու դեպքում, որքանով (անգամ, տոկոս) ավելանա կամ պակասի իրացման ծավալը, նույնքանով (անգամ, տոկոս) համապատասխան ուղղությամբ կփոխվի նաև հասույթը, հետևաբար և շահույթը: Նույն կերպ իրացման գնի բարձրացումը կամ իջեցումը անմիջական փոփոխություն է առաջացնում հասույթի գծով: 

Մյուս երկու գործոնների ազդեցությունը հասույթի մեծության վրա անուղղակի է: Տեսականու մեջ մտնող արտադրատեսակները բնութագրվում են գնային ու շահութաբերության տարբեր մակարդակներով: Հետևաբար, եթե միևնույն իրացման ֆիզիկական ծավալի մեջ ավելանում կամ պակասում է բարձր գին ունեցող ապրանքների բաժինը, փոխվում է հասույթի գումարը: Կառուցվածքային փոփոխություններն այս բնագավառում արտահայտություն են գտնում գնի միջին մակարդակի մեջ, այսինքն` տվյալ իրացման ծավալը միջին գնի փոփոխության հետևանքով կապահովի ավելի կամ պակաս մեծության հասույթ: Իրացվող արտադրանքի որակը և դրա փոփոխությունները նույնպես ուղղակի անդրադառնալ չեն կարող և հասույթի վրա ազդում են իրացման միջին գնի տարբերության միջոցով: 

Տնտեսավարման, մասնավորապես, ֆինանսական կառավարման ընթացքում գործածվում է հասույթի երկու հասկացություն` ընդհանուր և զուտ: Ընդհանուր հասույթը արտահայտվում է բաց թողման գներով` ներառելով արտադրանքի արտադրության ու իրացման ծախսերը, շահույթը, ակցիզային հարկը (ենթաակցիզային ապրանքների դեպքում) և ավելացված արժեքի հարկը: 
ՇԱՀՈՒՅԹԻ ՏՆՏԵՍԱԿԱՆ ԲՈՎԱՆԴԱԿՈՒԹՅՈՒՆԸ  

Գործնականում շահույթն իրենից ներկայացնում է սեփականության ցանկացած ձևի ձեռնարկությունների կողմից ստեղծված կուտակումների որոշակի մասի դրամական արտահայտություն: Որպես տնտեսագիտական հասկացություն` այն բնութագրում է ձեռնարկատիրական գործունեության ֆինանսական հետևանքը: Շուկայական տնտեսության պայմաններում շահույթը ձեռք է բերում բազմանշանակ դեր: Արտադրական ձեռնարկություններում «ֆինանսական արդյունք» հաշվի միջոցով գործունեության հետևանքները գնահատելիս օգտագործվում են «համախառն շահույթ, այլ գործառնություններից, արտասովոր դեպքերից ստացվող շահույթ» հասկացությունները, ինչպես նաև զուտ շահույթ հարկումից առաջ և հարկումից հետո ցուցանիշները: «Ֆինանսական արդյունք»  հաշվի կրեդիտում ամփոփվում են բոլոր եկամուտները, որոնց տարբերությունն էլ ներկայացնում է հաշվետու ժամանակաշրջանի համախառն շահույթը: 

Գործառնական շահույթը, լինելով ձեռնարկության գործունեության վերջնական ֆինանսական արդյունք, իրենից ներկայացնում է եկամուտների ընդհանուր գումարի և արտադրանքի արտադրության ու իրացման վրա կատարված ծախսերի տարբերությունը: Կամ գործառնական գործունեության շահույթը` բացարձակ արտահայտությամբ, ապրանքային արտադրանքի իրացումից զուտ հասույթի և լրիվ ինքնարժեքի դրական տարբերությունն է: Շահույթը, լինելով ֆինանսական վերջնական արդյունք, իր մեծությամբ պայմանավորված է գործունեության հետ կապված բազմաթիվ գործոններով, մասնավորապես, կապված է ներդրված կապիտալի, ընդգրկված աշխատուժի, արտադրանքի թողարկման ու իրացման, կատարված ծախսումների ծավալների հետ: Արդյունավետությունը գնահատելու համար զուգահեռաբար օգտագործվում է շահութաբերությունը:


Եթե շահույթն արտահայտվում է բացարձակ գումարով, ապա շահութաբերությունը արտադրության արդյունավետության հարաբերական ցուցանիշ է և բնութագրում է որոշակի ելակետի (բազայի) նկատմամբ տոկոսներով: Շահութաբերությունը կարող է հաշվարկվել տարբեր ձևերով ու տարբեր ելակետի նկատմամբ, բայց բոլոր դեպքերում հենվելով շահույթի (համախառն կամ զուտ) վրա: Շահութաբերությունը կարող է որոշվել համարիչում ունենալով համախառն շահույթը, շահույթը տոկոսները վճարելուց հետո, շահույթը տոկոսները և հարկերը վճարելուց հետո, իսկ հայտարարում` ընդհանուր կապիտալը, սեփական կապիտալը, փոխառու կապիտալը, իրացումը վաճառքի գներով, ինքնարժեքով, ակտիվների ընդհանուր գումարը, ոչ ընթացիկ ակտիվները, ոչ ընթացիկ ակտիվների մնացորդային արժեքը և այլն:


Ձեռնարկության ֆինանսական ցուցանիշների կազմում, որպես շահութաբերության գործակիցներ, նախընտրելի են` հաշվեկշռային շահութաբերության նորման, զուտ շահութաբերության նորման, ակտիվների շահութաբերության նորման, ոչ ընթացիկ զուտ ակտիվների շահութաբերությունը:

Հաշվեկշռային շահութաբերության նորման`

 Զուտ շահութաբերության նորման`

 Ակտիվների շահութաբերության նորման`

[image: image14.png]Lnun puhnyp

Ps = Dlapabnh quudap




Ոչ ընթացիկ զուտ ակտիվների շահութաբերություն`

Շահութաբերության բոլոր ցուցանիշները կարող են արտահայտվել տոկոսների կամ գործակիցների միջոցով: Շահույթը, որպես սեփականության տարբեր ձևերի հիմքի վրա գործող ձեռնարկությունների դրամական կուտակումների հիմնական մասն արտահայտող ցուցանիշ, իր վրա կրում է գործունեության բոլոր բնագավառներում տեղի ունեցող ամենատարբեր փոփոխությունների ազդեցությունը: Շահույթը շատ զգայուն է հատկապես իրացման ծավալի, արտադրության ու իրացման վրա կատարվող ծախսերի, դրանց կառուցվածքի, արտադրանքի կազմի ու կառուցվածքի և գների նկատմամբ:
ՇԱՀՈՒՅԹԻ ՊԼԱՆԱՎՈՐՈՒՄԸ  
Շահույթի պլանավորման տնտեսական հիմնավորվածությունը կարևոր է ներտնտեսական կարիքների ֆինանսավորումը ժամանակին իրականացնելու, ներդրումներ ապահովելու, սեփական շրջանառու միջոցների աճը լրացնելու, աշխատավարձ և այլ վճարումներ կատարելու, բյուջեի ու մատակարարների հանդեպ պարտավորությունները մարելու համար: Շահույթի ճիշտ պլանավորումը ելակետային նշանակություն ունի ոչ միայն ձեռնարկատիրական գործունեության նորմալ ընթացքի, այլև մակրոտնտեսական ցուցանիշների ձևավորման համար: Շահույթի պլանավորումն իրականացվում է ըստ բնագավառների, առանձին` ապրանքային արտադրանքի իրացումից և առանձին-առանձին` այլ արտադրանքի ու ոչ ապրանքային ծառայությունների, ոչ ընթացիկ ակտիվների իրացման և արտաիրացումային եկամուտների ու ծախսերի գծով: 


Շահույթի պլանավորման ավանդական մեթոդները երկուսն են` ուղղակի հաշվարկի կատարման եղանակ և տնտեսական կամ անալիտիկ եղանակ: Ուղղակի հաշվարկի էությունն այն է, որ շահույթի գումարը որոշվում է իրացվող արտադրանքի կոնկրետ տեսակների համար առանձին-առանձին` որպես ձեռնարկության մեծածախ գնի և լրիվ ինքնարժեքի տարբերություն: Շահույթի պլանավորման այս մեթոդը առավելապես կիրառվում է արդյունաբերության այն ճյուղերում և ձեռնարկություններում, որտեղ արտադրանքի թողարկման տեսականին բազմազան չէ: Արտադրանքի թողարկման լայն անվանացանկ ունեցող ձեռնարկությունների համար այս եղանակի օգտագործումը կապված է լրացուցիչ դժվարությունների հետ: Իրականացման տեխնիկայով ուղղակի հաշվարկը բավականաչափ պարզ ու մատչելի է, ապահովում է ճշգրիտ արդյունք, բայց ունի որոշակի թերություններ (հաշվարկված պլանային շահույթի գումարը և հաշվարկի մեխանիզմը պատկերացում չեն տալիս դրա վրա ազդող գործոնների ազդեցության չափի վերաբերյալ, հնարավոր չէ իրական պատկերացում կազմել նախորդ ժամանակաշրջանի համեմատությամբ շահույթի բացարձակ աճի չափի մասին և այլն): Հաշվարկը կատարվում է ըստ հետևյալ բանաձևի`              
Շ = ( Քx Գ) - (Ք x Ի) ,      որտեղ`

Շ – իրացումից շահույթի գումարն է,

Ք – իրացման ծավալը` բնեղեն արտահայտությամբ,

Գ – իրացման գինը` առանց ակցիզային և ավելացված արժեքի հարկի,

Ի – միավոր արտադրանքի պլանային լրիվ ինքնարժեքը:


Անալիտիկ մեթոդով շահույթի պլանավորումը համեմատաբար աշխատատար է և հիմնված է մի շարք հաշվարկների վրա: Այն իրականացվում է երեք փուլով: Առաջին փուլը նախապատրաստական է և վերաբերում է բազիսային (ելակետային) շահութաբերության հաշվարկին, որն իրականացվում է նախորդ տարվա փաստացի շահույթի և իրացման փաստացի լրիվ ինքնարժեքի միջոցով: Երկրորդ փուլում պլանով նախատեսված համեմատելի ապրանքային արտադրանքը արտահայտվում է նախորդ տարվա փաստացի ինքնարժեքով և, ելնելով բազիսային շահութաբերությունից, որոշվում է տվյալ իրացման ծավալի պայմաններում ստացվող շահույթի մեծությունը, երբ բազիսային տարվա շահույթը ձևավորած բոլոր գործոնները մնում են անփոփոխ: Երրորդ փուլում հաշվի են առնվում պլանային ժամանակաշրջանում շահույթի վրա ազդող գործոնների փոփոխությունների հետևանքները` դրական կամ բացասական ազդեցությունը (ինքնարժեքի իջեցում (բարձրացում),  տեսականու կառուցվածքային տեղաշարժեր, որակի բարձրացում (իջեցում), գների փոփոխություն, ԱԱՀ դրույքաչափի փոփոխություն (հաստատուն գներով իրացվող ապրանքների և ծառայությունների համար), հաշվարկ ոչ համեմատելի ապրանքային արտադրանքի իրացումից շահույթի վերաբերյալ, մուտքագրվող մնացորդներին վերաբերող շահույթի հաշվարկ, ելքագրվող մնացորդների շահույթի որոշում, իրացումից շահույթի պլանի ամփոփ հաշվարկ):

ՇԱՀՈՒՅԹԻ ԲԱՇԽՈՒՄԸ
Շահույթի բաշխումն ու օգտագործումը դիտվում են որպես կարևոր տնտեսական գործընթացներ, որոնցով ապահովվում են ձեռնարկատերերի կարիքների բավարարումը և բյուջեի որոշակի եկամուտների ձևավորումը: Տնտեսավարող սուբյեկտներն իրավունք են ձեռք բերում ստացած շահույթն իրենց հայեցողությամբ օգտագործելու, բացառությամբ այն մասի, որը ենթակա է պարտադիր նվազեցումների և հարկադրման` գործող օրենսդրությանը համապատասխան: Հարկվող շահույթը հարկատուի համախառն եկամտի և օրենքով սահմանված նվազեցումների դրական տարբերությունն է: Համախառն եկամուտն ընդգրկում է հաշվետու ժամանակաշրջանում հարկատուի կողմից ստացված բոլոր եկամուտների ամբողջությունը, անկախ դրանց ստացման աղբյուրից: Նվազեցումները բաժանվում են երեք խմբի` ծախսեր, կորուստներ, այլ նվազեցումներ: Շահութահարկը վճարելուց հետո մնում է ձեռնարկության զուտ շահույթը, որը կազմակերպությունը տնօրինում է ինքնուրույն: Իր հայեցողության տակ մնացող զուտ շահույթը կարող է օգտագործվել տարբեր խնդիրներ լուծելու համար` ձեռնարկատիրական գործունեության հետագա զարգացման, ներտնտեսական այլ պահանջների բավարարման,    կուտակման և սպառման ֆոնդերի ձևավորմանը:  Բաժնետիրական ընկերությունների դեպքում բաժնետերերին վճարվում են շահաբաժիններ: Բաժնետոմսերի տեսակով պայմանավորված` կարող է ձևավորվել եկամտաբերության տարբեր մակարդակ: Արտոնյալ բաժնետոմսերի դեպքում եկամտաբերության մակարդակը և մեկ բաժնետոմսին բաժին ընկնող շահաբաժինը նախապես ֆիքսվում է և, անկախ զուտ շահույթի գումարից, ենթակա է պարտադիր վճարման: Հասարակ բաժնետոմսերի դեպքում շահաբաժինների չափը պայմանավորված է մի շարք գործոններով` ստացված զուտ շահույթի գումարը, դրանից շահաբաժիններին հատկացնելու հնարավորությունը` կապված առաջնահերթ ծախսեր կատարելու անհրաժեշտության հետ, արտոնյալ բաժնետոմսերի տեսակարար կշիռը և դրանց եկամտաբերության մակարդակը:

ՇՐՋԱՆԱՌՈՒ ԿԱՊԻՏԱԼԻ ՏՆՏԵՍԱԳԻՏԱԿԱՆ ԲՈՎԱՆԴԱԿՈՒԹՅՈՒՆԸ, ԿԱԶՄՆ ՈՒ ԿԱՌՈՒՑՎԱԾՔԸ
Ձեռնարկատիրական ցանկացած գործունեություն իրականացնող կազմակերպություն, անկախ սեփականության ձևից, իրավական կարգավիճակից և ծրագրի ծավալից, պետք է նախապես ավանսավորի համապատասխան մեծության կապիտալ, որն առարկայանում է արտադրական շենքերի, կառույցների, մեքենա-սարքավորումների, հարմարանքների, գործիքների, հումքի, նյութերի, կիսաֆաբրիկատների, վառելիքի, այլ նյութական արժեքների մեջ, մասամբ մնալով դրամական ձևով: Արտադրական գործունեության մեջ օգտագործվող միջոցները, արտադրությանը մասնակցելու առանձնահատկություններով և օգտակար շահագործման տևողությամբ, տարբեր են: Հասարակական կապիտալի շարժումն ամբողջական ընթացք է ստանում հիմնական, շրջանառու և շրջանառության կապիտալների շրջապտույտների միասնության մեջ: Արտադրական կապիտալը հիմնականի և շրջանառուի դասակարգելը պայմանավորված է դրանց նյութական կրողների` ոչ ընթացիկ ու ընթացիկ ակտիվների արժեքը նոր արդյունքին փոխանցելու տարբերություններով, շրջապտույտի տևողությամբ (օգտակար օգտագործման ժամանակով) և արտադրության մեջ կատարած ֆունկցիոնալ դերով: Արտադրության միջոցները, անկախ արտադրության իրականացման հասարակական–տնտեսական պայմաններից, միշտ ստորաբաժանվում են աշխատանքի միջոցների և աշխատանքի առարկաների: Աշխատանքի միջոցներն ու առարկաները հանդես են գալիս հիմնական ու շրջանառու կապիտալի ձևով: Արտադրական ֆոնդերը կազմում են արտադրության նյութական հիմքը, իսկ շրջանառու ֆոնդերը սպասարկում են արդյունքի շրջանառության և բաշխման գործընթացը:

Շրջանառու միջոցները կազմակերպության ունեցվածքի բաղկացուցիչ մասերից են, որոնց վիճակը և օգտագործման արդյունավետությունը հաջող գործունեության կարևոր նախապայմաններից են: Շրջանառության մեջ շրջանառու միջոցները հաջորդաբար ընդունում են դրամական, արտադրական և ապրանքային ձևեր, ինչն էլ համապատասխանում է դրանց` արտադրական և շրջանառության ֆոնդերի բաժանմանը: Արտադրական ֆոնդերի նյութական կրողներ են արտադրության միջոցները, որոնք ստորաբաժանվում են աշխատանքի առարկաների և աշխատանքի միջոցների: Պատրաստի արտադրանքը, դրամական միջոցների և հաշվարկների մեջ գտնվող միջոցների հետ միասին, գոյացնում է շրջանառության ֆոնդերը: Արտադրական ֆոնդերի շրջապտույտը սկսվում է հումքի, նյութերի, վառելիքի և այլ միջոցների գնմանն ուղղված արժեքի ավանսավորումից (դրամական տեսքով)` շրջապտույտի առաջին փուլ: Արդյունքում` դրամական միջոցները շրջանառության ոլորտից անցնում են արտադրության ոլորտ: Շրջապտույտի երկրորդ փուլը կատարվում է արտադրության գործընթացում, որտեղ աշխատուժը իրականացնում է արտադրության միջոցների օգտագործումը` ստեղծելով նոր ապրանք, որն իր մեջ կրում է փոխանցված և նոր ստեղծված արժեքը: Ավանսավորված արժեքը նորից փոխում է իր ձևը` արտադրականից անցնելով ապրանքայինի: Շրջապտույտի երրորդ փուլը ներառում է արտադրված պատրաստի արտադրանքի իրացումը և դրամական միջոցների ստացումը: Այս փուլում շրջանառու միջոցները նորից անցում են կատարում արտադրության ոլորտից շրջանառության ոլորտ: Ավարտելով մեկ շրջապտույտ` շրջանառու միջոցները մտնում են մյուսի` նորի մեջ և, այդպիսով, իրականացվում է դրանց անընդհատ պտույտը: Շրջանառու միջոցների անընդհատ շարժը արտադրության և շրջանառության անխափան գործընթացի հիմքն է: Կազմակերպությունների ֆոնդերի շրջապտույտը կարող է կատարվել միայն որոշակի` դրամական տեսքով ավանսավորված արժեքի առկայության դեպքում: Մտնելով շրջապտույտի մեջ, այն հաջորդաբար փոփոխում է միայն իր ֆունկցիոնալ ձևը: Դրամական ձևով նշված արժեքն իրենից ներկայացնում է տվյալ օղակի շրջանառու միջոցները:

Շրջանառու միջոցները հանդես են գալիս որպես արժեքային կատեգորիա: Դրանք նյութական արժեքներ չեն այն առումով, որ դրանցից հնարավոր չէ ստանալ պատրաստի արտադրանք: Հանդես գալով որպես արժեք` դրամական ձևով, շրջանառու միջոցներն արդեն շրջապտույտի ընթացքում ընդունում են անավարտ արտադրության, պատրաստի արտադրանքի, արտադրական պաշարների տեսք: Ի տարբերություն ապրանքանյութական արժեքների` շրջանառու միջոցները չեն ծախսվում, չեն սպառվում, այլ ավանսավորվում են` մի պտույտի ավարտից հետո դուրս գալով և մտնելով մյուսի մեջ: 
Շրջանառու միջոցների բաղադրիչները (նյութական կրողները)` շրջանառության ֆոնդերը և շրջանառու ֆոնդերը, գոյություն ունեն միասնության և փոխկապվածության մեջ, բայց դրանց միջև կան նաև էական տարբերություններ: Շրջանառու ֆոնդերն ամբողջությամբ օգտագործվում են արտադրության ընթացքում` իրենց արժեքը փոխանցելով պատրաստի արտադրանքին: Շրջանառու ֆոնդերն իրենց ուղղակի մասնակցությունն են ունենում նոր արժեքի ստեղծմանը, իսկ շրջանառու միջոցները` անուղղակի` շրջանառու ֆոնդերի միջոցով: Շրջանառու ֆոնդերն, իրենցից ներկայացնելով սպառողական արժեք, հանդես են գալիս միայն արտադրական տեսքով: Շրջանառու միջոցների և շրջանառության ֆոնդերի համեմատությունը, որը շրջանառելիության փուլում շրջանառու միջոցների ֆունկցիոնալ ձևն է:
 Կազմակերպությունների ֆոնդերի շրջապտույտը ավարտվում է արտադրանքի (ծառայություն, աշխատանք) իրացման գործընթացով: Շրջանառության ֆոնդերի պտույտը կապված է շրջանառու արտադրական ֆոնդերի պտույտի հետ և կազմում է դրանց շարունակությունն ու եզրափակումը: Շրջանառու միջոցները, կատարելով շրջապտույտ, արտադրության ոլորտից, որտեղ գործում են որպես շրջանառու ֆոնդեր, անցում են կատարում շրջանառության ոլորտ, որտեղ գործում են որպես շրջանառության ֆոնդեր:

Շրջանառու միջոցներն իրենցից ներկայացնում են դրամական ձևով ավանսավորված արժեք, որը դրսևորվում է շրջանառու արտադրական ֆոնդերի և շրջանառության ֆոնդերի անհրաժեշտ, նվազագույն պաշարների պլանաչափ ձևավորման ու օգտագործման համար, ինչն ապահովում է արտադրական ծրագրի և հաշվարկների ժամանակին իրականացումը: Շրջանառու միջոցները կատարում են երկու գործառույթ` արտադրական և հաշվարկային: Արտադրական գործառույթի դեպքում` շրջանառու միջոցներն ավանսավորվում են շրջանառու արտադրական ֆոնդերում, արտադրությանը տալիս են նյութաիրային բովանդակություն, ապահովում են արտադրական գործընթացի անընդհատությունը և իրենց արժեքն ամբողջությամբ փոխանցում նոր արդյունքին` ապրանքային արտադրանքին: Արտադրության ավարտից հետո շրջանառու միջոցներն անցնում են շրջանառության ոլորտ շրջանառության ֆոնդերի տեսքով, որտեղ կատարում են հաշվարկային գործառույթը` շրջապտույտի ավարտը և շրջանառու միջոցների` ապրանքային ձևից դրամականի վերածվելը: Քանի որ շրջանառու միջոցները ներառում են ինչպես նյութական, այնպես էլ դրամական ռեսուրսներ, դրանց օգտագործման արդյունավետությունից և կառավարումից կախված է ոչ միայն նյութական արտադրության գործընթացը, այլև սուբյեկտների ֆինանսական կայունությունը:

Մաքուր շրջանառու կապիտալն իրենից ներկայացնում է ընթացիկ ակտիվների և կարճաժամկետ կրեդիտորական պարտքի տարբերությունը:

Շրջանառու կապիտալի հիմնական բաղադրիչներից մեկը ձեռնարկության արտադրական պաշարներն են, որոնք իրենց հերթին ներառում են` հումքը և նյութերը, անավարտ արտադրությունը, պատրաստի արտադրանքը և այլն: Դեբիտորական պարտքը շրջանառու կապիտալի կարևոր բաղադրիչներից է: Երբ մի ձեռնարկություն ապրանք է վաճառում մյուսին, դա դեռ չի նշանակում, որ վճարումը կատարվելու է անմիջապես: Մատակարարված ապրանքների դիմաց չվճարված (կամ վճարման ենթակա) հաշիվները կազմում են դեբիտորական պարտքի մեծ մասը: Դեբիտորական պարտքի յուրահատուկ տարր են մուրհակները:  Դրամական միջոցները և արժեթղթերը ընթացիկ ակտիվների առավել իրացվելի մասն են` շրջանառու կապիտալի բաղկացուցիչ մասը: Դրամական միջոցներին վերաբերում են` դրամը դրամարկղում, դրամը հաշիվներում: 
Ընթացիկ պարտավորություններին վերաբերում է կարճաժամկետ կրեդիտորական պարտքը. վարկերը և այլ ձեռնարկությունների չվճարած հաշիվները:

Ընթացիկ ակտիվների և ընթացիկ պասիվների տարբերությունը կազմում է զուտ շրջանառու կապիտալը կամ աշխատող կապիտալը: Շրջապտույտի անընդհատությունն ապահովելու համար ամեն մի արտադրական կազմակերպություն զուգահեռաբար պետք է ունենա շրջանառության ֆոնդերի որոշակի ծավալ, ինչի մեծությունը և կառուցվածքը պայմանավորված են տվյալ արտադրության ու իրացման ծավալով, հաշվարկավճարային փոխհարաբերությունների գործընթացով և այլն: Կազմակերպության ծրագրի անխափան կատարման համար կարևոր է ոչ միայն շրջանառու միջոցների ծավալը, այլև կառուցվածքը, ակտիվների այն նվազագույն մնացորդը, որն անհրաժեշտ է տվյալ արտադրական ծրագրի իրականացման համար:
ՁԵՌՆԱՐԿՈՒԹՅԱՆ ՀԻՄՆԱԿԱՆ ԿԱՊԻՏԱԼԸ, ԴՐԱ ԴԱՍԱԿԱՐԳՈՒՄԸ
Հիմնական կապիտալ է կոչվում արտադրողական կապիտալի այն մասը, որը երկար ժամանակով (մեկ տարուց ավելի) մասնակցում է արտադրության գործընթացին, նրա արժեքը չի փոփոխվում, այլ միայն փոխանցվում է պատրաստի արտադրանքին մի քանի շրջապտույտների ընթացքում, դրանց օգտագործմանը զուգընթաց: Հիմնական կապիտալի շարքին են դասվում շենքերը, կառույցները, մեքենաները, սարքավորումները, փոխանցող հարմարանքները, տրանսպորտային միջոցները, չափիչ կամ լաբորատոր սարքերը և այլ գույքը: Իր պտույտի ընթացքում կապիտալը հանդես է գալիս որպես միջոցների մի ամբողջություն, որը մասնակցում է ապրանքների արտադրությանը և միաժամանակ հադես է գալիս որպես այդ միջոցների ձևավորման աղբյուր: 

Ոչ ընթացիկ ակտիվները բաժանվում են չորս խոշոր խմբերի` ոչ ընթացիկ նյութական ակտիվներ, ոչ ընթացիկ ոչ նյութական ակտիվներ, ոչ ընթացիկ ֆինանսական ակտիվներ, այլ ոչ ընթացիկ ակտիվներ:

Ոչ ընթացիկ նյութական ակտիվները ներառում են հիմնական միջոցները, դրանց մաշվածությունը, ժամանակավորապես շահագործումից հանված հիմնական միջոցները, հողամասերը, բնական ռեսուրսները,  անավարտ ոչ ընթացիկ ակտիվները, երկարաժամկետ վարձակալված հիմնական միջոցները:  Հիմնական միջոցների նյութաիրային կազմը բնութագրվում է շենքերի, կառույցների, փոխանցող հարմարանքների, մեքենա–սարքավորումների, տրանսպորտային միջոցների, արտադրական ու տնտեսական գույքի, գործիքների, բազմամյա տնկարկների, բանող ու մթերատու անասունների ու այլ ակտիվների միջոցով: Ոչ նյութական ակտիվները ներառում են կազմակերպչական ծախսերը, լիցենզիաները, արտոնագրերը, ապրանքային նշանները, ծրագրային ապահովումը, հողի և բնական ռեսուրսների օգտագործման իրավունքը և այլ ոչ նյութական ծախսերը: Ոչ ընթացիկ ֆինանսական ակտիվները ներառում են բաժնետոմսերը, պարտատոմսերը, հատկացված փոխառությունները և այլ ֆինանսական երկարաժամկետ ներդրումները: Այլ ոչ ընթացիկ ակտիվներն ունեն սահմանափակ անվանացանկ և վերաբերում են հետաձգված ծախսումներին ու հետաձգված հարկերին: Թվարկված չորս խմբերն, իրենց համապատասխան տարրերով, արտահայտում են ոչ ընթացիկ ակտիվների կազմը, իսկ դրանց ընդհանուր ակտիվների` այս խմբի մեջ ունեցած տեսակարար կշիռները` կառուցվածքը:

Հիմնական միջոցների դասակարգման հիմնական չափանիշներն են`

· ըստ բնաիրային կազմի` շենքեր, շինություններ, մեքենաներ, սարքավորումներ, տրանսպորտային միջոցներ, գործիքներ, հողատարածքներ, այլ հիմնական ֆոնդեր և այլն,

· ըստ ֆունկցիոնալ նշանակության` արտադրական հիմնական ֆոնդեր և ոչ արտադրական հիմնական ֆոնդեր,

· ըստ պատկանելիության` սեփական և վարձակալված,

· ըստ աշխատանքի առարկայի վրա ազդեցության աստիճանի` ակտիվային և պասիվային:  
ՀԻՄՆԱԿԱՆ ԿԱՊԻՏԱԼԻ ԱՄՈՐՏԻԶԱՑԻԱՆ ԵՎ ԴՐԱ ՀԱՇՎԱՐԿՄԱՆ ԵՂԱՆԱԿՆԵՐԸ
Հիմնական կապիտալի մաշվածքն իրենից ներկայացնում է նրա արժեքի աստիճանաբար նվազում, սպառողական արժեքի և օգտակարության կորուստ: Գոյություն ունի հիմնական կապիտալի մաշվածքի երկու տեսակ`  ֆիզիկական և բարոյական: Հիմնական կապիտալի ֆիզիկական մաշվածքը հիմնական կապիտալի օգտակար հատկանիշների աստիճանաբար կորստի գործընթացն է: Ֆիզիկական մաշվածքի չափը կախված է հիմնական կապիտալի օգտագործումից և ինտենսիվությունից: 

Կախված մաշվածքի ներգրավումից արտադրական ծախսերի մեջ` տարբերում են ֆիզիկական մաշվածքի երկու տեսակ: Առաջինը այն է, երբ հիմնական կապիտալի օգտակարությունը կորստի է ենթարկվում արտադրության գործընթացում օգտագործման հետևանքով: Դա օրինաչափ երևույթ է, որովհետև այն կապված է արտադրության ծավալի հետ և կազմում է արտադրության փոփոխական ծախսերի տարր: Ֆիզիկական մաշվածքի երկրորդ տեսակը այն է, երբ հիմնական կապիտալի տարրերի օգտակարությունը «կորում է» անգործությունից, կամ ոչ արդյունավետ օգտագործումից: Մաշվածքի այդ տեսակը վերաբերվում է հաստատուն ծախսերին: 
Ֆիզիկական մաշվածքից կորուստները կարելի է կրճատել ընթացիկ և կապիտալ նորոգումների հաշվին:  Հիմնական կապիտալի բարոյական մաշվածքը տեղի է ունենում այն ժամանակ, երբ կապիտալը դեռ ֆիզիկապես պիտանի է օգտագործման, սակայն ավելի էժան և առավել ժամանակակից մեքենա-սարքավորումների շնորհիվ, գործողը բարոյապես մաշվում է ու տնտեսապես նպատակահարմար չէ դրա շահագործումը: Բարոյական մաշվածքի հիմքը գիտատեխնիկական առաջընթացն է, որի հետևանքով շուկա են դուրս բերվում հիմնական կապիտալի առավել արտադրողական տարրեր: Տարբերվում են բարոյական մաշվածքի երկու ձև: Առաջին դեպքում արտադրության գործոնների շուկա են մուտք գործում հիմնական կապիտալի հարաբերականորեն ավելի էժան տարրեր` մեքենաներ, սարքավորումներ, հարմարանքներ, տրանսպորտային միջոցներ և այլն: Բարոյական մաշվածքի այս ձևն անհրաժեշտ չի դարձնում հին տեխնիկան անմիջապես փոխարինել նորով` մինչև դրանց ֆիզիկապես մաշվելու ժամկետները: Սակայն մաշվածքի այս ձևը վկայում է մասնակի կորուստների մասին և անհրաժեշտություն է առաջ բերում գործող սարքավորումները նորով փոխարինելու համար: Հաճախ բարոյական մաշվածքի առաջին ձևը կոչում են նաև մասնակի արժեզրկում: Բարոյական մաշվածքի երկրորդ ձևը դրսևորվում է այն դեպքում, երբ շուկայում համեմատած գործող կապիտալի հետ, առաջ են գալիս առավել ժամանակակից և արտադրողական կապիտալի տարրեր: Բարոյական մաշվածքի երկրորդ ձևը պահանջում է հին սարքավորումների փոխարինում նորով, մինչև դրանց ֆիզիկական մաշվածքի ժամկետի լրանալը: Հակառակ դեպքում ֆիրման կարտադրի բարձր ծախսերով արդյունքներ ուրիշների համեմատ, որոնք նոր տեխնիկա են օգտագործում: Հաճախ բարոյական մաշվածքի այս ձևը կոչվում է նաև հիմնական կապիտալի լրիվ արժեզրկում: Ընդհանրապես բարոյական մաշվածքը վերաբերվում է արտադրության հաստատուն ծախսերին, որովհետև դրա մեծությունը կապված չէ արտադրության ծավալների փոփոխության հետ: 
Հիմնական կապիտալի մաշվածքը փոխանցվում է նոր ստեղծվող արդյունքին և փոխհատուցվում է վերջինիս իրացման ժամանակ: Պատրաստի արտադրանքի իրացումից ստացված հասույթից մաշվածքի արժեքը փոխանցվում է համապատասխան ամորտիզացիայի հաշվին: Ամորտիզացիան իրենից ներկայացնում է հիմնական կապիտալի արժեքի աստիճանաբար փոխանցումը ստացվող արդյունքին: Հիմնական կապիտալի արժեքի փոխանցման ինտենսիվությունը բացահայտվում է ամորտիզացիայի նորմայի միջոցով: Ամորտիզացիայի նորման ուղղակիրորեն կախված է հիմնական կապիտալի ֆիզիկական և բարոյական մաշվածքի ժամանակից: Հիմնական կապիտալի տեխնոլոգիապես հիմնավորված ֆիզիկական մաշվածքը ապահովում է արժեքի լրիվ փոխանցումը թողարկվող արդյունքին: Բարոյական մաշվածքը բարդացնում է ամորտիզացիայի գործընթացը: Հիմնական կապիտալը բարոյական մաշման արդյունքում կորցնում է իր արժեքը: Հետևաբար, փաստացի ծախսերի մի մասը չի մտնում կապիտալի ընդհանուր պտույտի մեջ` ամորտիզացիայի նորման իջնում է: Հիմնական կապիտալի արժեքի փոխանցումը պատրաստի արտադրանքին, կարող է տեղի ունենալ տարբեր արագությամբ, որը որոշում է ծախսերի առաջացման տարբեր ինտենսիվությունը, ծախսերի փոխհատուցումը, շահույթի ձևավորումը: Դա կախված է ամորտիզացիայի կիրառման մեթոդից:
Ժամանակակից պայմաններում առավել տարածված են ամորտիզացիայի հետևյալ մեթոդները: 
Գծային ամորտիզացիայի մեթոդ - նշանակում է հիմնական կապիտալի տարրերի արժեքի դուրս գրում պատրաստի ապրանքի արժեքին` տարբեր մասերով օգտագործման ամբողջ ժամանակաշրջանի ընթացքում: Դրա շնորհիվ ձեռնարկությունները հնարավորություն են ստանում նվազագույնի հասցնել ծախսերը և մեծացնել շահույթը` միայն շրջանառու կապիտալի ծախսերի կրճատման հաշվին: Մաշվածքի գումարը, ըստ օգտակար շահագործման տարիների, բաշխվում է հավասար մասերով և արտահայտվում է կայուն չափերով` ըստ ամբողջ ժամանակաշրջանի: Ամորտիզացիոն հատկացումների գումարը որոշելու համար պահանջվում է ունենալ համապատասխան ակտիվի սկզբնական արժեքը, նրա օգտակար շահագործման տևողությունը` արտահայտված տարիներով և, անհրաժեշտության դեպքում, նաև մնացորդային արժեքի գնահատականը: Օգտագործվում է հետևյալ բանաձևը`

Արագացված ամորտիզացիայի մեթոդ -  հիմնական կապիտալի արժեքի արագացված դուրս գրումն է` թողարկվող արդյունքի արժեքին: Արագացված ամորտիզացիան խթանում է հիմնական կապիտալի նորացմանը ամորտիզացիայի ֆոնդի արագացված ձևավորման հաշվին: Սակայն, պետք է նշել, որ արագացված ամորտիզացիան բարդություններ է ստեղծում: Դա մեծացնում է արտադրության ծախսերը, հետևաբար և իջեցնում է անհրաժեշտ շահույթի ստացման հնարավորությունները: Արագացված ամորտիզացիան պայմաններ է ստեղծում գների բարձրացման համար, որը կարող է բացասաբար անդրադառնալ արտադրանքի իրացման մասշտաբների, հետևաբար նաև համախառն եկամտի մեծության վրա: Վերջինիս հաշվին ձևավորվում է հիմնական կապիտալի նորացման ֆինանսավորումը: 

Ամորտիզացիայի նվազող մնացորդի մեթոդ - բնութագրվում է հիմնական կապիտալի արժեքի արագացված դուրս գրմամբ` թողարկվող արտադրանքին: Այս դեպքում հիմք է ընդունվում հաշվեկշռային արժեքը տվյալ պահին: Սովորաբար ամորտիզացիայի նորման բարձրացվում է արագացման գործակցով: Արդյունքում ակտիվի շահագործման առաջին տարիներին ամորտիզացիան կատարվում է մեծ չափերով, որ այնուհետև տարեց տարի նվազում է: Ամորտիզացիայի նվազող մնացորդի մեթոդը հիմնված ակտիվ հիմնական միջոցների արտադրողականության վրա, որը հնարավորություն է տալիս ձևավորել արտադրության հավասարաչափ  ծախսեր արտադրանքի միավորի հաշվով, հետևաբար, չի հանգեցնում գների բարձրացմանը, պահանջարկի ու իրացման ծավալների կրճատմանը: 
Վերագնահատման մեթոդով մաշվածքի հաշվարկումը կառուցված է ըստ ակտիվների վերագնահատված արժեքի: Վերագնահատումից հետո ոչ ընթացիկ ակտիվների մաշվածքի գումարը պետք է հաշվարկվի նոր արժեքից ելնելով:  Մաշվածքի հաշվարկման ժամանակ ոչ գծային մեթոդների կիրառման փորձը  նախատեսում է պակասեցվող մնացորդի որոշման բազմակիություն: 

Ընդհանրապես ամորտիզացիայի նորմաները սահմանվում են կազմակերպությունների կողմից, պայմանավորված օգտակար ծառայության ժամկետներով: 
Այսպիսով,  ամորտիզացիոն մասհանումների միջոցով  տեղի է ունենում ոչ միայն հիմնական կապիտալի փոխհատուցում, այլև նրա նորացում:

ԹԵՄԱ 12.  ՏՆԱՅԻՆ ՏՆՏԵՍՈՒԹՅՈՒՆՆԵՐԻ ՖԻՆԱՆՍՆԵՐ
ՏՆԱՅԻՆ ՏՆՏԵՍՈՒԹՅՈՒՆՆԵՐԻ ՖԻՆԱՆՍՆԵՐԸ ՈՐՊԵՍ ՏՆՏԵՍԱԿԱՆ ԿԱՏԵԳՈՐԻԱ:

 ՏՆԱՅԻՆ ՏՆՏԵՍՈՒԹՅՈՒՆՆԵՐԻ ՖԻՆԱՆՍՆԵՐԻ ԳՈՐԾԱՌՈՒՅԹՆԵՐՆ ՈՒ ՈՐՈՇՈՒՄՆԵՐԸ
Տնային տնտեսությունն անձանց խումբ է, որոնք ապրում են համատեղ, որոնց միավորում է ունեցվածքը, եկամուտը և սպառումը: Տնային տնտեսությունները համարվում են ֆինանսական հարաբերությունների մասնակից: Հարաբերություններն առաջանում են ինչպես տնային տնտեսությունների ներսում, այնպես էլ այլ սուբյեկտների հետ: 

Տնային տնտեսությունների ներքին ֆինանսներին են վերաբերում այն հարաբերությունները, որոնք առաջանում են նրա մասնակիցների միջև: 
Տնային տնտեսությունը ֆինանսական հարաբերությունների մեջ է (տնային տնտեսությունների արտաքին ֆինանսական հարաբերությունների համակարգ)`

· այլ տնային տնտեսությունների հետ` պայմանավորված համատեղ դրամական ֆոնդերի ձևավորմամբ և օգտագործմամբ,

· ձեռնարկությունների, կազմակերպությունների հետ (որպես գործատուներ),

· առևտրային բանկերի հետ (սպառողական վարկերի ներգրավում, տրամադրում, ազատ դրամական միջոցների տեղաբաշխում),

· ապահովագրական ընկերությունների հետ` կապված տարբեր բնույթի ապահովագրական ֆոնդերի ձևավորման և օգտագործման հետ,

· պետության հետ` բյուջետային և արտաբյուջետային ֆոնդերի ձևավորման և օգտագործման նպատակով:

Վերոնշյալ հարաբերությունները ներկայացնում են տնային տնտեսությունների ֆինանսների սոցիալ-տնտեսական բովանդակությունը: 

Ուստի, տնային տնտեսության ֆինանսները դրամական հարաբերությունների (ամբողջություն են) համախումբ են` դրամական միջոցների ֆոնդերի ստեղծման և օգտագործման նպատակով, որտեղ մասնակցում են տնային տնտեսությունն ու նրա առանձին անդամները (միավորները)` իրենց սոցիալ-տնտեսական գործունեության գործընթացում: Տնային տնտեսությունները մասնակցում են ոչ միայն ազգային եկամտի բաշխմանը, այլ նաև նրա վերաբաշխմանը:

Տնային տնտեսությունների ֆինանսների սոցիալ-տնտեսական էությունը դրսևորվում է նրա գործառույթների միջոցով: 

1. Տնային տնտեսությունների ֆինանսների կարևորագույն գործառույթը բաշխման գործառույթն է: Այս գործառույթի միջոցով յուրաքանչյուրն  իրեն ապահովվում է ռեսուրսներով` անհրաժեշտ նրա կենսաապահովման համար: Բաշխման գործառույթի գործողության օբյեկտը տնային տնտեսության տնօրինվող եկամուտն է` համախառն եկամտի մասը, որը մնում է հարկերը և այլ պարտադիր վճարները կատարելուց հետո: 

2. Տնային տնտեսությունների գործառույթներից է վերահսկման գործառույթը: Շուկայական տնտեսության պայմաններում տնային տնտեսությունները հանդիսանում են ինքնուրույն տնտեսավարող սուբյեկտ: Ուստի տնային տնտեսությունների կողմից վերահսկվում է եկամտի բաշխման գործընթացը, ինչպես նաև այդ միջոցների նպատակային օգտագործումը: 

3. Տնային տնտեսությունների  ֆինանսների գործառույթներից է կարգավորող գործառույթը, որն ապահովվում է տնային տնտեսության հավասարակշռված զարգացումը`  որպես մեկ ամբողջություն: Այն իրականացվում է ֆինանսական ռեսուրսների վերաբաշխման միջոցով: Տնային տնտեսությունների մակարդակով զարգացման կարգավորումը տեղի է ունենում ինքնակարգավորման միջոցով: Տնային տնտեսությունը ինքնուրույն է որոշումներ ընդունում դրամական ֆոնդերի ձևավորման անհրաժեշտության և եղանակների, նրանց մեծության ու նպատակային նշանակության, նրանց օգտագործման ժամանակահատվածի վերաբերյալ: 

4. Տնային տնտեսությունների կարևորագույն գործառույթներից է նաև ներդրումային գործառույթը: Տնային տնտեսությունների եկամուտների աճը այս գործառույթի կատարման նյութական հիմքն է: Հաճախ տնային տնտեսությունների ներդրումային գործառույթը դիտարկում  են միայն  որպես եկամտի կապիտալացում, այսինքն` այն մասը, որն օգտագործվում է որպես խնայողություն (ներդրումները տարբեր ֆինանսական ինստիտուտներում և իրական արտադրությունում):  

Տնային տնտեսությունները բամաթիվ որոշումներ են ընդունում գոյության պահպանման, կենսապայմանների բարելավման և այլնի վերաբերյալ: Սակայն կան տարբերություններ ինչպես որոշումների ընդունման մեխանիզմի, այնպես էլ դրանց նպատակային ուղղվածության մեջ, քանի որ  տնային տնտեսությունների անդամների միջև գոյություն ունեն զանազան կապեր, որոնք կրում են ոչ այնքան տնտեսական, որքան սոցիալական բնույթ: 
Տնային տնտեսությունների տնտեսական և ֆինասական որոշումներն ընդունվում են` պայմանավորված ոչ միայն տնտեսական նպատակներով (եկամուտների աճ, ծախսերի խնայում և այլն), այլ նաև սոցիալական (երեխաների դաստիարակություն, կրթական մակարդակի բարձրացում, լիարժեք հանգստի ապահովում և այլն): Տնտեսական նպատակներն ստորադաս են սոցիալական նպատակներին և ուղղված են վերջիններիս լիովին իրականացմանը: Տնային տնտեսությունների նպատակադրումը և նպատակներին հասնելը ֆորմալացված բնույթ չի կրում, քանզի որոշումներն ընդունվում են կենսափորձի հիման վրա: Տնային տնտեսությունների անդամների միջև գոյություն ունի ոչ ֆորմալ կապ, և յուրաքանչյուրն ունի իր դերակատարումը: 
Տնային տնտեսությունը կարող է ընդունել երկու տիպի տնտեսական որոշում` ինչպես ձևավորել ապագա ակտիվների կառուցվածքը` հաշվի առնելով առկա ակտիվները` (ներդրումային որոշում` նպատակահարմար է ձեռք բերել նոր անշարժ կամ շարժական գույք, արժեթղթեր) և ինչպես կազմակերպել աշխատաժամանակի ֆոնդերը (աշխատողների, նրանց աշխատավայրի և այլնի որոշում): Երկու տիպի որոշումներն էլ ազդում են տնային տնտեսությունների ապագա եկամուտների վրա: 
Տնային տնտեսությունների ֆինանսական որոշումներն ընդունվում են դրամական ֆոնդերի օգտագործման վերաբերյալ: Նյութական կառուցվածքի տեսանկյունից` տնային տնտեսությունների ֆինանսներն իրենցից ներկայացնում են ֆինանսական ռեսուրսների ընդհանուր ծավալ, որը տիրապետում է տնային տնտեսությունը: Տնային տնտեսությունների ֆինանսական ռեսուրսների կառուցվածքի մեջ ներառվում են` ընթացիկ ծախսերի համար նախատեսված դրամական միջոցները, կապիտալ ծախսերի համար նախատեսված դրամական միջոցները, դրամական խնայողությունները, անշարժ և շարժական գույքի մեջ ներդրված դրամական միջոցները:  
Տնային տնտեսությունների տնտեսական և ֆինանսական որոշումները կախված են բազմաթիվ գործոններից, որոնցից հիմնականներն են` ընթացիկ և հեռանկարային նպատակները, տնային տնտեսության անդամների միջև հարաբերությունները, տնային տնտեսության եկամուտների մակարդակը, նախասիրությունները և ռիսկին հակվածությունը, արտաքին միջավայրը, որտեղ գործում է տնային տնտեսությունը: Արտաքին միջավայրի էական գործոններից են` ծախսերի և եկամուտների օրենսդրորեն կարգավորումը, զբաղվածության ոլորտի կարգավորումը, եկամուտների հարկագանձումը, սոցիալական նպաստները, կոլեկտիվում հարաբերությունները, տնային տնտեսությունների մասնակցությունը հասարակական ու քաղաքական կազմակերպություններում, տնային տնտեսությունների միջև հարաբերությունները:

ՏՆԱՅԻՆ ՏՆՏԵՍՈՒԹՅՈՒՆՆԵՐԻ ԲՅՈՒՋԵՆ, ԴՐԱ  ԵԿԱՄՏԱՅԻՆ ԵՎ  ԾԱԽՍԱՅԻՆ ՀՈԴՎԱԾՆԵՐԸ
Տնային տնտեսության գործունեության տեսակներն են` վճարվող աշխատանքները տնտեսության հասարակական և մասնավոր հատվածում, չվճարվող աշխատանքները տնային տնտեսության շրջանակներում, այն աշխատանքները, որոնք կատարվում են այլ տնային տնտեսությունների անդամների կողմից կամ նրանց համար:  

Տնային տնտեսությունների առանձնահատկություններից է նաև չվճարվող աշխատանքի բաժինը, որի անհրաժեշտությունը պայմանավորված է նրա անդամների կենսագործունեության պահպանմամբ  (երեխաների դաստիարակություն, տնային տնտեսության վարում և այլն):  

Ընտանեկան բյուջեն դրամական միջոցների ֆոնդ է, որի եկամուտները ձևավորվում են ընտանիքի անդամների դրամական միջոցների մուտքերից, իսկ ծախսերն իրենցից ներկայացնում են օգտագործված ընթացիկ և կուտակված պաշարները: 

Տնային տնտեսության եկամուտները հանդիսանում են պահանջմունքների բավարարման հիմնական աղբյուրը: Տնային տնտեսությունների եկամուտները կարելի է դասակարգել ըստ տարբեր չափանիշների: 

Տարբերում են` եկամուտներ դրամական արտահայտությամբ և բնեղեն ձևով (սննդամթերք գյուղատնտեսական գործունեությունից` սեփական սպառման համար): Եթե տնային տնտեսությունը մթերքներն արտադրում է շուկայում իրացնելու նպատակով, ապա եկամուտները դասակարգվում են որպես վաճառքից ստացված եկամուտներ: 

Տնային տնտեսությունների դրամական եկամուտները ստորաբաժանվում են ըստ մուտքերի աղբյուրների` աշխատավարձ և նրան հավասարեցված վճարումները, կենսաթոշակ, կրթաթոշակ, նպաստ, այլ ապահովագրական ու սոցիալական վճարներ, ձեռնարկատիրական գործունեությունից եկամուտներ, եկամուտներ սեփականությունից  (սեփական գույքի գործառնություներից), դրամական խնայողություններ ֆինանսավարկային ոլորտներում:  

Տարբերում են «աշխատած» եկամուտ, որը ստացվում է աշխատանքային գործունեությունից, և «ստացած» եկամուտ (տրանսֆերտներ, նպաստներ և այլն) հասկացությունները: Վերոնշյալ դասկարգման մեջ ներառված չեն քաղաքացիների պատահական և անօրինական  եկամուտները (շահումները, նվիրատվությունները, օրենքի խախտումով ստացված միջոցները, վաշխառուական գործունեությունից եկամուտը, անօրինական գործունեությունից եկամուտները և այլն), քանի որ այդ եկամուտների հաշվառումը բարդ գործընթաց է: 

Տարբերում են համախառն, տնօրինվող, անվանական և իրական եկամուտ հասկացությունները: Համախառն եկամուտը դրամական և բնեղեն եկամուտների հանրագումարն է:  Տնօրինվող եկամուտը տնային տնտեսությունների տրամադրության տակ մնացած գումարն է, որը ձևավորվում է` համախառն եկամտից հանելով հարկերը և պարտադիր այլ վճարները: Բնակչության տնօրինվող եկամուտները հանդիսանում են սպառման և խնայողության աղբյուր: Անվանական եկամուտը տնային տնտեսության եկամուտն է որոշակի ժամակաշրջանում` դրամական արտահայատությամբ: Տնային տնտեսությունների իրական եկամուտները որոշվում են` պայմանավորված երկու գործոններով` տնօրինվող եկամուտներով և ապրանքների ու ծառայությունների գներով: 

Գոյություն ունեն տնային տնտեսությունների ծախսերի դասակարգման տարբեր մոտեցումներ: 

Ըստ իրականացման հաճախականության` առանձնացնում են կարճաժամկետ (սննդամթերքներ, ծառայություններ, պարտադիր կոմունալ-կենցաղային վճարներ, ամենամսյա վճարվող հարկեր), միջնաժամկետ (սեզոնային ապրանքներ, հագուստ, ոչ կանոնավոր վճարվող հարկեր և այլն) և երկարաժամկետ ծախսեր (մի քանի տարին մեկ անգամ): 

Ըստ տնային տնտեսությունների  ծախսերի ֆունկցիոնալ նշանակության տարբերում են` անձնական սպառման ծախսեր, հարկեր և պարտադիր այլ վճարներ, դրամական խնայողություններ: 

Մեկ այլ դասակարգման համաձայն` տնային տնտեսությունների բյուջեի ծախսային  մասը բաժանվում է երեք հիմնական հատվածների` պարտադիր վճարներ, սպառման ծախսեր, դրամական խնայողություններ: Պարտադիր վճարները կրճատում են տնային տնտեսությունների իրական եկամուտները, քանի որ որքան մեծ է այդ վճարների բաժինը, այնքան քիչ գումար է նախատեսվում սպառման և խնայողության համար:

Տնային տնտեսությունների հաշվեկշիռն ունենում է դրական կամ բացասական սալդո: Եթե բնակչության եկամուտները գերազանցում են ծախսերին, ապա ստացվում է դրական սալդո, որը հնարավորություն է տալիս կուտակել եկամուտների մի մասը որպես խնայողություն:
ԹԵՄԱ 13.  ԱՊԱՀՈՎԱԳՐՈՒԹՅԱՆ ԱՆՀՐԱԺԵՇՏՈՒԹՅՈՒՆԸ  ԵՎ ԽՆԴԻՐՆԵՐԸ

ԱՊԱՀՈՎԱԳՐՈՒԹՅՈՒՆԸ ՈՐՊԵՍ ՖԻՆԱՆՍԱԿԱՆ ԿԱՏԵԳՈՐԻԱ
Որպես հասկացություն` ապահովագրությունն իրենից ներկայացնում է ֆիզիկական ու իրավաբանական անձանց գույքային շահերի պաշտպանության տնտեսական հարաբերությունների ոլորտ, որտեղ որոշակի իրադարձություններ (ապահովագրական դեպքեր) տեղի ունենալու պարագայում, նրանց իսկ կողմից կատարված վճարումների հաշվին ձևավորված նպատակային ֆոնդից տրվում է վնասի ապահովագրական փոխհատուցում: 
Ապահովագրությունն իրացվում է պայմանագրային հարաբերությունների միջոցով: Ապահովագրական շուկան դրամական հարաբերությունների այն ոլորտն է, որտեղ առք ու վաճառքի օբյեկտ է առանձնահատուկ ապրանքը` ապահովագրական ծառայությունը:


Ապահովագրական փոխհարաբերությունների հիմնական մասնակիցներն են`
· Ապահովադիրներ – իրավաբանական ու ֆիզիկական անձինք, որոնք ունեն ապահովագրական շահ և ապահովագրողի հետ մտնում են փոխհարաբերության մեջ օրենքի ուժով կամ երկկողմ պայմանագրով ձևակերպվող համաձայնության հիման վրա: Կնքված պայմանագրի հավաստումը ապահովագրվողին տրվող ապահովագրական վկայագիրն է (պոլիսը):
· Ապահովագրողներ- ցանկացած կազմակերպաիրավական ձևի իրավաբանական անձինք, որոնք կազմավորվել են ապահովագրական գործունեություն իրականացնելու համար և ստացել են ապահովագրական գործարքներ կատարելու պետական թույլտվություն (լիցենզիա):
· Ապահովագրական գործակալ- իրավաբանական կամ ֆիզիկական անձ, որը գործում է ապահովագրողի անունից և նրա հանձնարարությամբ:
· Ապահովագրական բրոքեր-իրավաբանական կամ ֆիզիկական անձ, որը սահմանված կարգով գրանցված է որպես ձեռնարկատեր և իրականացնում է միջնորդական գործունեություն իր անունից ու ներկայացնում է ապահովադիրի կամ ապահովագրողի շահերը:
Ապահովագրություն ֆինանսական կատեգորիայի հիմնական բնութագրիչ գործոններն են` վերաբաշխման հարաբերությունների առկայությունը, ապահովագրական ռիսկի առկայությունը և դրա գնահատման չափորոշիչները, վնասի փոխհատուցման սահմանափակությունը, վնասի վերաբաշխումը տարածության և ժամանակի մեջ և այլն:

Ապահովագրության էությունը նույնպես պայմանավորված է դրամական միջոցների ֆոնդերի ձևավորմամբ ու օգտագործմամբ: Ապահովագրական ֆոնդի միջոցների օգտագործումը պայմանավորված է ապահովագրական պատահարների առաջացմամբ և հետևանքներով, ու ապահովագրության դեպքում տեղի է ունենում վնասի վերաբաշխում:
Այնքանով, որ ապահովագրությունը նույնպես հիմնված է վերաբաշխման հարաբերությունների վրա, որոնք դրսևորվում են այդ ֆոնդի ձևավորման և օգտագործման գործընթացում, ընդգծվում է ապահովագրություն ու ֆինանսներ կատեգորիաների միասնությունը: 

Ապահովագրության տնտեսական բովանդակությունը դրսևորվում է նրա գործառույթների մեջ, որոնք են` դրամական միջոցների մասնագիտացված ապահովագրական ֆոնդի ձևավորումը, դրամական միջոցների խնայողությունը և կուտակումը, վնասի փոխհատուցումն ու քաղաքացիների նյութական բարեկեցության ապահովումը, ապահովագրական պատահարի նախազգուշացումը և սպասվելիք կորուստների նվազեցումը, վերահսկողությունը,  ռիսկայնությունը:
ԱՊԱՀՈՎԱԳՐՈՒԹՅԱՆ ՏԵՍԱԿՆԵՐԸ
Ոչ կյանքի ապահովագրություն: Գույքային ապահովագրության պայմանագրով ապահովագրողը պարտավորվում է պայմանագրով համաձայնեցված վճարի դիմաց պայմանագրով նախատեսված դեպքի տեղի ունենալու պարագայում ապահովագրվողին հատուցել վնասները` պայմանագրով որոշված գումարի սահմաններում: Գույքային ապահովագրության նպատակն է վնասի փոխհատուցումը: 

Ապահովագրական արժեքն այն գումարն է, որի սահմաններում ապահովագրողը, համաձայն կնքված պայմանագրի, կրում է պատասխանատվություն: Ֆրանշիզը պայմանագրով որոշված վնասի այն գումարն է, որը ենթակա չէ փոխհատուցման ապահովագրողի կողմից:  
Գույքային և պատասխանատվության ապահովագրությունների պայմանագրերը հաճախ նախատեսում են ապահովագրվողի սեփական մասնակցությունը վնասի որոշակի մասի ծածկմանը: Սեփական մասնակցության ձևերը տարբերվում են համամասնական ապահովագրումից կամ էվերիջից նրանով, որ ոչ մի ձևով կախված չեն ապահովագրական գումարի և արժեքի միջև հաշվարկային հարաբերակցությունից: Ապահովագրվողի սեփական մասնակցությունը վնասի ծածկմանը ապահովագրողին ազատում է փոքր ծավալի վնասների փոխհատուցման պարտավորությունից: Սեփական մասնակցության ամենապարզ ձևն այն է, որ ապահովա•րվողը իր վրա է վերցնում ցանկացած վնասի որոշակի տոկոսը: Սեփական մասնակցության մյուս ձևը` ֆրանշիզը, օգտագործվում է, երբ ապահովագրվողը մասնակցում է վնասի փոխհատուցմանը որոշակի գումարով:  Կորստի դեպքում վճարման ենթակա գումարի սահմանափակման համար օգտագործվում է նաև ապահովագրողի պատասխանատվության լիմիտը: Այն ներառվում  է պայմանագրի պայմանների մեջ և կարող է սահմանվել ապահովագրվող գույքի տարբեր ձևերի համար:
Գոյություն ունեն վնասի փոխհատուցման դրամական, վերանորոգման, վերականգնման և փոխարինման ձևեր: Գույքային ապահովագրության ամենատարածված տեսակը հրդեհից ապահովագրությունն է: Ապահովագրման պայմանագիրը կարող է կնքվել ինչպես ամբողջ ունեցվածքի, այնպես էլ նրա մի մասի համար: Գողության դեպքերի ապահովագրությունում որպես օբյեկտ համարվում է ֆիզիկական և իրավաբանական անձանց գույքը, իսկ ապահովադիրներ` իրավաբանական և ֆիզիկական անձինք: Բեռների ապահովագրությունը բաժանվում է հետևյալ տեսակների` արտահանվող բեռների ապահովագրություն, ներմուծվող բեռների ապահովագրություն, ներքին փոխադրումների ապահովագրություն, տրանզիտ փոխադրումների ապահովագրություն: Գույքային ապահովագրության հաջորդ ձևը ավտոտրանսպորտի ապահովագրությունն է: Գույքային ապահովագրության հաջորդ տեսակը անշարժ գույքի սեփականության իրավունքի ապահովագրությունն է: Ապահովագրության հաջորդ տեսակը ծովային ապահովագրությունն է: Գույքային ապահովագրության տարածված տեսակներից մեկը ավիացիոն ապահովագրությունն է: Միջազգային ավիագործընթացներում ավիացիոն ապահովագրությունը, ավիափոխադրումների և դժբախտ պատահարներից ուղևորների պարտադիր ապահովագրությունները միավորվում են մեկ պոլիսում` ապահովագրության ընդհանուր սահմանաչափով: Գույքային ապահովագրությունում կարևոր նշանակություն ունի գյուղատնտեսական կազմակերպության գույքի ապահովագրությունը:
Գիտատեխնիկական առաջընթացի արագացման տեմպերը, արտադրության կապիտալատարության աճը, ներքին առևտրի շրջանառությունում տեխնոլոգիական սարքավորումների տեսակարար կշռի ավելացումը պահանջ առաջացրին ապահովագրել տեխնիկական ռիսկերի հետևանքները: Տեխնիկական ռիսկերի ապահովագրությանը վերաբերում են ապահովագրության հետևյալ հիմնական տեսակները` շինմոնտաժային աշխատանքների ապահովագրությունը, արտադրության ոլորտում մեքենաների ապահովագրությունը, շարժական հարմարանքների ապահովագրությունը, էլեկտրական սարքավորումների ապահովագրությունը:

Պատասխանատվության ապահովագրությունը  բավականաչափ զարգացած ու հեռանկարային տեսակ է, ուստի  բոլոր զարգացած երկրներում գործատուները, որոշակի բացառություններով, պարտավոր են իրենց պատասխանատվությունը ապահովագրել օրենքի առաջ: Ձեռնարկատիրական գործունեության ապահովագրությունն ընդգրկում է ներքին և արտաքին ռիսկերը: Ձեռնարկատիրական ռիսկն  առաջանում է ձեռնարկատիրական գործունեության բոլոր ձևերում և կապված է արտադրանքի արտադրության, ապրանքների ու ծառայությունների իրացման, ապրանքադրամական և ֆինանսական գործառնությունների, առևտրի, ինչպես նաև գիտատեխնիկական նախագծերի կատարման գործընթացների հետ: Ձեռնարկատիրական ռիսկն ունի օբյեկտիվ հիմք, որը բխում է ձեռնարկատիրական գործունեություն իրականացնող կազմակերպության արտաքին միջավայրի անորոշությունից: Ձեռնարկատերն իրավունք ունի մասնակիորեն ռիսկը տեղափոխել տնտեսության այլ սուբյեկտների վրա, բայց ամբողջությամբ նա չի կարող խուսափել դրանից:  Ձեռնարկատիրական ռիսկերի ապահովագրության տակ հասկացվում է ձեռնարկատիրական գործունեությունից վնասների, սպասվող եկամուտների չստացման, լրացուցիչ ծախսերի կատարման ռիսկերի ապահովագրումը, որոնք կարող են առաջանալ կամ գործընկերների կամ ձեռնարկատիրոջ գործունեության հետ կապ չունեցող հանգամանքների պատճառով:
Կյանքի ապահովագրություն:   Կյանքի ապահովագրության տակ ընդունված է հասկանալ ապահովագրողի կողմից ապահովագրավճարների երաշխիքի դիմաց պատահարի դեպքում որոշակի փոխհատուցում տալու փոխհարաբերությունները: Ապահովագրման ռիսկը կյանքի ապահովագրության դեպքում մարդկանց կյանքի երկարակեցությունն է:
Կյանքի ապահովագրության տարբերակման հիմնական չափանիշները հետևյալն են` ապահովագրության օբյեկտը, ապահովագրության առարկան, ապահովագրության ծածկման գործողության տևողությունը, ապահովագրության ծածկման ձևը, ապահովագրավճարների տեսակները, կնքվող պայմանագրի ձևը:

 Կյանքի ապահովագրության առարկայից կախված` տարբերվում են. ապահովագրություն մահվան դեպքում, ապահովագրություն երկարակեցության դեպքում, խառը ապահովագրություն:
Ըստ ապահովագրման ծածկման գործողության ժամկետի տարբերվում են` ցմահ ապահովագրություն, կյանքի ապահովագրություն ժամանակի որոշակի փուլի համար:

 Կյանքի ապահովագրության պրակտիկայում ընդունված է տարբերակել պոլիսների երեք հիմնական տեսակ.

· Կյանքի ժամկետային ապահովագրություն, երբ կյանքի ապահովագրումը կատարվում է մահվան դեպքից` ժամանակի որոշակի փուլի համար,
· Կյանքի ցմահ ապահովագրություն, երբ կյանքի ապահովագրումը կատարվում է կյանքի ամբողջ տևողության համար,

· Կյանքի խառը ապահովագրություն, երբ տեղի է ունենում կյանքի ապահովագրումը և մահվան, և ժամանակի որոշակի փուլում ապրելու համար:

Գործնականում լայն տարածում ունի դժբախտ պատահարներից ապահովագրությունը, որի հիմնական նպատակն է ապահովադիրի առողջությանը կամ կյանքին դժբախտ պատահարից հասցված վնասի փոխհատուցումը: Տարածված է նաև բժշկական ապահովագրությունը: Տարբերվում են պարտադիր և կամավոր հիմունքներով բժշկական ապահովագրությունները: Պարտադիր բժշկական ապահովագրությունն երկրում բնակչության սոցիալական պաշտպանվածության կարևոր տարրերից է, որը լուրջ դեր է կատարում առողջության պահպանման և բժշկական օգնության կազմակերպման համար: Պարտադիր բժշկական ապահովագրության հիմնական նպատակը ապահովագրավճարների հավաքագրման ու կապիտալացման միջոցով քաղաքացիների բոլոր խավերին օրենսդրորեն հաստատված պայմաններով և երաշխավորված չափերով օգնություն տրամադրելն է: Կամավոր բժշկական ապահովագրությունը հետապնդում է նույն սոցիալական նպատակը, ինչ պարտադիրը` քաղաքացիների ապահովագրման ֆինանսավորման ուղիով բժշկական օգնության երաշխիքի տրամադրումը: 
Վերաապահովագրություն:  Միջազգային ապահովագրական գործընթացներում իրենց զարգացումն են ապրել ապահովագրական ռիսկի վերաբաշխման երկու հիմանական ձևերը` համատեղ ապահովագրությունը և վերաապահովագրությունը:  Համատեղ ապահովագրությունը խոշոր գույքային ռիսկերի վերաբաշխման մեթոդներից մեկն: Վերաապահովագրությունում օգտագործվում է ցեսիս հասկացությունը, ինչը ռիսկի երկրորդային տեղաբաշխումն է, կամ առաջին ապահովագրողից (անվանում են ցեդենտ) երկրորդ ապահովագրողին (անվանում են վերաապահովագրող կամ ցեսիոներ) ռիսկի լրիվ կամ մասնակի փոխանցման գործընթացը: Վերաապահովագրության  դեպքում պատասխանատվությունը ապահովագրման ռիսկի առումով ապահովադիրի առաջ ամբողջությամբ կրում է առաջին ապահովագրողը, չնայած որ պայմանագիրը վերաապահովագրված է:  

Ռիսկի հետագա փոխանցման դեպքում երկրորդ ապահովագրողը կոչվում է ռետրոցեդենտ, իսկ նրանից ռիսկ ընդունողը` ռետրոցեսիոներ: Փոխանցված վերաապահովագրական շահը կրում է ալիմենտ, իսկ ստացվածը` կոնտրալիմենտ անվանումը: 
Վերաապահովագրությունում կիրառվում է կոմիսիոն պարգևատրման համակարգ: Կոմիսիան ապահովագրավճարի այն մասն է, որը ներառված է տարիֆային դրույքի մեջ և մնում է ցեդենտի մոտ, քանի որ վերջինս պատասխանատու է ապահովադիրի առաջ ապահովագրական լրիվ գումարի չափով ու սպասարկում է ամբողջ ապահովագրական պայմանագիրը: Հետագայում ռիսկի և ապահովագրավճարի մի մասն այլ ապահովագրողի փոխանցվելով, ինքը մնում է որպես միջնորդ` իրեն պահելով կոմիսիոն պարգևավճարը:
ԹԵՄԱ 14.  ՖԻՆԱՆՍԱԿԱՆ ՇՈՒԿԱՆԵՐ ԵՎ ԻՆՍՏԻՏՈՒՏՆԵՐ
ՖԻՆԱՆՍԱԿԱՆ ՇՈՒԿԱՅԻ ԷՈՒԹՅՈՒՆԸ ԵՎ ԳՈՐԾԱՌՈՒՅԹՆԵՐԸ
Որպես տնտեսական կատեգորիա` շուկան հարաբերությունների ամբողջություն է, որն առաջանում է ապրանքներ, ծառայություններ, ֆինանսական և այլ ակտիվներ վաճառողների ու դրանք գնողների միջև: Որպես դրսևորման կոնկրետ ձև` շուկան մեխանիզմ է, վայր, ինստիտուտ կամ կազմակերպություն, որը, համախմբելով առանձին ապրանքների գնորդներին (պահանջարկի ներկայացուցիչներ) և վաճառողներին (առաջարկողներ), ապահովում է այդ հարաբերությունների իրացումը: 
Երբ շուկայում որպես առքուվաճառքի առարկա հանդես է գալիս փողը, շուկան կոչվում է ֆինանսական: 
Ֆինանսական շուկայի տարբեր հատվածներում որպես գործարքի առարկա կարող են հանդես գալ ֆինանսական տարբեր գործիքները` արժեթղթերը, ապահովագրական պոլիսները, ամենատարբեր ֆինանսական պարտավորություններն ու իրավունքները, արտարժույթը և այլն: 
Ֆինանսական շուկան իրեն բնորոշ հարաբերություններով, յուրահատուկ օրինաչափություններով, ինստիտուցիոնալ կառույցների ու մասնակիցների, շրջանառվող գործիքների գործուն համակարգ է` ուղղված տնտեսական աճի ապահովմանը: Ֆինանսական շուկայում ֆինանսական ռեսուրսները անընդհատ շրջապտույտի մեջ են գտնվում:

Տնտեսության մեջ ցանկացած ժամանակահատվածում առկա են անձինք, որոնք հնարավորություն ունեն և պատրաստ են իրենց դրամական միջոցները վաճառել: Ֆինանսական շուկայում վերջիններս կոչվում են ավելցուկային բյուջե ունեցող անձինք, որոնք շուկայում ձևավորում են դրամական միջոցների նկատմամբ առաջարկը: Ավելցուկային բյուջե ունեցող անձինք ֆինանսական շուկայում վաճառում են իրենց իսկ սեփական միջոցները, ուստի  կոչվում են հիմնական, իրական կամ առաջնային վաճառողներ, անկախ նրանից, թե ում են վաճառում` անմիջապես գնորդներին, թե ֆինանսական միջնորդներին: 
Մյուս կողմից, տնտեսության մեջ միշտ առկա են անձինք, որոնք այս կամ այն պատճառներով ունեն դրամական միջոցների պակաս և ցանկություն ունեն լրացնելու: Ֆինանսական շուկայում վերջիններս կոչվում են պակասուրդային բյուջե ունեցող անձինք, որոնք ձևավորում են դրամական միջոցների նկատմամբ պահանջարկը: Պակասուրդային բյուջե ունեցող անձինք դրամական միջոցները գնում են վերջնական սպառման, իրենց կարիքների բավարարման նպատակով:  Դրանք միջոցների վերավաճառման նպատակ չեն հետապնում և ձևավորում են հիմնական, իրական պահանջարկը, որն էլ դառնում է տնտեսության մեջ իրական ներդրումներ, կամ էլ ուղղվում է վերջնական սպառման (քաղաքացիների և պետական որոշ ծախսերի դեպքում):
Դրամական միջոցները ֆինանսական շուկայում վաճառողներից գնորդներին կարող են անցնել հիմնականում երկու եղանակով`

1. առաջին դեպքում դրամական միջոցները հիմնական վաճառողներից` դրանց սեփականատերերից, հիմնական գնորդներին են անցնում անմիջականորեն, այսինքն` ֆինանսական փոխհարաբերությունները ձևավորվում են անմիջականորեն վաճառողների և գնորդների միջև,

2.  երկրորդ դեպքում դրամական միջոցները սեփականատերերից վերջնական սպառողներին են անցնում ֆինանսական հատուկ ինստիտուցիոնալ կառույցների  (բանկերի, ներդրումային և կենսաթոշակային հիմնադրամների, ապահովագրական ընկերությունների և այլնի)  միջոցով, որոնք կոչվում են ֆինանսական միջնորդներ: 

Ֆինանսական միջնորդները մի կողմից հավաքագրում են դրամական միջոցները հիմնական, իրական վաճառողներից և մյուս կողմից, տարբեր ձևերով տրամադրում են վերջնական, իրական սպառողներին: Այս դեպքում ֆինանսական փոխհարաբերություները ձևավորվում են մի կողմից իրական վաճառողի և ֆինանսական միջնորդի, իսկ մյուս կողմից`  ֆինանսական միջնորդի և վերջնական գնորդի միջև:
Ֆինանսական շուկայի գործառույթներն են` 

· միջնորդության գործառույթը` գնորդներին և վաճառողներին միջև,

· գնագոյացման գործառույթը -  ֆինանսական ակտիվների  իրական գների ձևավորումն է, 

· ֆինանսական ակտիվների իրացվելիության ապահովումը - ֆինանսական շուկաներն ապահովում են ֆինանսական գործիքների առքն ու վաճառքը, որի արդյունքում էլ այդ ակտիվների սեփականատերերը կարողանում են դրանք արագ և առանց էական կորուստների վերածել դրամական միջոցների,

· փոշիացած դրամական միջոցների  համախմբումը ֆինանսական շուկայի ֆինանսական գործիքների և կառույցների շնորհիվ`  կազմելով հսկայածավալ կապիտալներ,
· կարճաժամկետ տրամադրվող դրամական միջոցների, այսպես կոչված «կարճ փողերի» վերափոխումը  երկարաժամկետ ներդրումների կամ «երկար փողերի»,
· ֆինանսական ներդրումների վերափոխումը (տրանսֆորմացիան) իրական ներդրումների: Ֆինանսական ներդրումներն իրենցից ներկայացնում են բոլոր այն ներդրումները, որոնք կատարվում են ֆինանսական ակտիվներում (պետական կարճաժամկետ պարտատոմսերում (ՊԿՊ), բաժնետոմսերում, ածանցյալ արժեթղթերում և այլն): Ներդրողներն ունեն իրենց տնտեսական շահերը և նրանց հետաքրքրում է ներդրված միջոցների չվերադարձման ռիսկը, ֆինանսական գործիքի իրացվելիությունը, ինչպես նաև ստացվող եկամտի մեծությունը: Այլ հավասար պայմաններում ֆինանսական ակտիվներում ներդրողներին իրական ներդրումները քիչ են հետաքրքրում: 
· ֆինանսական շուկաները բաժնետիրական (կորպորատիվ) կառավարման հիմքեր են ստեղծում: Դրանք կարողանում են ապահովել ընկերությունների թափանցիկությունը և հնարավորություններ ընձեռնում բազմաթիվ բաժնետերերին ընկերությունների կառավարմանը մասնակցելու գործում: 
 Ֆինանսական շուկան իրականացնում է նաև մի շարք այլ գործառույթներ` տեղեկատվական, կարգավորող, միջնորդական գործունեության կազմակերպում և այլն: Ֆինանսական շուկան ապահովում է կապիտալի շարժունակությունը և նրա արտահոսքը ավելի շահավետ ու հեռանկարային ճյուղեր: 

Ֆինանսական շուկան կարելի է ստորաբաժանել հետևյալ հատվածների:

· Փոխատվական կապիտալի շուկա- Ֆինանսական շուկայի այն հատվածը, որն ընդգրկում է ֆինանսական միջնորդների հետ կապված հարաբերությունների համակարգը, կոչվում է փոխատվական կապիտալի շուկա: Շուկայի այս հատվածում առաջնային վաճառողները հաճախ կոչվում են փոխատուներ, իսկ վերջնական գնորդները` փոխառուներ: Շուկայի այս հատվածը շատ կարևոր նշանակություն ունի տնտեսության զարգացման համար, որը պայմանավորված է ֆինանսական միջնորդ կառույցների գործունեությամբ: Վերջիններս ապահովում են մշտական ֆինանսական հոսքեր, առաջնային, կարճաժամկետ խնայողություններից դեպի իրական հատված: Փոխատվական կապիտալի շուկայում ձևավորվում է կապիտալի գինը:
· Դրամի շուկա -  Ֆինանսական շուկայի այն հատվածը, որտեղ դրամական միջոցները վաճառվում են մինչև մեկ տարի ժամկետով, կոչվում է դրամի շուկա: Դրամի շուկաները տնտեսության մեջ կատարում են յուրահատուկ կուտակիչի դեր. մի կողմից կուտակում են տնտեսավարող սուբյեկտների ժամանակավորապես ազատ դրամական միջոցները, մյուս կողմից` տրամադրում այն անձանց, որոնք ժամանակավորապես դրանց կարիքն ունեն:    


Դրամի շուկան ներառում է հատվածներ և փոխատվական կապիտալի, և արժեթղթերի շուկաներից. այն է մինչև մեկ տարվա ժամկետով ֆինանսական պարտավորությունները: Նույնն է նաև  կապիտալի շուկայի դեպքում, որն ընդգրկում է նշված հատվածների մեկ տարուց ավելի ժամկետով ֆինանսական հարաբերությունները: Դրամի շուկան իր հերթին ստորաբաժանվում է առանձին շուկաների, որտեղ իրականացվում է առանձին կոնկրետ պարտավորությունների և ֆինանսական գործիքների առք ու վաճառք  (օրինակ, պետական կարճաժամկետ պարտատոմսերի, միջբանկային վարկերի, արտարժույթի, բանկային հավաստագրերի, առևտրային արժեթղթերի, մուրհակների շուկաները և այլն): Դրամի շուկաները տնտեսության մեջ ունեն շատ կարևոր նշանակություն: Վերջիններս ֆինանսավարկային և այլ կազմակերպություններին ապահովում են իրենց ակտիվների իրացվելիության ճշգրտման համար արդյունավետ ֆինանսական գործիքներով: Տնտեսավարող ցանկացած անձ, ֆինանսական ինստիտուտ, կազմակերպություն կամ պետական կառույց ժամանակ առ ժամանակ առնչվում են  իրենց ակտիվների իրացվելիության կառավարման խնդիրների հետ,  քանզի դրամական միջոցների մուտքերի ժամկետները շատ հաճախ չեն համընկնում ծախսերի կատարման ժամկետների հետ: Նման անհամապատասխանությունը կարգավորվում է դրամի շուկայի օգնությամբ և միջոցով: Դրամի շուկայի ֆինանսական գործիքները պետք է ունենան համապատասխան բնութագրեր` չվճարումների ցածր ռիսկ, դրանց արժեքի տատանման ցածր ռիսկ, բարձր իրացվելիություն, գործարքային ցածր ծախսեր:
· Կապիտալի շուկա -  այն հարաբերությունների համակարգը, որի պայմաններում դրամական միջոցները վերջնական սպառողներին են տրվում մեկ տարուց ավել ժամկետով, կոչվում է կապիտալի շուկա: Կապիտալի շուկան ընդգրկում է ֆինանսական երկարաժամկետ համակարգը, ապահովելով երկարաժամկետ ֆինանսական միջոցներով: Վերջինս հնարավոր է իրականացնել շնորհիվ կապիտալի շուկայի ֆինանսական գործիքների (բաժնետոմսերի և պարտատոմսերի): Կապիտալի շուկան հաճախ կոչվում է իրավունքների շուկա: Դրանք այն բոլոր իրավունքներն են, որոնք տալիս են կապիտալի շուկայի հիմնական ֆինանսական գործիքները` բաժնետոմսերը, իրենց սեփականատերերին (ստացվող եկամուտներից մասնաբաժնի (շահութաբաժնի) ստացում, տվյալ գործունեության կառավարմանը մասնակցելու իրավունք, նախապատվության իրավունք և այլն): Կապիտալի շուկայի հիմնական մասնակիցները, որոնք ապահովում են շուկան ֆինանսական գործիքներով և դրամական միջոցներով, թողարկողներն ու ներդրողներն են, որոնք կարող են լինել տնտեսավարող ամենատարբեր անձինք (պետությունը, տարածքային մարմինները, քաղաքացիներն ու տնային տնտեսությունները): Կապիտալի շուկայում գործունեություն են իրականացնում նաև կապիտալի շուկայի մասնագիտացված մասնակիցները (բրոքերային, դիլերային ընկերությունները, արժեթղթերի հավատարմագրային կառավարիչները, արժեթղթերի պահառուները և օրենքով սահմանված այլ անձինք):
· Արժեթղթերի շուկա – Ֆինանսական շուկայի այն հատվածը, որտեղ դրամական միջոցները վաճառողներից գնորդներին են անցնում առանց ֆինանսական միջնորդների` անմիջականորեն, որպես ֆինանսական գործիքներ ծառայում են արժեթղթերը, իրենից ներկայացնում է արժեթղթերի շուկան: Ֆինանսական շուկայի այս հատվածում դրամական միջոցների գնորդները կոչվում են արժեթղթեր  թողարկողներ, իսկ  վաճառոողները` արժեթղթերում ներդրողներ: Արժեթղթերի շուկայի միջոցով տնտեսավարող անձինք թողարկելով արժեթղթեր, կազմավորում են իրենց սեփական և փոխառու կապիտալը:  Արժեթղթերի շուկան անվանում են նաև ֆոնդային շուկա Արժեթղթերի շուկաները նույնպես դասակարգվում են` կախված արժեթղթերի տեսակներից, բնույթից, այլ հատկանիշներից: Արժեթղթերի շուկայի միջոցով տնտեսավարող անձիք թողարկելով արժեթղթեր, կազմավորում են իրենց սեփական և փոխառու կապիտալը:  Արժեթղթերի շուկան անվանում են նաև ֆոնդային շուկա: Արժեթղթերի շուկան ցանկացած երկրի շուկայի կարևոր բաղկացուցիչն է, որի զարգացման տեմպերն ու աստիճանը վկայում են տվյալ երկրի տնտեսության, հասարակության կենսամակարդակի մասին: Արժեթղթերի շուկաները նույնպես դասակարգվում են` կախված արժեթղթերի տեսակներից, բնույթից, այլ հատկանիշներից: 

Կախված նրանից, թե արժեթղթերի վաճառքից գոյացած դրամական միջոցները որտեղ են հոսում (թողարկողին, թե ոչ), շուկաները լինում են առաջնային և երկրորդային: Առաջնային շուկաներում արժեթղթերը տեղաբաշխվում են հիմնական, իրական գնորդներին, հաճախ նաև ֆինանսական միջնորդների կողմից: Ֆինանսական գործիքները առաջնային շուկաներում գտնում են իրենց առաջին տերերին, առաջին ներդրողներին: Առաջնային շուկաների կարևոր նշանակությունն այն է, որ պակասուրդային բյուջե ունեցող անձինք ֆինանսական շուկայից հավաքագրում են դրամական միջոցներ: Տեղաբաշխված արժեթղթերի  հետագա առք ու վաճառքն (շրջանառությունը) իրենից ներկայացնում է երկրորդային շուկան: Առաջին ներդրողները հաճախ ցանկանում են օտարել իրենց ձեռք բերած ֆինանսական գործիքները` արժեթղթերը, ուստի արդեն տեղաբաշխված ֆինանսական գործիքները դուրս են գալիս երկրորդային շուկա: Երկրորդային շուկաները տնտեսության մեջ շատ կարևոր դեր են կատարում. ապահովում են ֆինանսական գործիքների իրացվելիությունը (շնորհիվ այդ շուկաների ներդրողներն իրենց ֆինանսական գործիքներն արագ և առանց կորուսների կարող են վերածել դրամական միջոցների), ձևավորվում են ֆինանսական գործիքների շուկայական, իրական գինը: 

Արժեթղթերի շուկաները դասակարգվում են նաև բորսայականի և արտաբորսայականի: Բորսայական են կոչվում այն շուկաները, երբ ֆինանսական գործիքների առք ու վաճառքը կատարվում է հատուկ մասնագիտացված կազմակերպություններում` ֆոնդային բորսաներում: Ֆոնդային բորսան ինքնակարգավորող կազմակերպություն է, որը որոշակի տեղում, օրենքով և այլ իրավական ակտերով ու իր կանոններով սահմանված կարգով կազմակերպում է արժեթղթերով հրապարակային առևտուր և իրականացնում է արժեթղթերի գնանշում: Ֆինանսական գործիքների մնացած բոլոր շուկաները կոչվում են արտաբորսայական: Դրանք լինում են բորսայակից, կազմակերպված համակարգչային, սակավ կարգավորվող և չկարգավորվող (այսպես կոչված` «փողացային» կամ «սև»): Բորսայակից շուկաները ստեղծվում են ֆոնդային բորսաների կողմից և գտնվում են դրանց ընդհանուր ղեկավարման ու կարգավորման ներքո: Արտաբորսայական առևտրի կազմակերպման կարևոր կառույցներից են կազմակերպված համակարգչային շուկաները, որոնք կարգավորվող շուկաներ են, և ունեն արժեթղթերի ու առևտրի մասնակիցների սակարկություններին թույլատրելու իրենց կարգը, պայմանները, գործարքների, հաշվարկների իրականացման պահանջները և այլն: Սակավ կարգավորվող և չկարգավորվող շուկաները հիմնականում աչքի են ընկնում ապակենտրոնացվածությամբ, արժեթղթերի ցուցակման, առևտրի մասնակիցների որակավորման պահանջների, գնանշման, գործարքների գրանցման և հաշվարկների իրականացման կանոնների, հետևաբար նաև կարգավորման ու վերահսկողության բացակայությամբ: 

Դրամի շուկաներում արտաբորսայական առևտուրը հիմնականում իրականացվում է դիլերների կողմից, որի արդյունքում էլ ձևավորվում են նաև դիլերային շուկաները: Դիլերները, սահմանելով պահանջարկի, ինչպես նաև առաջարկի գները, հանդես են գալիս որպես «շուկայի ստեղծողներ» (market maker): Վերջիններս ֆինանսական գործիքներով գործարքները կատարում են իրենց միջոցներով և իրենց անունից`  իրենց վրա կրելով ֆինանսական ռիսկերը: 

Արժեթղթերի շուկաները դասակարգվում են նաև գործարքների կնքման և կատարման ժամկետներից կախված: Այդ տեսանկյունից տարբերակվում են սփոթ (ընթացիկ) և ժամկետային շուկաների: Սփոթ շուկաներում գործարքի կնքումը, վճարումը և գործարքի առարկա հանդիսացող ակտիվների առաքումը կատարվում են միաժամանակ, անմիջապես: Հաճախ սփոթ շուկաները կոչվում են նաև «կանխիկ վճարումներով շուկաներ»: Ժամկետային շուկաներում գործարքների կնքումը, դրանց վճարումն ու գործարքի առարկայի առաքումը  տեղի են ունենում ապագայում, որոշակի` պայմանագրում նշված ժամկետներում: Նշված շուկաների թվին են դասվում ֆորվարդային, ֆյուչերսային, օպցիոն շուկաները: Ֆորվարդային շուկաների ֆինանսական գործիքները ֆորվարդային պայմանագրերն են: Այն համաձայնագիր է, որով մի կողմը պարտավորվում է  սահմանված ժամկետներում, սահմանված քանակով գործարքի կնքման պահին շուկայում ձևավորված գնով մյուս կողմից ձեռք բերել կամ նրան վաճառել որևէ ապրանք, այդ թվում` արժեթուղթ կամ արժույթ: Դրանք սովորաբար կնքվում են բորսայից դուրս: Ֆորվարդային պայմանագրերի միջոցով կողմերն ապահովագրում են իրենց շուկայի  կոնյունկտուրայի  անբարենպաստ  փոփոխություններից:  Ֆինանսական պրակտիկայում նման գործարքների կնքումը կոչվում է հեջավորում:  Ֆյուչերսային շուկաներում որպես ֆինանսական գործիքներ ծառայում են ֆյուչերսային պայմանագրերը: Դրանք համաձայնագրեր են, որով մի կողմը պարտավորվում է սահմանված ժամկետներում, սահմանված քանակով և սահմանված գնով մյուս կողմից ձեռք բերել կամ նրան վաճառել որևէ ապրանք, այդ թվում արժեթուղթ կամ արժույթ: Ֆյուչերսային պայմանագրերը կնքվում և շրջանառություն են կատարում բորսաներում: Ֆյուչերսային պայմանագրերի միջոցով կողմերը (ներդրողները) պայմանագրի առարկա հանդիսացող ապրանքների գների բարձրացումից և իջեցումից շահույթի ստացման նպատակ են հետապնդում: Այս շուկաները լավ կազմակերպված, բարձրիրացվելի շուկաներ են: Օպցիոն շուկաներում որպես ֆինանսական գործիքներ հանդես են գալիս օպցիոն պայմանագրերը: Օպցիոնը համաձայնագիր է, որով մի կողմը  մյուս կողմին իրավունք է տալիս սահմանված ժամկետներում ձեռք բերել կամ վաճառել սահմանված քանակով որևէ ապրանք, արժույթ և արժեթուղթ: Օպցիոն պայմանագրի մի կողմը` օպցիոն գնողը կամ օպցիոն վաճառողը ստանձնում է օպցիոնում նշված ակտիվի նշված ժամկետում գնելու կամ վաճառելու պարտավորություն, իսկ մյուս կողմը ստանում է օպցիոնում նշված նույն պայմաններով տվյալ ակտիվի վաճառելու կամ գնելու իրավունք: Կախված օպցիոնով տրվող իրավունքից` այն լինում է «քոլ և փութ»: Առաջինը օպցիոն գնողին տվյալ ակտիվը գնելու իրավունք է տալիս, իսկ երկրորդը` վաճառելու: Քանի որ ժամկետային շուկաների ֆինանսական հիմնական գործիքներն ածանցյալ արժեթղթեր են, ժամկետային շուկաները կոչվում են նաև ածանցյալների  շուկաներ:  Այս  շուկաներում  ֆինանսական  գործիքներ  (ածանցյալներ) գնողները և վաճառողները, կախված իրենց առաջադրված նպատակներից, բաժանվում են հետևյալ խմբերի` սպեկուլյանտների, հեջավորողների և արբիտրաժյորների: Սպեկուլյանտներն այն անձինք են, որոնք նպատակ են հետապնդում ստանալ շահույթ ապագայում ակտիվների գների փոփոխություններից, ուստի նրանք ակտիվները ձեռք են բերում վերավաճառելու համար: Հեջավորողները  նպատակ են հետապնդում ապագայում կորուստներ չկրել իրենց կողմից գնվող կամ վաճառվող ակտիվների գների փոփոխություններից, ուստի կնքվող պայմանագրերում ֆիքսում են տվյալ ակտիվների գները: Իսկ արբիտրաժյորներն այն անձինք են, որոնք շահույթ են ստեղծում միևնույն ակտիվների վերավաճառքից, երբ տարբեր շուկաներում առաջացել է այդ ակտիվների գների տարբերություն: 
Կախված տարածքային ընդգրկումից` արժեթղթերի շուկաները դասակարգվում են նաև ներքին և միջազգային շուկաների: Ներքին շուկայում շրջանառություն են կատարում ներքին թողարկողների ֆինանսական գործիքները, և առք ու վաճառքին մասնակցում են տնտեսավարող ներքին անձինք: Ֆինանսական միջազգային շուկաներում և ֆինանսական գործիքները, և առք ու վաճառքի մասնակիցները տարածքային ոչ մի պատկանելիության չեն ենթարկվում: 
Արժեթղթերի շուկաները դասակարգվում են նաև դրանցում շրջանառություն կատարող ֆինանսական գործիքների տեսակից կախված և տարբերակվում են բաժնետոմսերի, պետական կարճաժամկետ պարտատոմսերի, մունիցիպալ պարտատոմսերի, շուկաների և այլն: Կախված գնագոյացման առանձնահատկություններից` արժեթղթերի շուկաները լինում են մրցակցային, օլիգոպոլ և մենաշնորհային:
ՖԻՆԱՆՍԱԿԱՆ ԻՆՍՏԻՏՈՒՏՆԵՐ

Ֆինանսական ինստիտուտները կամ ֆինանսական միջնորդները ֆինանսական ինստիտուցիոնալ կառույցներ են, որոնք ուղղակիորեն միջնորդություն են իրականացնում դրամական միջոցների առաջնային վաճառողների և վերջնական սպառողների միջև (առանձին դեպքերում նաև այլ ֆինանսական միջնորդների միջև)` հավաքագրելով իրական խնայողություններից դրամական մեծածավալ հիմնադրամները, ուղղորդում են դեպի իրական ներդրումներին: Ժամանակակից ֆինանսական շուկաներում որպես ֆինանսական միջնորդներ հանդես են գալիս առևտրային բանկերը, ներդրումային (ինվեստիցիոն) և կենսաթոշակային հիմնադրամները, ապահովագրական ընկերությունները, վարկային միությունները և այլն:  Ֆինանսական ինստիտուցիոնալ կառույցները ֆինանսական շուկայի յուրահատուկ միջնորդներ են, որոնք ակտիվորեն մասնակցում են դրամական միջոցների իրական խնայողությունների հավաքագրմանը, սակայն դրանց նպատակը ֆինանսական միջոցների սպառումը չէ, այլ վերավաճառքն է կամ ուղղորդումը վերջնական, իրական ներդրումներին: Ֆինանսական միջնորդները մի կողմից իրականացնում են տնտեսության մեջ առկա, փոշիացած դրամական միջոցների հավաքագրում և, մյուս կողմից, դրանք վաճառում պակասուրդային բյուջե ունեցող անձանց, այսինքն` դրամական միջոցները վաճառողներից գնորդներին են հասցնում միջնորդավորված ձևով: Ուստի ֆինանսական ինստիտուցիոնալ կառույցներ կատարվող ներդրումները ֆինանսական շուկայում կոչվում են անուղղակի ներդրումներ: 
Ֆինանսական միջնորդներին դիմելու հիմնական դրդապատճառներից են`

· քաղաքացիները (տնային տնտեսությունները), տիրապետելով որոշակի դրամական միջոցների, դժվարանում են իրականացնել ներդրումային ճիշտ որոշումներ, քանզի  նրանք սովորաբար չունեն համապատասխան մասնագիտական հմտություններ և նրանց համար բարդ է օգտվել ֆինանսական տեղեկատվություններից,
· ֆինանսական ռիսկերի առկայությունը (փոխարժեքի փոփոխության ռիսկ, տոկոսների (եկամտի) չստանալու ռիսկ, տվյալ ֆինանսական գործիքի իրացվելիության ռիսկ և  ներդրումների կորստի ռիսկ): Վերջիններս դիմում են ֆինանսական միջնորդներին մեղմելու կամ դրանց փոխանցելու դրամական միջոցների ուղղակի ներդրումների հետ կապված ռիսկերը:
Ֆինանսական միջնորդներն, ապահովելով բարձր եկամտաբերություն, ցածր ռիսկ և որակյալ ներդրումներ, իրենց թողարկած ֆինանսական գործիքներին օժտում են բարձր իրացվելիությամբ, որի շնորհիվ էլ կարողանում են ավելի շատ ֆինանսական միջոցներ հավաքագրել ֆինանսական շուկայից:

 Ֆինանսական ինստիտուցիոնալ կառույցների գործունեության առանձնահատկություններից ելնելով` կարելի է բնութագրել դրանց հիմնական գործառույթները`

· ֆինանսական գործիքների «ստեղծումը» ծավալային, ժամկետային, իրացվելիության, ռիսկայնության և գնային համապատասխան բնութագրիչներով- ֆինանսական միջնորդ կառույցները կազմավորում են դրամական միջոցների կայուն հոսքեր դրամական միջոցների իրական վաճառողներից դեպի իրական սպառողները և նպաստում իրական ներդրումների կայացմանը,

· «մանր, փոշիացած փողերից» «խոշոր փողերի» և «կարճ փողերից» «երկար փողերի» կազմավորումը,

· փոխառության գումարների մասնատումը- իրական խոշոր ներդրումների համար միջոցներ հայթայթելու նպատակով ֆինանսական միջնորդ կառույցները հնարավորություն ունեն թողարկել փոքր անվանական արժեքներով ֆինանսական գործիքներ և տեղաբաշխել դրանք, 
· դրամական միջոցների վերադարձի ճկուն համակարգի ստեղծումը - այս գործառույթի բովանդակությունը երկարաժամկետ կապիտալ ներդրումների ապահովումն է, 
· չվճարումների ռիսկի նվազեցումը,
·  բարձր իրացվելիության ապահովումը:

Զարգացած ֆինանսական շուկաների պայմաններում գործում են բազմաթիվ ֆինանսական ինստիտուցիոնալ կառույցներ, որոնք կարելի է խմբավորել հետևյալ կերպ`  ավանդային (դեպոզիտային) կազմակերպություններ,  ապահովագրական ընկերություններ, կենսաթոշակային հիմնադրամներ, ներդրումային կազմակերպություններ: Նշված տեսակներից յուրաքանչյուրն ունի իր ենթատեսակները, որոնք տարբեր երկրներում, կախված տվյալ երկրի իրավական մոդելից, պատմանակորեն ձևավորված շուկայական հարաբերություններից և կառույցներից, տարբեր են իրենց տարատեսակներով և կառուցվածքով: Չնայած այդ առանձնահատկություններին և խմբերին`  ֆինանսական ինստիտուցիոնալ կառույցները հավաքագրում են ֆինանսական միջոցներ առաջնային, հիմնական ներդրողներից և ուղղորդում դրանք վերջնական սպառողներին:
ԹԵՄԱ 15.  ՄԻՋԱԶԳԱՅԻՆ ՖԻՆԱՆՍՆԵՐ
ՄԻՋԱԶԳԱՅԻՆ ՖԻՆԱՆՍՆԵՐԻ ԲՈՎԱՆԴԱԿՈՒԹՅՈՒՆԸ, ԿԱԶՄԱԿԵՐՊՄԱՆ ՍԿԶԲՈՒՆՔՆԵՐԸ:   ՄԻՋԱԶԳԱՅԻՆ ՖԻՆԱՆՍԱԿԱՆ ՖՈՆԴԵՐ  ԵՎ ՄԻՋԱԶԳԱՅԻՆ ՖԻՆԱՆՍԱԿԱՆ ԿԱՌՈՒՅՑՆԵՐ
  Միջազգային ֆինանսներն արտացոլում են առանձնահատուկ ֆինանսական հարաբերություններ, որոնք ունեն օբյեկտիվ հիմք: Միջազգային ֆինանսների նյութական նախապայմանը միջազգային ֆինանսական հոսքերն են, որոնք դրսևորվում են երկրների միջև`
· դրամական հոսքերի ձևով - արտահանվող ապրանքների և ծառայությունների արտարժութային եկամուտներից մուտքեր և  ներմուծվող ապրանքների ու ծառայությունների դիմաց վճարներ: Այդ հոսքերը ցույց են տալիս երկրների միջև դրամական հոսքերի շարժը,
· վարկային միջոցների հոսքեր, որոնք նույնպես երկկողմանի բնույթ  են կրում` մի կողմից  վարկի տրամադրում, մյուս կողմից` վերջինիս մարում և տոկոսների վճարում:

Այսպիսով, առաջանում է երկրների միջև ֆինանսական ռեսուրսների շարժ, որոնց բաշխումը կարգավորվում է փոխարժեքի, մաքսային սակագների և կանոնների միջոցով:

   Ֆինանսական ռեսուրսները ձևավորվում  և օգտագործվում են միջազգային ֆինանսական ինստիտուտների և կազմակերպությունների գործունեության ընթացքում: Վերջիններիս ֆինանսական ապահովումը իրականացվում է հիմնադրամների միջոցով, որոնք կարող են լինել կամ ընդհանրացված (օրինակ, ՄԱԿ բյուջեն), կամ նպատակային (կոնկրետ ծրագրեր և միջոցառումներ): Այդ ինստիտուտների և կազմակերպությունների ֆինանսական ռեսուրսները ձևավորվում են երկու ճանապարհով` առանձին երկրների վճարների (անդամավճարների) և կառավարություններին վարկերի տրամադրման, դրանց վերադարձի ու տոկոսների վճարման ձևով:

  Միջազգային ֆինանսները միջազգային արժութադրամական հարաբերությունների ամբողջությունն է, որը հանգեցնում է ազգային եկամտի արժեքի և ազգային հարստության վերաբաշխմանը երկրի ազգային տնտեսությունների միջև` մաս կազմելով միջազգային համագործակցության, ձևավորելով միջազգային արժութաֆինանսական հոսքեր:

  Միջազգային ֆինանսական ռեսուրսները միջազգային տնտեսական հարաբերություններում (այսինքն ռեզիդենտների և ոչ ռեզիդենտների միջև հարաբերություններում) օգտագործվող ռեսուրսներն են:

Միջազգային ֆինանսներ կատեգորիան բազմասուբյեկտային կատեգորիա է, այսինքն` չկա համաշխարհային տնտեսության կոնկրետ սուբյեկտին պատկանող և մեկ վայրում կենտրոնացած միասնական միջազգային դրամական միջոցների ֆոնդ: 

  Միջազգային ֆինանսական հարաբերությունների սուբյեկտներն են` պետությունը, ձեռնարկությունները, քաղաքացիները, միջազգային կազմակերպությունները և ֆինանսական ինստիտուտները:  Միջազգային ֆինանսական հարաբերությունները ձևավորվում են տարբեր երկրների տնտեսավարող սուբյեկտների միջև, պետության և այլ երկրների կառավարությունների ու միջազգային կազմակերպությունների միջև, պետության և ձեռնարկությունների ու միջազգային ֆինանսական ինստիտուտների միջև:

Միջազգային հաշվարկները (վճարումները) և պետական կարգավորումը ներառվում են միջազգային ֆինանսների գործունեության մեխանիզմի կազմում: Հաշվարկների իրականացումը կանոնակարգվում է միջազգային փաստաթղթերով և համաձայնագրերով: Հաշվարկների (վճարումները)  իրականացման դեպքում կարելի է առանձնացնել`
· դրամական միջոցների շարժի կազմակերպչական կողմը -գործառնությունների իրականացման կարգը, նրանց փաստաթղթային ձևակերպումը, կողմերի պատասխանատվությունը, բանկերի երաշխիքները և այլն,
· դրամական միջոցների շարժի բովանդակային կողմը - փոխանակման համարժեքության ապահովում, որն իրենից ներկայացնում է բոլոր միջազգային հաշվարկների կվինտէսսենցիան (բուն էությունը):
Անհրաժեշտ է տարբերել միջազգային կազմակերպությունների գործունեությունը ֆինանսական ինստիտուտների գործունեությունից: Միջազգային կազմակերպությունը առավելապես բուջետային է, իսկ ֆինանսական ինստիտուտը օգտագործում է ինքնուրույն գումար աշխատելու հնարավորությունը` կիրառելով կանոնադրությամբ սահմանված ուղղություններով: Միջազգային կազմակերպությունների շարքին են դասվում, օրինակ, ՄԱԿ-ը և ԵՄ: ՄԱԿ-ի բյուջեն ձևավորվում է երկրների անդամավճարների (վճարների)  հաշվին` կախված զարգացման մակարդակից: Ըստ ծախսերի` ՄԱԿ-ի բյուջեն բաժանվում է  վարչական, վերադիր և ծրագրային ծախսերի: Եվրոպական միության սեփական եկամուտները  ձևավորվում են  ԵՄ անդամ չհանդիսացող երկրների` ապրանքների ներմուծման մաքսավճարների և ԱԱՀ հաշվին:

Միջազգային ֆինանսական ինստիտուտներն իրականացնում են ֆինանսական գործառնություններ, որոնք կապված են ինչպես դրամական վճարումների, այնպես էլ կապիտալի շարժի հետ: Միջազգային ֆինանսական ինստիտուտների շարքին են դասվում, օրինակ, Արժույթի միջազգային հիմնադրամը, Վերակառուցման և զարգացման միջազգային բանկը, Լոնդոնյան, Փարիզյան ակումբները և  այլն: Վերջիններս կարելի է դասակարգել համաշխարհայինի (ԱՄՀ, Համաշխարհային բանկ) և տարածքայինի (Վերակառուցման և զարգացման եվրոպական բանկ, Զարգացման ասիական բանկ): Օրինակ, ԱՄՀ-ը բացի սեփական կապիտալից օգտագործում է փոխառու միջոցներ: ԱՄՀ-ի գործունեությունն ընդգրկում է վարկավորումը, միջազգային արժութային հարաբերությունների կարգավորումը, համաշխարհային տնտեսության նկատմամբ վերահսկողությունը: Իսկ, օրինակ, Լոնդոնյան և Փարիզյան ակումբները վարկատուների միավորումներ են:
